
اعجاز عبید
مجھے کہنا ہے کچھ۔۔۔۔۔

لیکن کچھ سمجھ ہیں آتا۔۔۔ بات کہاں سے شروع کی جائے، جریدے کی نا قابل معذرت تاخیر، بچھڑے ہوؤں کی گفتگو، اپنی مصروفیت اور۔۔۔۔اور ۔۔۔

پہلے تو معذرت کا ہی مقام ہے، اس شمارے کو جولائی کے پہلے ہفتے میں منظر عام پر آ جانا تھا۔لیکن اب ستمبر نصف کے قریب گزر گیا ہے، جب کہ اگلا شمارہ ۱۷ کا اجراء کا وقت قریب ہے، یکم اکتوبر۔ اس لئے اسی شمارے کو مشترکہ شمارہ سمجھا جائے۔ یعنی جولائی تا دسمبر ۲۰۰۹ء، اب اگلا شمارہ ۱۷ جنوری تا مارچ ۲۰۱۰ء ہی شائع کیا جاۓ گا۔

اس شمارے کی غیر معمولی تاخیر کی وجہ بطور خاص دو رہیں، ایک تو مدیر سعود ابن سعید کی امریکہ روانگی، اور اس سے زیادہ اہم، ہمارے ہوسٹ ہیروکو، جنہوں نے کچھ ہی عرصہ پہلے ہم کو ہیروکو گارڈن پر منتقل ہونے پر مجبور کیا تھا، اور اب پھر ہیروکو پر واپس منتقل کرنے پر مجبور کیا ہے۔ ہیروکو گارڈن میں سارا مواد پوسٹ ہو چکا تھا، صرف اس کو ترتیب دے کر انڈیکس کرنے کی ضرورت تھی کہ کافی عرصے تک اس کا سرور دستیاب نہیں رہا، اور اب جب دستیاب ہوا ہے تبدیلیوں کے بعد، تو اس افراط و تفریط میں بہت کچھ مواد کا حصول بھی ممکن نہ ہو سکا۔ جن دوستوں کی تخلیقات اگر یہاں دستیاب نہیں ہیں، جب کہ ان سے وعدہ تھا کہ اسی شمارے میں شائع ہوں گی، ان سے درخواست ہے کہ اپنی تخلیقات دوبارہ بھیج دیں، معذرت کریں کہ اس درخواست تک کی نوبت آ گئی ہے۔

پرانے شمارے جو ہیروکو گارڈن پر ہوسٹیڈ تھے، ان کو تو حاصل کر لیا گیا ہے۔ آئندہ یہ شمارے ڈاؤن لوڈ کے لئے بھی دستیاب ہوں گے۔

کن کن بچھڑے ہوؤں کو یاد کیا جائے۔۔۔۔۔ حبیب تنویر، قمر رئیس، یوسف ناظم جیسے قد آور ہم سے بچھڑ گئے۔ اور ستم بالائے ستم یہ کہ کچھ ان کی یاد رفتگاں کا مواد بھی ہم حاصل نہ کر سکے۔

اس ماہ کی تصویریں /خطاطی محترمہ زویا زیدی کے مو قلم کا نتیجہ ہیں، ان کے تشکر کے ساتھ۔ امید ہے آپ کو پسند آئیں گی۔

اگلے شمارے میں ایک چونکا دینے والے اعلان کا انتظار کیجیے، اس باربس اتنا ہی۔۔۔۔۔ا ۔ع۔

اختر علی خان اخترؔ چھتاروی
نعتِ رسولِ کریم
لے چلا، حُسنِ تخیّل، سوئے طیبہ دیکھیے
کیا نہ دیکھا، کیا دکھائے شوق، کیا کیا دیکھیے
سرورِ کونینؐ کی جانب، کھنچا جاتا ہے دل
ہے مُصر دل، چلئے ، پھر اک بار، طیبہ دیکھیے
نور سے اُنؐ کے ، منوّر ہے جہانِ رنگ و بو
نور کا مرکز، مدینہ ہے ، مدینہ دیکھیے
گھومئے ، طیبہ کی گلیوں میں ، جنونِ شوق میں
چپّہ چپّہ، نور سے اُنؐ کے ، دمکتا دیکھیے
خاک ہو کر، بس یہاں کی گردِ راہ بن جائیے
اور غلامانِ نبیؐ کو، اس پہ چلتا دیکھیے
مسجدِ سرور ؐ میں پھر آنکھوں کے موتی رولیے
گُنبدِ خضرا سے رحمت کو برستا دیکھیے
جن درو دیوار پر سرکارؐ کی نظریں پڑیں
اُن درو دیوار کو آنکھوں میں بستا دیکھیے
سامنے روضے کے جا کر، چُپ کھڑے ہو جائیے
دل مچلتا دیکھیے اور جاں کو جاتا دیکھیے
اور درودِ پاک سے رطب اللساں ہو جائیے
اشک کا سیلاب آنکھوں سے امڈتا دیکھیے
پھر سنبھالا دل کو دیکر، با ادب ہو جائیے
دل میں کہئے ، آ گیا ہوں میرے مولیٰؐ دیکھیے
چوم لیجے ، بام و در روضے کے ، فرطِ شوق میں
اور سنہری جالیوں سے ، نور چھنتا دیکھیے
اُس درِ اقدس پہ رکھ دیجے ، جبینِ شوق کو
ساتھ اپنے سارا عالم سر بسجدہ دیکھیے
جھوم کر کہیے ، مرے ماں باپ قرباں آپؐ پر
جاں فدا کرنے کو آ پہنچا ہوں آقاؐ دیکھیے
پڑھیے ، ماَ کَانَ مُحَمّد رقصِ جاں کرتے ہوئے
کُنْتُ کَنْزاً مَخْفِیاً کا راز کھلتا دیکھیے
عرض کیجیے ، حضرتِ شیخینؓ کو جھک کر سلام
ذرّہ ذرّہ، اس جگہ کا جگمگاتا دیکھیے
دیکھیے پھر سر اُٹھا کر بابِ جبریلِؑ امیں
ابرِ رحمت آسمانوں سے برستا دیکھیے
تحتِ محرابِ نبیؐ ہجرِ حبیبِ پاکؐ میں
چوبِ حَنَّانہ تصوّر میں سسکتا دیکھیے
پشت پر روضے کی جا کر، اضطرابِ شوق میں
دل کی آنکھوں سے مقامِ بوہریرہؓ دیکھیے
اللہ اللہ، سب گنہگاروں پہ ہے چشمِ کرم
شافعِ روزِ جزاؐ کا خُلقِ اعلیٰ دیکھیے
توڑ کر سارے تعلّق بس یہیں رہ جائیے
جذبۂ بے اختیارِ شوقِ تنہا دیکھیے
جی میں ہے اخترؔ کہ بس اب اپنی آنکھیں موند لیں
ہم نے دیکھا ہے مدینہ، اور اب کیا دیکھیے
***
نور امروہوی
حنیف اخگر
تین ستمبر 1928ء کو قصبہ ملیح آباد ،ضلع لکھنؤ کے ایک دین دار گھرانے میں کہ جس کے سربراہ قاضی سیدّ محمد شریف تھے ،ہمارے عہد کے مقتدر اور شعری جمالیات کے شاعرسیدّ محمدّ حنیف اخگر نے آنکھ کھولی۔ ابتدائی اردو، فارسی اور عربی کی مروّجہ تعلیم اور ذہنی و فکری تربیت حنیف اخگر صاحب نے اپنے گھر اور قصبہ ملیح آباد کے مدرسوں سے حاصل کی۔ منشی فاضل کی تعلیم سلیمانیہ کالج بھوپال میں ہوئی، پھر 1948 میں امیرالدولہ اسلامیہ کالج سے ہائی اسکول کا امتحان فرسٹ ڈویژن اور امتیازی نمبروں سے پاس کیا ، اس موقع پر آپ کو سول سکریٹریٹ لکھنؤ فنانس ڈپارٹمنٹ میں لوور ڈویژن اسسٹنٹ کی جگہ مل گئی ، پھر 1950ء میں آپ کی شادی ہو گئی اور اسی سال اپنے خاندان کے ساتھ پاکستان ہجرت کی۔
کراچی آ کر 1951ء میں گرینڈ لیز بینک میں بحیثیت کلرک ملازم ہو گئے اور تکمیلِ تعلیم کے لئے نائٹ کالج میں داخلہ لے لیا اس طرح اردو کالج سے بی کام اور پھر ایس ایم لاء کالج سے ایل ایل بی کی ڈگری حاصل کی۔ اس کے بعد کراچی یونیورسٹی کے انسٹیٹیوٹ آف بزنس ایڈمنسٹریشن سے پوسٹ گریجویٹ ڈپلومہ اور ایم بی اے کی ڈگری پائی ، اس کے علاوہ بینکنگ لائن میں بہتر مستقبل کے حصول کے لئے انسٹیٹیوٹ آف بینکرس کے بھی دو امتحان پاس کر کے ڈپلومہ لیا۔ اس کے بعد حنیف اخگر نے پاکستان انڈسٹریل کریڈٹ اینڈ انوسیٹمنٹ کارپوریشن سے وابستگی اختیار کی۔ اور 1962ء میں انہیں کولمبو پلان کے تحت ایک خصوصی کورس کے لئے لندن بھیج دیا گیا ، وہاں انہوں نے اسکول آف اکنامکس یونیورسٹی آف لندن سے انڈسٹریل فنانسنگ کے کورس کی تکمیل کی۔ 1966ءمیں جب انوسٹمنٹ کارپوریشن آف پاکستان کی تشکیل عمل میں آتی تو انہیں ’’پی آئی سی’‘ سے مستعار لے لیا گیا۔ 1969میں آپ کو نیویارک اسٹاک ایکسچنج آپریشن کی ٹریننگ کے لئے یو ایس اے آئی ڈی کے پروگرام کے تحت بھیجا گیا۔
آئی سی پی میں انہوں نے ڈپٹی چیف آف آپریشن اور برانچ مینجر کی حیثیت سے خدمات انجام دیں۔ پھر 1973ء میں ان کا تقررّ اقوام متحدّہ کے ترقیاتی پروگرام یو این ڈی پی کے ادارے میں سینئر انوسٹمنٹ فنانس آفیسر کی حیثیت سے ہو گیا اور یہ نیویارک چلے گئے۔
1975 میں خصوصی ترقی کے بعد ان کی تقرر ڈپٹی ریجنل ریپرزینٹیو برائے بحرین ، قطر ، سلطنتِ اومان ، یو . اے . ای اور سعودی عربیہ ہو گیا اور انہیں ریاض میں تعینات کر دیا گیا ، پھر 1980 میں ان کا تبادلہ یو . این کیپیٹل ڈیولیپمنٹ فنڈ ، نیویارک ہو گیا اور انہیں ایشیاء پے سی فک لائن امریکہ اور مذل ایسٹ کا ڈویژن چیف بنا دیا گیا اور یکم جنوری 1984کو ڈائریکٹر کے عہدے پر ترقی دے دی گئی ، پھر 1989میں آپ کی انتھک محنت ، لگن ، صلاحیت کے مظاہری اور حسنِ کار کردگی کا یہ سفر یو . این . او کی ملازمت سے ریٹائرمنٹ پر اختتام کو پہنچا۔
حنیف اخگر صاحب کے ماشاء اللہ چار بیٹے اور سات بیٹیاں ہیں ، جن میں سے بیشتر کی شادیاں ہو چکی ہیں۔
شعری ذوق اور شاعری کے حوالے سے حنیف اخگر خوش قسمت رہے کہ خالص علمی اور ادبی ماحول اور گھرانے میں پرورش پائی ، آپ کے والد شریف اثر صاحب اپنے دور کے مقبول اور خوش فکر شاعر تھے ، والدہ محترمہ بھی خانوادہ سادات کے ایک معزز علمی گھرانے سے تعلق رکھتی تھیں ، اخگر صاحب کی خوش الحانی کو دیکھتے ہوئے انہوں نے بچپن ہی سے ان سے محسن کاکوروی اور امیر مینائی کا نعتیہ کلام پڑھوایا ... اور یوں خوش الحانی سے نعتیں پڑھتے پڑھتے جب آپ سِن شعور کو پہنچے تو خود شعر موذوں کرنے لگے۔ لہذا جب امیرالدولہ اسلامیہ کالج لکھنٔو میں داخلہ لیا تو وہاں کی ادبی و شعری فضاء نے بڑی حد تک ان کی رہنمائی کی ، کالج میں اکثر و بیشتر طرحی مشاعروں کا دور چلتا جس میں یہ بھی شاعر کی حیثیت سے شریک ہوتے اور اکثر انعامات بھی حاصل کئے۔
1945ء سے 1947ء کا دور شعری و ادبی سرگرمیوں کا بڑا تاریخی دور تھا ، مسلم لیگ اور تحریکِ پاکستان کی مہم بڑے زور و شور سے جاری تھی ، دن رات لکھنؤ کے نوجوان شعراء کے ساتھ ان کا اٹھنا بیٹھنا رہا ان کا قیام مستقل نواب راحت سعید خان آف چھتاری کے بنگلے میں تھا ، جہاں آئے دن شعر و ادب کی محفلیں جمتی تھیں ، لکھنؤ کے خالص ادبی و تہذیبی ماحول نے اخگر صاحب کی تخلیقی صلاحیتوں ، فکر و شعری نشو نما میں بڑا اہم کردار انجام دیا ، اس طرح آپ نے فکری ، شعری ، لفظی اور خوش الحانی کی تمام تر توانائیوں کے ساتھ ایک بھر پور شعری سفر کا آغاز کیا ، اور دیکھتے ہی دیکھتے شہرت اور مقبولیت کی منزلیں طے کرتے چلے گئے ، مشاعروں میں آپ کی شرکت اس محفل کی کامیابی اور اعلیٰ معیار کے شعری ادب کی تقدیم کی ضمانت سمجھی جاتی ہے ، آپ کی شعری عظمتوں کا اعتراف ہمارے عہد کے مقتدر اہل ِ علم و دانش نے آپ کے پہلے شعری مجموعے ’’ چراغاں ‘‘ کی اشاعت کے موقع پر کیا ہے ... مثلاً حضرت شاعر لکھنوی کا ارشاد ہے کہ حنیف اخگر اپنی شاعری کے بارے میں کسی نئے ’’ فلسفے ‘‘ کے مدعی ہیں نہ کسی خاص جدّت کے دعویدار ، ان کے شعری طرزِ اظہار کا آہنگ ان کی ذات کی درویشانہ انا سے مل کر جو تاثر پیش کرتا ہے وہ بزم سخن میں شریک تمام ادبی سماعتوں کا تازہ دم ضرور کر دیتا ہے ، ان کے شاعرانہ اظہار اظہار مںم جو قوس و قزح جھلکتی ہے ، اس کا رشتہ کہیں بھی شعری جمالیات سے منقطع نہیں ہونے پاتا۔
’’چراغاں ‘‘ کی تمام غزلیں اسی کیفیت کی آئینہ دار ہیں۔ ان میں مشکل ہی سے ایک آدھ غزل ایسی ملے گی جو شعری جمالیات کے دائرے میں نہ آتی ہو۔ ان کے طرزِ اظہار کی لے میں جذبے کی پاکیزگی ، احساس کی طہارت ، قافیے اور ردیف کا صوتی آہنگ ، مصرعوں کی رامش گرانہ ساخت اور لفظوں کی حنا بندی کا جو عمل کار فرما نظر آتا ہے وہ مشاعروں میں سامعین کی ذہنی غسل کا سامان فراہم کرتا ہے۔ لیکن اس ظاہری سطح کے نیچے ایک مومن ، زندہ دل اور عاشقِ پاکباز کی صورت نظر آتی ہے۔ ان کی شاعری میں اسی مومنِ زندہ دل اور عاشقِ پاکباز کے انحاد کی ایک خوبصورت علامت ہے اور اس حوالے سے کہا جا سکتا ہے کہ ان کے کلام میں عاشقانہ طرح داری تو ہے ، مولویانہ ریا کاری نہیں ، حنیف اخگر اپنی ذات میں بڑی باغ و بہار اور مرنجان مرنج کیفیت کے مالک ہیں ، مجمعِ یاراں میں ان کی حسیّت ، فقرہ بازی اور حاضر جوابی کا سماں دیکھنے سے تعلق رکھتا ہے ، دوستوں کے سنجیدہ جملوں کی حسِّ مزاح کی مدد سے کہیں کا کہیں پہنچا دینا ان کی لفظیات کا کمال ہے ، ان کی بنیادی صفت یہ ہے کہ وہ دوستوں کے دوست ہیں ، دشمنوں کے دشمن نہیں۔
شمالی امریکہ میں اردو ادب و تہذیب و ثقافت کی ترویج و بقاء ، استحکام اور اشاعت کے حوالے سے جہاں اور بہت سارے ادبی اور سماجی ادارے سرگرمِ عمل ہیں ، وہاں حنیف اخگر صاحب کی صدارت میں نیویارک کا ’’حلقہ فن و ادب شمالی امریکہ’‘ بھی اہل ِ علم و دانش کو ایک پلیٹ فارم پر جمع کرنے اور بین الاقوامی مشاعروں کے انعقاد میں نمایاں کار کردگی کا مظاہرہ کر رہا ہے ، اور اب تک بین الاقوامی سطح پر کئی یاد گار مشاعروں کا اہتمام کر چکا ہے۔
اور اب ہم آپ کو حنیف اخگر صاحب کے چند اشعار سنانا چاہیں گے ..
دشمنوں پر اگر وقت کوئی پڑا
دوستوں کی طرح پیش آئے ہم
خلوتِ جاں میں ترا درد بسانا چاہے
دل سمندر میں بھی دیوار اٹھانا چاہے
کسی کے جورِ مسلسل کا فیض ہے اخگر
وگرنہ درد ہمارے سخن میں کتنا تھا
جب بھی اس زلفِ پریشاں کی ہوا آتی ہے
ہم تو خوشبو کی طرح گھر سے نکل جاتے ہیں
یہاں جو ادارے اور ذاتی حیثیت میں لوگ بے لوثی ، خلوص ، سرگرمی اور لگن کے ساتھ کام کر رہے ہیں بہت خوش آئند اور اطمینان بخش ہے ، لہذا برِّصغیر کے وہ تمام با ذوق اور اہلِ علم و دانش جو یہاں مقیم ہیں ، ان کی یہ اخلاقی ، سماجی ، تہذیبی اور ادبی ذمہّ داری بنتی ہے کہ وہ ایسے اداروں اور لوگوں سے تعاون کریں ، ان کی ہمتّ افزائی کریں ، پذیرائی کریں ... کہ اسی طور ہم سات سمندر پار اپنی تہذیب و ثقافت اور زبان کو قائم و دائم رکھ سکتے ہیں۔
***
ڈاکٹر احمد علی برقی اعظمی
بیاد ِپروفیسر ڈاکٹر قمر رئیس مرحوم

اردو ادب کی روحِ رواں تھے قمر رئیس
عظمت کا فکر و فن کی نشاں تھے قمر رئیس
ہیں عالمی سطح پہ سبھی اُن کے قدر داں 

تھے سرخرو ہمیشہ جہاں تھے قمر رئیس
اہلِ نظر کو اُن پہ ہمیشہ رہے گا ناز

نورِ نگاہِ دیدہ وراں تھے قمر رئیس
اُن کی نگارشات ہیں میزانِ آگہی
آئینہ دارِ حُسنِ بیاں تھے قمر رئیس
طرزِ بیاں میں اُن کے تھی بیحد شگفتگی
مشاطۂ عروسِ زباں تھے قمر رئیس
گلزارِ فکر و فن کے گُلِ سر سبد تھے وہ

تاریخ سازِ عہدِ رواں تھے قمر رئیس
کرتے تھے کسبِ فیض سبھی اُن کی ذات سے 

برقی عزیزِ پیر و جواں تھے قمر رئیس

***
ڈاکٹر اودیش رانی
آہ مظہر مہدی
مظہر مہدی اچانک غائب ہو گئے، پتہ نہیں تھا کہ یہ مسکراتا چہرہ ہجوم سے اس طرح لا پتہ ہو جائے گا۔ میں مظہر مہدی کو یوں تو عرصے سے جانتی تھی۔ حلف کی محفلوں میں وہ ترقی پسند مصنفین کی طرف سے چلے آئے تھے ، اردو تو خیر مادری زبان تھی مگر انگریزی بھی خوب لکھتے تھے۔
مرنے سے کچھ دن پہلے مجھے معلوم ہوا کہ وہ اسپتال میں ہیں تو دیکھنے پہنچی۔ بستر پر ایک نظم ٹائپ کی ہوئی دیکھی، پوچھا’’ کس کے لیے لکھی ہے؟‘‘ تو ہنس کر کہنے لگے ’’اپنے ڈاکٹر کے لیے لکھی ہے ‘‘۔ نظم بہت خوبصورت تھی ، اس میں ڈاکٹر کو مخاطب کر کے انہوں نے کہا تھا ’’مجھے دنیا کی ہر چیز خوبصورت دکھائی دیتی ہے حتیٰ کہ میرا موذی مرض سرطان بھی مگر میں اس کا پیچھا کروں گا اور اسے دور تک بھگاؤں گا، تم میرا ساتھ دینا۔‘‘
اس نظم کو ہم ان کی آخری نظم کہہ سکتے ہیں ، موذی مرض کا پیچھا کرتے کرتے وہ خلاء میں چلے گئے اور ڈاکٹر ان کاساتھ نہیں دے سکا ۔ وہ مظہر مہدی نہیں تھا کہ جس کو پکڑنا چاہتا اسے حاصل کر کے رہتا، یہاں وہ ہار گیا۔میں مظہر مہدی سے یوں تو ملتی رہتی تھی مگر ایک دن اچانک ہی وہ میرے سامنے آئے اور کہنے لگے ’’آپ نے پہچانا ؟‘‘ میں نے جواب دیا ’’ہاں‘‘ تو کہنے لگے’’ میں مظہر مہدی تو ہوں مگر آپ کیسے نہیں جانتی کہ میں کامریڈ ابراہیم کا بیٹا ہوں، عالم خوندمیری کا بھانجا ، مظہر مہدی‘‘ یہ سب بہت اچھا لگا تھا۔
یہ تو پتہ تھا کہ یہ تین بھائی ہیں مگر کبھی اظہر مہدی سے ملنے کا اتفاق نہیں ہوا تھا سب سے چھوٹے بھائی کو پارٹی کی میٹنگوں میں دیکھا ہوگا لیکن یاد نہیں تھا ۔ خیر پچھلے کئی برسوں سے مہدی سے ملاقاتیں ہوتی رہیں۔
انجمن ترقی پسند منصفین کی کل ہند کانفرنس تھی ، کملیشور آئے تھے کملا پرشاد جی سکریٹری منتخب ہوئے تھے ۔ مظہر مہدی اس میں اردو کی نمائندگی کرنے والے تنہا مصنف تھے ۔ انہوں نے مجھ سے کہا’’ اودیش آپ کو جلوس میں چلنا پڑے گا کیو ں کہ ترقی پسند مصنفین جنگ کے خلاف جلوس نکال رہے ہیں اور ہم چلیں گے۔‘‘ بہرحال دو کلو میٹر تک پیدل چلے ، اپریل کی دھوپ میں مظہر کے لطیفے اور کھلی کھلی ہنسی تھی جس نے پورا راستہ بنا تکلیف کے طے کروا دیا۔
پھر مظہر مہدی عرصے تک دکھائی نہ دیے ، اچانک ہی اس سال جنوری میں ملے اور کہا کہ جمال النساء باجی کی بکھری یادوں کو ایڈٹ کر رہے ہیں اور کتاب جلد ہی شائع ہو جائے گی ۔میں نے سوچا فرصت سے کتاب آئے گی مگر جنوری میں کتاب چھپ کر سامنے آ گئی اور جمال النساء باجی نے اسے تحفے میں راج بہادر گوڑ کو بھیج دی۔ میں نے مظہر کو فون کیا’’ کیا میں اس پر تبصرہ لکھوں؟‘‘ تو کہا’’ نہیں نہیں !میں اردو اکیڈیمی سے امداد لاؤں گا آج ہی جاؤں گا۔‘‘
اس طرح پندرہ دن بعد مجھے معلوم ہوا کہ کسی ادبی محفل میں مظہر مہدی بیماری کی وجہ سے حصہ نہ لے سکے۔ فون کیا تو پتہ چلا کہ ابھی مختلف امتحانات چل رہے ہیں اور ابھی کوئی نتیجہ برآمد نہیں ہوا ہے، شائد آنتوں کا ٹی بی ہے۔ پھر پتہ چلا کہ آئی سی یو میں شریک ہیں ، علاج جاری ہے۔ دو دن بعد علی ظہیر صاحب سے ملاقات ہوئی تو انہوں نے بتایا کہ اب سب کچھ ٹھیک ہے اور اب تو کچھ ہی دن میں وہ اپنے کاموں میں جٹ جائیں گے۔ میں اس خوش فہمی میں رہی کہ اردو اکیڈیمی سے نمٹ کر وہ مجھے بتائیں گے کہ کام ختم ہو گیا ہے۔
پھر بھی ایک عجیب سی بے چینی نے ایک روز مجھے فون کرنے پر مجبور کر دیا ۔ میں نے فون کیا تو لڑکی نے فون اٹھایا اور مظہر کو دیا ، مظہر کی آواز کی کھرچ مدھم ہو گئی تھی ۔ پوچھا ’’کیا ہوا ہے؟‘‘ تو کہنے لگے ’’ آج کل کی عام بیماری کینسر میں مبتلا ہو چکا ہوں، کیمو تھراپی ہوئی ہے ، دو دن سے ٹھیک تھا مگر آج طبیعت ڈھیلی پڑ گئی ہے ،کل کتابوں سے سلیقے سے رکھنے کے چکر میں دو تین گھنٹے صرف ہو گئے ۔ کتابوں کو جمانے میں اتنا تو وقت لگتا ہی ہے ، اسی کا نتیجہ آج بھگت رہا ہوں ، ایک آرام کرسی پر بیٹھا ہوں۔‘‘
میں نے فوراً مشورہ دیا ’’ کیمو تھراپی کے بعد بہت احتیاط کی ضرورت ہوتی ہے کیوں کہ جسم سے سفید جسیمے اور سرخ جسیمے دونوں کم ہونے لگتے ہیں۔ اگر احتیاط نہیں برتو گے تو نوبت آئی سی یو تک کی آسکتی ہے ، لوگوں سے بھی کم ملا کرو کیوں کہ نزلے زکام کا مریض بھی تمہارا دشمن ہوسکتا ہے ۔‘‘’’ میں احتیاط برتوں گا مجھے جلد اچھا ہونا ہے۔‘‘ مگر مجھے آثار اچھے نہیں دکھائی دے رہے تھے۔مجھے مظہر مہدی کے ساتھ گزاری وہ آخری شام یاد آ گئی جہاں اس کی شاگردہ فیروزہ ایک ایرانی نژاد امریکن لڑکی جو فارسی کے ہندوستانی لب و لہجے کو سیکھنے کی کوشش کر رہی تھی اور مظہر اس کی تربیت کر رہے تھے ۔وہ جس مکان میں رہتی تھی اس کے مالک مکان اس کو حجاب میں رہنے کے لیے کہہ رہے تھے اور مکان چھوڑ دینے کے لیے مجبور کر رہے تھے ۔ مظہر نے مجھ سے پوچھا ’’کیا آپ اسے رکھ سکتی ہیں ؟‘‘ میں نے جواب دیا ’’ دو سال بعد ضرور مگر ابھی ممکن نہیں ہے ۔‘‘ خیر وہ واپس امریکہ جانے والی تھی ،اس لیے اس مسئلے کو اس کے واپس آنے تک ملتوی رکھا اور کہنے لگے’’ اچھا ہوا تم مل گئیں ورنہ یہ محفل تو میرے لیے بالکل الگ محفل ہے ، یہاں کوئی صوفی ازم کا اسکالر ہے تو کوئی تاریخ کا مگر مجھے تو کبھی گپ مارنے والا بھی چاہیے۔‘‘ میں نے کہا ’’یہ دانشور کیا کچھ کم گپ مارتے ہیں۔‘‘ یہ سن کر وہ ہنسنے لگے تھے۔ جب کھانا لگایا گیا تو میں نے میزبان سے کہا ’’بھائی کہو اللہ دیا ۔‘‘ خیر ہنس بول کر پارٹی سے واپس آ گئے اور اس کے بعد وہ اپنے کاموں میں جٹے رہے ، کچھ گھریلو ذمے داریوں کو بھی نبھانا تھا ، کچھ دوسری سماجی مصروفیات تھیں۔ پارٹی میں مجھ سے وعدہ لیا تھا کہ میرے ریڈیو پر پڑھے گئے افسانوں کو شائع کروائیں گے میں نے بھی یوں ہی حامی بھر لی تھی مگر فروری میں جب باجی کی کتاب تیار ہوئی تو کہا میں جلد ہی آپ کی کتاب بھی تیار کر لوں گا ، تیار رکھیے میں تیز رفتار ہوں۔
کیا معلوم تھا کہ یہ تیز رفتاری اتنی تیز ہوگی کہ ہم سب سے آگے نکل جائیں گے ۔ اپنی ساری ذمے داریوں کو یوں بالائے طاق رکھ کر مظہر مہدی غائب ہوسکتے ہیں، اس کا گمان بھی نہ تھا مگر موذی کینسر نے تو ان پر چھپ کر وار کیا تھا اور دھیرے دھیرے ان کے جسم میں اپنا گھر بنا لیا تھا ۔ اس حملہ آور کو نکال پھینکنا مظہر کے بس کی بات نہ تھی مگر وہ تو انقلابی ذہنیت کے حامل تھے ، مقابلہ کرنا خوب جانتے تھے ، اسی مقابلے کی تیار ی نے ان کو کہاں کمزور کر دیا کوئی نہیں جانتا۔
بہرحال ! دوستوں کا ایک اچھا دوست اور ایک اچھا شاعر حیدرآباد نے کھود یا۔
***
امتیاز الدین
عصرِ حاضر کا نظیر اکبر آبادی ۔۔ حبیب تنویرؔ
حبیب تنویر جن کا 86 سال کی عمر میں 8 جون 2009 ء کو انتقال ہوا، حقیقی معنوں میں ایک ممتاز اور منفرد شخصیت کے مالک تھے ۔ انھوں نے تھیٹر کو اپنی زندگی بنا لیا تھا۔ سچ پوچھیے تو وہ خود تھیٹر کی زندگی بن گئے تھے ۔ حبیب تنویر کو تین ہفتے قبل بھوپال کے نیشنل ہاسپٹل میں نمونیا اور سانس کی تکلیف کے سبب داخل کرایا گیا تھا۔ ڈاکٹروں نے اُنھیں بچانے کی ہر ممکن کوشش کی لیکن ایک نہ ایک دن انھیں دنیا کا یہ اسٹیج چھوڑنا تھا اور اپنے بے شمار مداحوں سے رخصت لینی تھی۔
حبیب تنویر کا خاندانی نام حبیب احمد خاں تھا ۔ انھوں نے رائے پور سے میٹرک اور ناگپور سے بی اے کیا۔ اس کے بعد وہ علی گڑھ گئے اور ایم اے میں داخلہ لیا لیکن شاید ایم اے کی تکمیل نہیں کی اور وہاں سے ممبئی چلے گئے ۔
حبیب تنویر نے اپنی ادبی زندگی کا آغاز شاعری سے کیا اور تنویر تخلص رکھا ۔ مجھے یاد ہے کہ میں نے آج سے کم و بیش پچاس سال پہلے انھیں حیدرآباد کے ایک مشاعرے میں دیکھا تھا ۔ انھوں نے ایک طویل بحر کی غزل پڑھی تھی۔ حبیب تنویر نے بہت لہک کر کلام سنایا تھا اور کامیاب رہے تھے میں ان دنوں بہت کم عمر تھا ۔ غزل تو مجھے یاد نہیں رہی البتہ یہ یاد ہے کہ حبیب تنویر پائپ پی رہے تھے ۔ اس کے بعد میں نے کسی رسالے میں حبیب تنویر کا کلام نہیں دیکھا ۔ انھوں نے اپنے آپ کو ڈرامے کے لیے وقف کر دیا تھا۔ حبیب تنویر اپنی عملی زندگی کی ابتدا ریڈیو کی ملازمت سے کی۔ پریم چند کی کہانی پر مبنی ’’شطرنج کے مہرے ‘‘ اور ’’چرن داس چور‘‘ ان کے مشہور ڈرامے ہیں ۔ ان کا شاہ کار ڈرامہ ’’آگرہ بازار‘‘ ہے ۔ مشہور عوامی شاعر نظیر اکبر آبادی کی شاعری پر مبنی اس ڈرامے میں بازار کو انسانی سماج کی اسی تصویر کی طرح پیش کیا گیا ہے جس کے نقوش انمٹ اور لازوال ہیں ۔ نظیر اکبر آبادی نے ’’سو ہے وہ بھی آدمی‘‘ کی مختصر سی ترکیب میں انسانی زندگی کے ہر رخ کو بڑی خوبی سے دکھایا تھا ۔ حبیب تنویر نے اسی سماجی تفاوت کو اس خوبی سے پیش کیا کہ یہ ڈراما تھیٹر کی تاریخ میں ایک سنگ میل بن گیا۔ حبیب تنویر نے یہ ڈراما جامعہ ملیہ دہلی میں پیش کیا تھا۔ اس ڈرامے کی ایک خصوصیت یہ تھی کہ اس کے تمام ادکار نا تجربہ کار تھے ۔ حبیب تنویر نے اوکھلا گاؤں کے رہنے والوں اور جامعہ کے طلبا کو لے کر یہ ڈراما تیار کیا تھا۔ حبیب تنویر کے خیالات ترقی پسندانہ تھے ۔ وہ فسطائیت اور فرقہ پرستی کے خلاف تھے ۔ فرقہ پرست جماعتیں ان سے خار کھاتی تھیں لیکن حبیب تنویر نے کبھی کسی کے آگے گھٹنے نہیں ٹیکے ۔ ان کے ڈرامے پونگا پنڈت پر بھی بہت غل غپاڑا ہوا لیکن حبیب تنویر کے استقلال میں کوئی کمی نہیں آئی۔
حبیب تنویر جنہیں عام طور پر حبیب صاحب کہا جاتا تھا، 1955ء میں انگلینڈ گئے اور وہاں رائل اکیڈمی آف ڈرامیٹک آرٹس اور برسٹل اولڈوک تھیٹر میں ٹریننگ حاصل کی۔ اس کے بعد وہ دو سال تک یورپ کے مختلف ممالک کا دورہ کرتے رہے اور تھیٹر کا عملی مشاہدہ کیا۔1956ء میں برلن میں ان کا قیام رہا ۔ یہاں انھوں نے تھیٹر کی شہرہ آفاق شخصیت بریخت کے ڈرامے دیکھے اور ان سے بے حد متاثر ہوئے ۔
حبیب تنویر کے دیگر ڈراموں میں ’’مٹی کی گاڑی‘‘ گاؤں کے نام سسرال ’’مور نام داماد‘‘ ’’اُتر رام چریتا‘‘ ، ’’بہادر کلارین‘‘ ’’کام دیو کا پنا بسنت ریتو کا سپنا‘‘ ، ’’زہریلی ہوا‘‘ ’’راج رکت‘‘ وغیرہ مشہور ہیں ۔ حبیب صاحب نے رچرڈائین برو کی فلم ’’گاندھی‘‘ میں بھی کام کیا تھا۔ انھوں نے گیارہ ہندی فلموں میں اپنی اداکاری کے جوہر دکھائے ۔ حبیب صاحب کوکئی اعزازات ملے ۔ انھیں پہلے پدما شری اور بعد میں پدما بھوشن سے نوازا گیا۔ وہ ایک ٹرم کے لئے راجیہ سبھا کے رکن رہے ۔ سنگیت ناٹک اکیڈیمی فیلوشپ اور سنگیت ناٹک اکیڈیمی ایوارڈ سے بھی اُنھیں نوازا گیا۔ چرن داس چور کے لیے اُنھیں ایڈنبرا فیسٹول کے اعلی انعام سے بھی سرفراز کیا گیا۔
حبیب تنویر نے غالب پر بھی ایک ڈرامہ لکھا تھا جس میں غالب کا کردار خود انھوں نے ادا کیا تھا۔ ڈرامہ سے ان کی دل چسپی کا یہ عالم تھا کہ جن دنوں وہ راجیہ سبھا کے ممبر تھے تو دہلی میں ان کا سرکاری بنگلہ تھیٹر کی سرگرمیوں کا مرکز رہا کرتا تھا۔ ان کے انتقال کے بعد جب ان کی لڑکی نگین سے پوچھا گیا کہ ان کے رشتہ دار کہاں کہاں سے آئیں گے تو اس نے جواب دیا کہ رشتہ دار تو نہیں البتہ ڈرامے سے جڑی ہوئی ہستیاں مختلف جگہوں سے آئیں گی۔ تھیٹر ہی ان کا خاندان تھا۔
1954ء میں حبیب تنویر نے قدسیہ زیدی کے ساتھ ہندوستانی تھیٹر میں کام شروع کیا تھا۔ یہیں ان کی ملاقات مونیکا مشرا سے ہوئی جو آگے چل کر ان کی رفیق حیات بن گئیں ۔ چار سال پہلے مونیکا مشرا کا انتقال ہو گیا تھا جس کا حبیب صاحب کو بہت صدمہ تھا۔ حبیب تنویر نے چھتیس گڑھی زبان میں ڈرامے پیش کیے جو بہت مقبول ہوئے جیسے ’’مٹی کی گاڑی‘‘ ، ’’گاؤں کے ناوم سسرال‘‘ مور ناول داماد وغیرہ۔ موخرالذکر ڈرامے مزاحیہ رنگ میں ہیں جس میں ایک بوڑھا شخص کسی نوجوان لڑکی سے شادی کر لیتا ہے لیکن بعد میں لڑکی کسی نوجوان کے ساتھ فرار ہو جاتی ہے ۔ 1959ء میں حبیب تنویر نے ’’نیا تھیٹر‘‘ بھوپال میں قائم کیا۔ اسی تھیٹر کے بینر تلے انھوں نے ڈرامے کے فن کو بامِ عروج پر پہنچایا۔
حبیب تنویر کے ڈراموں کی مقبولیت کا ایک سبب یہ تھا کہ وہ عام بول چال کی زبان استعمال کرتے تھے اور ان کے موضوعات انسانی زندگی سے بہت قریب تھے ۔ ’’کام دیو کا بسنت ریتو کا سپنا‘‘ شیکسپیر کے مشہور ڈرامے Midsummer Night's Dream کا ایک بہترین مرقع ہے ۔
ایکٹر جمیل خاں جنھوں نے ’’آگرہ بازار‘‘ میں کام کیا ہے ، حبیب صاحب کے دل سے معترف تھے ۔ بڑے بڑے فن کار بھی حبیب تنویر سے متاثر تھے ۔ نصیرالدین شاہ جیسا اداکار ان کے سامنے شاگرد کی طرح بیٹھتا تھا۔
حبیب تنویر آخری عمر میں اپنی سوانح عمری لکھ رہے تھے جو اب نامکمل رہ گئی ہے ۔ شاید ان کا کوئی عقیدت مند اسے مکمل کر دے لیکن سچی بات یہ ہے کہ ایک عظیم فن کار کی زندگی کی کہانی اکثر ادھوری رہ جاتی ہے ۔ اس کا چھوڑا ہوا کام کوئی اور آگے بڑھاتا ہے ۔ اس طرح اس کی زندگی جسمانی پیکر کی بجائے انسانی آرزو کی شکل میں زندہ رہتی ہے ۔
***
تشکر: منصف، حیدر آباد
خورشید احمد جامی
غزل
زمیں پہ چاند اترتا دکھائی دیتا ہے
ترا خیال بھی تجھ سا دکھائی دیتا ہے
جو ساتھ لے کے چلا تھا ہزار ہنگامے
وہ شخص آج اکیلا دکھائی دیتا ہے
ہوا چلی تو اندھیروں کی آگ تیز ہوئی
ہر ایک خواب پگھلتا دکھائی دیتا ہے
بڑے عجیب ہیں یہ درد و غم کے رشتے بھی
کہ جس کو دیکھئے اپنا دکھائی دیتا ہے
بدلتے جاتے ہیں الفاظ صورتیں اپنی
چلو تو یہ بھی تماشہ دکھائی دیتا ہے
دیار شوق ہو یا دشت بے کراں جامی
کہاں کہاں کوئی تنہا دکھائی دیتا ہے
***
شاہد احمد دہلوی
جوشؔ ملیح آبادی۔ ۔ ۔ دیدہ و شنیدہ
میرے والد مرحوم کو اُردو کی نئی مطبوعات منگانے کا شوق تھا۔ کتابیں اور رسالے چھپتے ہی ان کے پاس پہنچ جایا کرتے تھے ۔غالباً 1925ء یا 1926ء کا ذکر ہے کہ نئی کتابوں میں ایک کتاب ’’روحِ ادب‘‘ بھی آئی تھی۔ یہ کتاب اس زمانے میں شائع ہونے والی کتابوں سے یکسر مختلف تھی۔ اس کی ہر بات انوکھی تھی۔ ’’بانگ درا‘‘ کے سائز پر چھپی تھی، جو اس زمانے میں بالکل مروج نہیں تھا۔ کتابت و طباعت بڑی دیدہ زیب تھی۔ چند تصویریں بھی اس کتاب میں شامل تھیں ۔ ’’روحِ ادب‘‘ میں چھوٹے چھوٹے شاعرانہ مضامین تھے ۔ شاعرانہ مختصر مضامین لکھنے کا خبط اب سے چالیس سال پہلے ہر ادیب کو تھا۔ بلکہ اسے کمال نثر نگاری سمجھا جاتا تھا کہ ایسی عبارت لکھی جائے جس میں موٹے موٹے عربی فارسی الفاظ اور مغلق ترکیبیں ہوں اور اصل بات بہت ذرا سی ہو۔ بلکہ اگر اصل بات سرے سے اس میں ہو ہی نہیں تو اور بھی اچھا۔ اس صورت میں یہ تحریر ادیب کی شاہکار بن جاتی تھی۔ ایسے ہر ادیب کی ہر تحریر شاہکار تصور کی جاتی تھی۔ کتنے ہی ادیب ایسے تھے جو صرف شاہکار ہی لکھا کرتے تھے ۔ اصل میں یہ بیماری گیتانجلی کے ترجمہ سے اردو میں پھیلی تھی۔ ٹیگور کی مابعد الطبیعاتی شاعری کو یار لوگ سمجھتے ہوں یا نہ سمجھتے ہوں جھٹ اس کے ترجمہ پر اتر آئے ۔ چونکہ ٹیگور کو نوبل پرائز ملا تھا اس لئے یہ سمجھ لیا گیا کہ ضرور اس میں کوئی بڑے کام کی بات کہی گئی ہے ۔ حالانکہ آج تک یورپ والوں ہی کی سمجھ میں نہیں آیا کہ ملاری اور مانتر لنک قسم کے شاعر کیا فرما گئے ہیں کہ ؂
ایک دروازہ کھلا
ایک دروازہ بند ہوا اور
ایک بچے کے رونے کی آواز آئی۔
انہیں یہی معلوم نہ ہو سکا کہ اس پر کہاں سر دُھنا جائے ؟ ٹیگور نے بھی یہی گر استعمال کیا اورئیٹس نے اُسے جھنڈے پر چڑھا دیا۔ اردو کی شامت اعمال، یہ کتاب کہیں سے نیازؔ فتحپوری کے ہاتھ لگ گئی۔ ’’عرض نغمہ‘‘ کے نام سے اس کا ترجمہ فوراً تیار ہو گیا۔ نام ہی دیکھ لیجئے ’’عرضِ نغمہ‘‘۔ اس کے اندر جو گیت ٹیگور کے شاہکار ہیں اسے کسی وقت فرصت سے دیکھئے گا تو اس کے جوہر آپ پر کھل جائیں گے ۔ ہمارے ادیبوں کے ہاتھ ایک سہل نسخہ لکھنے لکھانے کا آیا، لگے سب کے سب عرضِ نغمہ کرنے البتہ اتنا اضافہ ٹیگور پر اور کیا کہ اپنی تحریروں میں بہت سارے آہ ۔ ۔ ۔ ڈیش اور نقطے اور ڈنڈے (!) جہاں تہاں ڈال دئیے تا کہ پڑھنے والے اِن ڈیشوں اور ڈنڈوں سے نفس مضمون کی بھیلی پر سر پھٹول کرتے رہیں ۔ پیاز کو چھیلئیے ، پرت ہی پرت اترتے چلے جائیں گے ، مغز آپ کہیں نہیں پائیں گے ۔ یہی حال اس نیازی یا پیازی ادب کا تھا جسے ’’ادبِ لطیف‘‘ موسوم کیا گیا، جو دراصل ہماری نثر کا ’’چوما چاٹی اور سانڈے کے تیل‘‘ کا دَور تھا۔
بات میں بات نکل آئی ؂
ذکر جب چھڑ گیا قیامت کا
بات پہنچی تری جوانی تک
ہاں تو ذکر تھا ’’روحِ ادب‘‘ کا۔ اس میں نثر پارے درج تھے ان کا اندازِ تحریر روشِ عام سے یکسر مختلف تھا۔ واقعی یہ معلوم ہوتا تھا کہ نثر میں نظمیں لکھی گئی ہیں ۔ مصنّف کا نام تھا نواب شبیر حسین خان جو جوشؔ ملیح آبادی ہیں میں نے جوشؔ صاحب کو یہیں سے جانا پہچانا۔ اس کے بعد ’’ہمایوں ‘‘ میں ان کا کلام بالالتزام شائع ہونے لگا اور بعض اور مقتدر ادبی رسالوں میں بھی۔ ساقیؔ میں جنوری۰۳۹۱؁ء، یعنی پہلے ہی پرچہ سے جوشؔ صاحب کا کلام آنے لگا۔ ۲۳ ؁ء میں مجھے اپنے منجھلے بھائی مبشّر احمد اور دوسرے عزیزوں سے ملنے حیدرآباد جانے کا اتفاق ہوا۔ مجھے جن ادیبوں اور شاعروں سے حیدرآباد میں ملنا تھا ان کی فہرست خاصی طویل تھی۔ منجھو صاحب پولیس کے آدمی! انہیں تمام سلسلوں کی خبر تھی۔ فہرست دیکھ کر بولے ’’فرحت اللہ بیگ سے تمہیں سید وزیر حسین ملوائیں گے ۔ فانی، جوش اور علی اختر سے کرنل اشرف الحق۔ مولوی عنایت اللہ سے تابش، میں بھی ساتھ چلا چلوں گا۔ تمکین کاظمی تو یہ سامنے ادارہ علمیہ میں روز شام کو آتا ہے ۔ اور یہ ناکارہؔ اور آوارہؔ اور کون کون ہے ، انہیں تھانے میں یہیں کیوں نہ بلوا لیا جائے ؟‘‘ میں نے کہا ’’ مناسب نہیں ہو گا۔ پہلے میں ایک ایک بار سب کے یہاں ہو آؤں ۔ بولے ’’تو پھر یہ کرتے ہیں کہ تھانے میں نہیں کھانے پر سب کو بلا لیتے ہیں ۔‘‘ میں نے کہا ’’اسے بھی بعد کے لئے اُٹھا رکھو۔‘‘ یہ باتیں ہو ہی رہی تھیں کہ کرنل اشرف الحق باہر ہی سے آوازیں دیتے در آئے ۔ ’’ شاہد کہاں ہے ، شاہد کہاں ہے ؟‘‘ میں دوڑ کر ان سے لپٹ گیا۔ اس وقت عمر میں مجھ سے دگنے تھے ۔ میرے پھوپھی زاد بھائی تھے ۔ چودہ سال ولایت میں رہ کر ایڈنبرا سے ڈاکٹری کی سند لے کر آئے تھے اور قلعہ گولکنڈہ میں افواج باقاعدہ کے ڈاکٹر تھے ۔ اللہ اُن کی روح کو شرمائے ہر وقت اتنی پیتے تھے کہ مرنے لگتے تھے ۔ وہ شراب کو کیا چھوڑتے شراب انہیں چھوڑ دیتی تھی۔ اچھے ہونے کے بعد مہینوں نہیں پیتے تھے ، پھر کوئی دوست ہشکا دیتا اور سلسلہ پھر جاری ہو جاتا۔ مگر اتنی پینے پر بھی میں نے ڈاکٹر صاحب کو کبھی بہکتے یا مدہوش ہوتے نہیں دیکھا۔ وہ اس قدر عجیب و غریب کردار کے آدمی تھے کہ اُن پر ایک علیحدہ مضمون لکھنے کی ضرورت ہے ۔ مختصراً یہ سمجھئیے کہ منجملہ اور صفات کے شعر کہنے کا بھی خاص ملکہ رکھتے تھے ۔ مگر ہزل تو کیا نرا کُھرا فحش۔ عریاںؔ تخلص تھا۔ شعر و شاعری کی وجہ سے حیدرآباد کے تمام شاعروں سے تعلق تھا۔ اور سب کا دم بھی ان سے نکلتا تھا کیونکہ ذرا سی بات پر فحش ہجو لکھ دیا کرتے تھے ، اور ستم بالائے ستم یہ کہ خود جا کر اسے سنا بھی دیتے تھے ۔ خیر تو ڈاکٹر صاحب سے یہ طے ہو گیا کہ جوشؔ صاحب سے مجھے وہ اگلے دن ملوا دیں گے ۔ دوسرے دن صبح دس بجے ڈاکٹر صاحب آئے اور مجھے دارالترجمہ لے گئے ۔ سب سے پہلے ابوالخیر مودودی سے ملوایا جو ابوالاعلی مودودی کے بڑے بھائی تھے ۔ دھان پان سے نرم و نازک آدمی تھے مگر ان کے لفظ لفظ میں علمیت ٹپکتی تھی۔ ڈاکٹر صاحب کے خاص دوستوں میں سے تھے ۔ خوش اخلاقی سے کھانے پر مدعو کیا۔ مولانا عمادی سے ملوایا۔ انھوں نے بھی دعوت کی پیشکش کی۔ جوشؔ صاحب سے ملوایا۔ گرمجوشی سے ملے۔ دعوت کا دن مقرر کر لیا۔ باہر نکل کر میں نے کہا ’’بھائی جان، اگر دعوتیں ایسی فراخ دلی سے قبول کی گئیں تو منجھو صاحب بگڑ جائیں گے ۔‘‘ بولے ’’ میں منجھو صاحب کو سمجھا لوں گا۔‘‘ اس کے بعد گھڑی دیکھ کر بولے ’’ ابھی دوپہر کے کھانے میں کچھ دیر ہے ، لگے ہاتھوں علی اختر سے بھی مل لو۔ میں نے کہا چلئیے علی اختر کے گھر پہنچے ۔ دروازہ کھٹکھٹایا۔ لڑکا برآمد ہوا۔ ڈاکٹر صاحب نے پوچھا ’’ابّا ہیں ‘‘؟ وہ ہیں کہہ کر اندر بھاگا۔ ڈاکٹر صاحب نے کہا ’’سنو۔ اُن سے بولو شاہد احمد دہلوی ملنے آئے ہیں ۔‘‘ لڑکا میرا نام جانتا تھا، ایک نظر اس نے مجھے دیکھا اور تیتری ہو گیا۔ پانچ منٹ گذر گئے واپس نہیں آیا۔ ڈاکٹر صاحب نے بتایا کہ آج کل علی اختر کے سارے جسم پر پھوڑے پھونسیاں نکل آئی ہیں ۔ دوا ملے بیٹھا ہو گا۔ دفتر سے چھٹی لے رکھی ہے ۔ بارے لڑکا منہ لٹکائے واپس آیا اور نیچی نظریں کئے بولا ’’ابّا کہیں باہر گئے ہوئے ہیں ۔ جب ہم کار میں واپس آ بیٹھے تو ڈاکٹر صاحب نے کہا ’’گھر ہی میں تھا‘‘ میں نے پوچھا ’’تو ملے کیوں نہیں ؟‘‘ بولے کل معلوم ہو جائے گا۔اگلے دن ڈاکٹر صاحب علی اختر کے ہاں سے ہوتے ہوئے آئے ۔ انھوں نے بتایا کہ ’’علی اختر ملے تھے اور بہت شرمندہ تھے کہ کل تم سے نہیں ملے ۔ دراصل اس بیچارے کے پاس اتنے پیسے نہیں ہیں کہ تمہاری دعوت کر سکے ۔ یہاں کا رواج یہی ہے کہ مہمان کی دعوت ضرور کی جاتی ہے ۔ انکی اس حرکت پر مجھے غصہ آیا اور ترس بھی آیا کہ محض ایک بے ہودہ رواج کے باعث اس دفعہ اُن سے ملاقات نہ ہو سکی۔
جوش صاحب کے ہاں ڈاکٹر صاحب مجھے لے گئے ۔ خاصی پُر تکلف دعوت تھی۔ دسترخوان پر ہنسی مذاق کی باتیں ہوتی رہیں ۔ ڈاکٹر صاحب بڑے زندہ دل آدمی تھے ۔ روتوں کو ہنساتے تھے ۔ جوشؔ صاحب شاعر بھی تھے اور بادہ خوار بھی، اس لئے ڈاکٹر صاحب سے انکی خوب بنتی تھی۔ ڈاکٹر صاحب کی زبانی مجھے جوشؔ صاحب کے بہت سارے واقعات معلوم ہوئے ۔ ان میں سے چند آگے بیان ہوں گے ۔
ڈاکٹر صاحب عمدہ ولایتی شراب پیا کرتے تھے ۔جوشؔ صاحب بلا نوش تھے ، جو بھی مل جائے چڑھا جاتے تھے ۔ انہیں جب بھی فرصت ملتی شام کو ڈاکٹر صاحب کے ہاں جا پہنچتے ، عمدہ اور مفت کی ملتی تھی اس لئے گلاس پر گلاس چڑھائے چلے جاتے ۔ ڈاکٹر صاحب دو تین گلاسوں میں چھک جاتے تھے ۔ بوتل یا تو ہفتہ میں ایک خرچ ہوتی تھی یا اب تیسرے ہی دن، بیوی کہہ دیتی کہ آپ شہر جائیں تو اپنی بوتل لے آئیں ۔ شروع شروع میں تو یہ ڈھڑا چلتا رہا مگر جب مہنگا پڑنے لگا تو ڈاکٹر صاحب کے نشے ہرن ہونے لگے ۔ ایک دن شہر گئے تو ایک ولایتی بوتل بھی لے آئے اور دیسی ٹھرّے کی بھی۔ ٹھرّا دیکھ کر اُن کی بیوی چمکیں ۔ ’’جب ٹھرّا آپ کو نہیں پچتا تو آپ کیوں لائے ہیں ؟ اُس موئے شرابی نے آپ کو بھی ٹھرّے پر لگا دیا۔‘‘ ڈاکٹر صاحب نے بڑی متانت سے کہا ’’ یہ ٹھرّا اسی موئے شرابی کے لئے ہے ۔‘‘ ڈاکٹر صاحب خود گلاس کبھی نہیں بناتے تھے ۔ گھر میں بیوی بنا کر دیتی تھیں اور گھر کے باہر ایک ملازم جو ہمیشہ ساتھ رہتا تھا۔ اب یہ ہونے لگا کہ جب جوشؔ صاحب آ جاتے تو ڈاکٹر صاحب کے آواز لگانے پر ملازم دو گلاس بیگم صاحب سے بنوا کر یا خود بنا کر لاتا اور ٹھرّے والا گلاس جوشؔ صاحب کو بھڑا دیتا ۔ جوش صاحب کہتے کہ آپ بھی دیسی پینی شروع کر دی؟ تو ڈاکٹر صاحب کہتے ہاں ۔ مگر یہ دیسی اچھی ہے ۔ فریب کا یہ سلسلہ دنوں جاری رہا۔ بعد میں ڈاکٹر صاحب نے خود ہی اس کا بھانڈا پھوڑ دیا۔ اُن کے دل میں کوئی بات رہتی نہیں تھی۔شاید ہر شرابی کا دل منافقت سے خالی ہو جایا کرتا ہے ۔
جب جوشؔ صاحب کے لئے نظامِ دکن میر عثمان علی خان نے ملک بدری کا فرمان جاری کیا تو مجھے کسی نے حیدرآباد سے اطلاع دی کہ ساقیؔ میں غزل گو سے خطاب جو نظم جوشؔ صاحب کی چھپی ہے اس پر عتاب ہوا ہے ۔ پیشی کے ایک منہ چڑھے آدمی نے نظام کو سندکا دیا کہ حضور یہ گستاخی جوشؔ نے آپ کی شان میں کی ہے ۔ اُس زمانے میں جریدہ شاہی اور روزنامہ رہبر دکن میں روزانہ میر عثمان علی خاں کی ایک پھسپھسی سی غزل مع رائے اُستاد جلیلؔ چھپا کرتی تھی۔ یہ رائے بھی حضرت خود ہی لکھ دیا کرتے تھے کہ ’’سبحان اللہ! کیا غزل ہوئی ہے ۔‘‘ مجھے اطلاع دینے والے نے یہ اندیشہ بھی ظاہر کیا تھا کہ شاید ریاست میں ساقیؔ کا داخلہ ممنوع قرار دیا جائے گا۔ مگر اس کی نوبت نہیں آئی۔ جوشؔ کو چوبیس گھنٹے میں ممالکِ محروسہ سے نکل جانے کا حکم ملا تھا۔ یہ بارہ ہی گھنٹے میں وہاں سے نکل لئے کہ کہیں ضبطی اور قید کا دوسرا فرمان جاری نہ ہو جائے ۔ ’’رہبر دکن‘‘ میں روزانہ ذرا ذرا سی بات پر فرمان نکلتے رہتے تھے ۔ سبحان اللہ! پڑھنے کے لائق ہوتی تھی عبارت اِن فرمانوں کی۔ کاش کوئی انھیں جمع کر کے شائع کر دے ۔ خوجی اور حاجی بغلول کو آپ بھول جائیں گے ۔ خیر، یہ ایک الگ کہانی ہے ۔ دراصل نظام کے منجھلے شہزادے معظّم جاہ کے شبینہ دربار میں جوشؔ کا عمل دخل ضرورت سے زیادہ ہو گیا تھا۔ اس دربار کے واقعات سن کر رونگھٹے کھڑے ہو جاتے ہیں ۔ مختصراً یوں سمجھئیے کہ شر رؔ کا دربار حرام پور سے آگے گرد تھا۔ جوشؔ اس دربار کے حاضر باش تھے ۔ میں نے حیدرآباد کے ثقہ راویوں سے سنا ہے کہ معظم جاہ کے اشارے پر کُل حاضر باش ننگے ہو کر ناچنے لگتے تھے ، اور اس کے بعد جو کچھ ہوتا وہ لکھا نہیں جا سکتا۔ اگر کوئی پکھیرو ذرا نہیں نکّڑ کرتا تو پیش خدمتوں کو حکم ہوتا کہ آپ کو بنا لاؤ۔ وہ اس غریب کو اٹھا لے جاتے اور پچھاڑ کر اتنی پلاتے کہ اُسے اپنے تن بدن کا ہوش نہ رہتا، پھر اسے دربار میں برہنہ کر کے پیش کیا جاتا اور اسے اُوندھا کر کے جلتی ہوئی موم بتی لگا دی جاتی۔ یہ منظر دیکھ کر سب کے دلوں کے کنول کھل جاتے ۔ اور جب وہ ہوش میں آتا تو اس سے کہا جاتا ’’آئندہ سرکار کے کسی حکم سے سرتابی نہ کرنا۔‘‘ ان تمام بیہودگیوں کی اطلاع عالیجاہ کو پہنچتی رہتی تھی مگر وہ شفقت پدری میں مر جاتے تھے ۔ بیٹے سے تو کچھ نہ کہتے اس کے حاضر باشوں کی تاک میں لگ جاتے ۔ چنانچہ طویلے کی بلا بندر کے سر، جوشؔ پر نزلہ گرانے کا انھیں بہانہ ہاتھ آ گیا۔ حیدرآباد چھوڑنے کے کچھ عرصہ بعد دلّی آ گئے ۔
***
تشکر: منصف، حیدر آباد

ثمینہ راجا

سالگرہ
کہیں پناہ نہیں دشتِ رائگانی میں
عجیب موڑ ہے یہ عمر کی کہانی میں
خلا ہے چاروں طرف ۔۔۔ آسماں تلک ہے خلا
زمین پاؤں کے نیچے سے جانے کب نکلی
نجانے کب سے خلا آ گیا ہے زیر ِ قدم
فلک تو خیر کبھی دوست تھا ۔۔۔ نہ ہو گا کبھی
زمیں کہاں ہے، کہاں ہے زمیں، کہاں ہے زمیں؟
اندھیرا چاروں طرف ۔۔۔ آسماں تلک پھیلا
اندھیرا پاؤں کے نیچے ۔۔۔ اندھیر آنکھوں میں
کہاں ہے دھوپ، کہاں چاندنی، چراغ کی لَو
وہ ملگجا سا اجالا کوئی ستاروں کا
جو رات بھر کو سہارا ہو راہداروں کا
کہاں ہے روشنی ۔۔۔ اِن منتظر مکانوں کے
اداس شیشوں سے چَھنتی ہوئی ۔۔۔ بکھرتی ہوئی
اداس راہگزر، ہر مکاں، مکین اداس
اداس سارا نگر، آسماں، زمین اداس
ہنسی کہاں ہے، کہاں ہے ہنسی، کہاں ہے ہنسی؟
کرن کی طرح چمکتی نہیں ہنسی کوئی
فضا کے دل میں دھڑکتی نہیں ہنسی کوئی
ملال چاروں طرف ۔۔۔۔ آسماں تلک ہے ملال
ملال، پاؤں کے نیچے کہ جس پہ ٹھہرا ہے
وجود ۔۔۔ سائے کے مانند، وہم کی صورت
خوشی کہاں ہے، کہاں ہے خوشی، کہاں ہے خوشی؟
سزا ہے چاروں طرف ۔۔۔ آسماں تلک ہے سزا
سزائے جرم نہیں یہ ۔۔۔ سزا ہے، ہونے کی
سزا ہے پاؤں کے نیچے کہ بے زمینی ہے
یہ زندگی ۔۔۔ جو کبھی زندگی تو تھی ہی نہیں
پر اب تو صرف گماں، صرف بے یقینی ہے
یقیں کہاں ہے، کہاں ہے یقیں، کہاں ہے یقیں؟
نہ کوئی دوست، نہ ہمدم، نہ آشنا کوئی
نہ بے وفا ہے کوئی اور نہ با وفا کوئی
کوئی بھی راہ نہیں ۔۔۔ دشتِ رائگانی میں
کہیں بھی موڑ نہیں، ہجر کی کہانی میں
گرہ اک اور لگی ۔۔۔ رشتۂ زمانی میں!
***
مضطر مجازؔ

مرزا غالبؔ
مایۂ ذوق سخن خاصۂ خاصانِ غزل

وہ تری ذات کہ ہے جس سے فزوں شانِ غزل

تیرا ہر لفظ ہے گنجینۂ معنی کا طلسم

تیرا ہر مصرعۂ تر گوہرِ تابانِ غزل

تیرے ہر نقش سے آرائشِ ایوانِ سخن

تیرے ہر شعر سے افزائشِ ایمانِ غزل

ہر عبارت میں تری بادۂ معنی کا سرور

ہر اشارت میں تری نشۂ عرفانِ غزل

تجھ سے تابندگیِ روئے تغزل کا بھرم

تجھ سے رخشندگیِ کاکلِ پیچانِ غزل

ہے شبِ تارِ زلیخائے تغزل روشن

تجھ سے اے ماہِ درخشندۂ کنعانِ غزل

شکر صد شکر کہ تو نے جو چلایا تھا کبھی
آج تک دل میں ہے پیوست وہ پیکانِ غزل

وہ تری فکرِ فلک سیر کہ ہے جس سے عیاں 

حسنِ پایانِ تخیل حدِ امکانِ غزل

وہ ترے اشہبِ تخئیل  کی جولانیِ فکر

کہ عیاں سے جس سے ہوئی ہمتِ مردانِ غزل

مست و مدہوش و معطر ہے  مشامِ اردو

نطق سے تیرے کھل  اٹھا وہ گلستانِ غزل

’’گرچہ دل کھول کے دریا کو بھی ساحل باندھا‘‘

نہ بجھی تشنگیِ شوقِ فراوانِ غزل

’’نہ ستائش کی تمنا نہ صلے کی پروا‘‘

تو لٹاتا ہی رہا گوہرِ نیسانِ غزل

اور بھی گرچہ تھے دنیا میں سخن ور اچھے 

ختم تھی تجھ پہ ادا دانیِ جانانِ غزل

ہو گیا عرصۂ کونین بھی تنگ اس کے لیے 

اللہ اللہ تری وسعتِ دامانِ غزل

رنگِ اربابِ معانی نہ جما تیرے بعد

’’ہے مکر رِ لبِ ساقی پہ صلا‘‘ تیرے بعد
ایک کھیل ہے اورنگِ سلیمان مرے نزدیک
ایک بات ہے اعجاز مسیحا مرے آگے
***
تشکر: منصف، حیدر آباد
شعیب رضا فاطمی
ابارشن
خدائے واحد میں آ رہا ہوں پلٹ کے تیری ہی سمت آخر مزہ تو یہ ہے ہو ائے دنیا
لگی نہیں ہے بدن کو میرے
نہیں ہوں واقف
میں اہلِ دنیا سے
باپ ماں سے
مگر خلش ہے
میرے جگر میں
خلش بھی ایسی
کہ جس کی حد بھی نہیں مقرر
خدائے واحد
مجھے بتا دے
ابھی تو میں نے
زمیں پہ تیرے
دھرے نہ پانو
نہ شہر دیکھا
نہ دیکھے گانو
تو پھر یہ سازش کا سامنا کیوں ؟
یہ زہر کس نے ملا دیا ہے
مرے لہو میں
***
آصف ثاقب

مراجعت
نئے جذبے تسلی دے نہ پائیں
پرانے کرب سے نظریں چرائیں
سواری عمر کی آدھی صدی سے چل رہی ہے
نئے منظر میں آنکھیں مل رہی ہیں
پڑاؤ جتنے آئیں راستے میں
قیامِ سردمہری سے نوازیں
ہر اک خیمہ سماعت کے قرینوں سے ہے عاری
کسی آہٹ پہ آنکھیں کھل نہ پائیں
پرانے کرب سے نظریں چرائیں
نئے جذبے تسلی دے نہ پائیں
خیال آتا ہے باگیں موڑ لیں ہم
کسی جنگل میں جا کے وہ زمانے یاد کر لیں
جنھیں سپنے بھلانا چاہتے تھے
جنھیں لفظوں نے برسوں سے نہیں سوچا
انھیں پھر یاد کر لیں
جوانی کی اداسی ڈھونڈ لائیں
***
رؤف خیر
غزل
دل رکھتے ہیں سینے میں جو لاوا نہیں رکھتے
وہ درد تو رکھتے ہیں ، مداوا نہیں رکھتے
ہر موڑ پہ اوروں کے لیے اور ہیں مولا
ہم تیرے سوا ملجا و ماویٰ نہیں رکھتے
یلغار تو ہوتی ہے بہت دیدہ و دل پر
ہم ذہن میں کچھ تیرے علاوا نہیں رکھتے
میدان بہت شاہ سواروں کے لیے ہیں
جو حیلۂ اسباب و کجاوا نہیں رکھتے
شہکار ہیں کیا کیا ہنر کوزہ گری کے
اور خام پڑے ہیں کوئی آوا نہیں رکھتے
ایمان یہاں کوئی کسی پر نہیں لاتا
ہم بھی تو سند ہونے کا دعوا نہیں رکھتے
نکلیں وہ ذرا کوچۂ سر بند انا سے
کب ہم بھی در صدق و صفا وا نہیں رکھتے
وہ لوگ سمجھ لیتے ہیں صحرا ہی کو سب کچھ
جو لوگ سمندر کا بلاوا نہیں رکھتے
خوش ہیں تو ہیں خوش خیرؔ خفا ہیں تو خفا ہیں
ہم حرف مذبذب کا چھلاوا نہیں رکھتے
***

ناہید ورک

غزل
عکس بھی عرصۂ حیران میں رکھا ہُوا ہے
کون یہ آئینہ رُو دھیان میں رکھا ہُوا ہے
شام کی شام سے سرگوشی سُنی تھی اک بار
بس تبھی سے تجھے امکان میں رکھا ہُوا ہے
ہاں ترے ذکر پہ اک کاٹ سی اُٹھتی ہے ابھی
ہاں ابھی دل ترے بحران میں رکھا ہُوا ہے
ایک ہی آگ میں جلنا تو ضروری نہیں ہے
ہاں مگر چہرہ وہی دھیان میں رکھا ہُوا ہے
روح جھلسا رہی ہوں سائے بھرے موسم میں
دشتِ بے آب کو دوران میں رکھا ہُوا ہے
رابطے اُس سے سبھی توڑ کے یاد آیا ہے
آخری وعدہ تو سامان میں رکھا ہُوا ہے
راس آتا ہی نہیں کوئی تعلق ناہید
دلِ خوش فہم مگر مان میں رکھا ہُوا ہے
***
فریاد آزرؔ

غزلیں
خلاؤں میں بھی شر پھیلا رہا ہے
پرندہ کتنا پر پھیلا رہا ہے !
فضائے شہر آلودہ بنا کر
وہ گاؤں پر نظر پھیلا رہا ہے
وہ امن و آشتی کا نام لے کر
جہاں میں اپنا ڈر پھیلا رہا ہے
اتارا تھا زمیں پر تو نے جس کو
فلک تک پھر اثر پھیلا رہا ہے
جو تیرے در سے کتراتا تھا آزرؔ
وہ دامن در بہ در پھیلا رہا ہے
۔ ۔ ۔ ۔ ۔ ۔
وہ لے رہا تھا مرا امتحان قسطوں میں
خبر نہ تھی کہ نکالے گا جان قسطوں میں
تمام عمر بھٹکتا رہا میں خانہ بدوش
خرید بھی نہ سکا اک مکان قسطوں میں
کبھی کبھار نئی چیز گھر پہ لاتے ہیں
ہم ایسے لوگ بڑھاتے ہیں شان قسطوں میں
تمام قرض ادا کر کے سا ہو کاروں کا
بچا ہی لوں گا بزرگوں کی آن قسطوں میں
بسا رہا ہے ہر اک فرد اک الگ ہی جہاں
بکھر رہا ہے ہر اک خاندان قسطوں میں
یہ کیا ہوا کہ بڑھاپا اچانک آ پہنچا
ہم ایسے لوگ ہوئے تھے جوان قسطوں میں
ہم اپنے بچّوں کو اردو سے رکھ کے ناواقف
مٹا رہے ہیں سنہری زبان قسطوں میں
اگر ہماری یہی بے حسی رہی آزرؔ
مٹا ہی دے گا وہ نام و نشان قسطوں میں
***
کبیر اجمل

غزل
عکس کوئی آنکھ میں ابھرے، لہو میں پھیل جائے
پھر دھنک احساس منظر دشتِ ہوٗ میں پھیل جائے
کن رتوں کا کرب لے آئی ہے چشمِ گریہ ناک
یوں نہ ہو زہراب یہ خاکِ نمو میں پھیل جائے
بیکراں موجِ سخن میں حرفِ جاں یوں گُم ہوا
اک دھنک تحریر جیسے آبِ جو میں پھیل جائے
خاک و خوں کا ہر تغیّر دیدۂ امکاں میں رکھ
اک صدا رہ رہ کے ابھرے، نجدِ ہوٗ میں پھیل جائے
پھر طلسمی خاک اجملؔ وقت کی گردش میں ہے
پھر جنوں کی گرد شہرِ آرزو میں پھیل جائے
***
اختر علی خان اخترؔ چھتاروی
غزل
شکیبِ دل، کسی عنواں ، نہ تم کو ہے ، نہ ہم کو ہے
یہاں ، آسودگیِ جاں ، نہ تم کو ہے ، نہ ہم کو ہے
ہوئی جاتی ہے ، راہِ دوست ویراں ، اہلِ دل ٹھیرو
موافق، صرصرِ دوراں ، نہ تم کو ہے ، نہ ہم کو ہے
اسیرِ مطلب و طالب، طلب، مطلوب ہیں ، ہم تم
مگر مطلوب یہ زنداں ، نہ تم کو ہے ، نہ ہم کو ہے
میسّر کیسے ، اُس محمل نشیں کا، قرب ہو آخر
شعورِ لذّتِ ہجراں ، نہ تم کو ہے ، نہ ہم کو ہے
کسی در پر، پڑے رہنے کی، گنجائش نہیں دل میں
دماغِ منّتِ درباں ، نہ تم کو ہے ، نہ ہم کو ہے
نقابِ رُخ کی رنگینی کے شیدا، تم بھی، اور ہم بھی
شہودِ پیدا و پنہاں ، نہ تم کو ہے ، نہ ہم کو ہے
اطاعت اور گنہگاری، یہ سب ہیں ہوش کی باتیں
سرورِ سرمدِ قرآں ، نہ تم کو ہے ، نہ ہم کو ہے
فقط لَا حَول سے ملتا نہیں ، شیطاں سے چھٹکارا
تمیزِ طینتِ شیطاں ، نہ تم کو ہے ، نہ ہم کو ہے
ہمیں کیا خضرؑ سے لینا، بقا اپنی، فنا میں ہے
مُہیّا، چشمۂ حیواں ، نہ تم کو ہے ، نہ ہم کو ہے
غمِ انساں میں اِک دن بھی، نہ تم روئے ، نہ ہم روئے
قیاسِ عظمتِ انساں ، نہ تم کو ہے ، نہ ہم کو ہے
زمانہ، بر سرِ پیکار، لگتا ہے ، ہمیں ، اخترؔ
زمانہ کیا ہے ؟ یہ وجداں ، نہ تم کو ہے ، نہ ہم کو ہے
***
مسعود جعفری
غزل
ستاروں سے ستارے لڑ گئے ہیں
ہماری جان کے لالے پڑ گئے ہیں
مرے کندھوں پہ ان کا آشیاں ہے
پرندے راستوں میں اڑ گئے ہیں
ہمارے جسم سے کھیلے ہیں نشتر
نگینے زخم کے بھی جڑ گئے ہیں
یہ تنہائی ہمیں  جینے نہ دے گی
خیالوں میں بھنور بھی پڑ گئے ہیں
غریبوں پر تو ٹوٹی ہے قیامت
تونگر لوگ بھی تو گڑ گئے ہیں
بچانا جعفریؔ قاتل سے مجھ کو
مرے اطراف خیمے پڑ گئے ہیں
***
کامی شاہ

غزلیں
یہ جو چُپ چاپ خلاؤں میں تکا کرتے ہیں
وقت کے ساز کی آواز سُنا کرتے ہیں
اپنی پلکوں سے وہ کر دیتے ہیں جادُو وادُو
اور ہم دیکھتے رہتے ہیں وہ کیا کرتے ہیں
جس پہ لوگوں سے سُنا کرتے تھے سایہ ہے کوئی
ہم اُسی پیڑ کے سائے میں رہا کرتے ہیں
یہ جو کچھ لوگ روانہ ہیں زمیں کے اندر
کیا یہ تبدیل کوئی آب و ہَوا کرتے ہیں
دشت کے پار سمندر کا بھی امکاں رکھنا
دشت کے پار سمندر بھی ہُوا کرتے ہیں
ایک تو تیرے حضور آئے ہیں کچھ یوں چُپ ہیں
اور محفل کے بھی آداب ہُوا کرتے ہیں
ہجر لاحق تھا تو مصروف بہت تھے کامیؔ
آج کل دشت میں بے کار پھِرا کرتے ہیں
***
خود سے اکثر سوال کرتا ہوں
اِس اُداسی میں کب سے رہتا ہوں
بات کرتا ہے شام سے دریا
میں اُسے دیکھ کر گزرتا ہوں
یہ مسرت، بڑی مسرت ہے
میں تمہیں چھو کے دیکھ سکتا ہوں
بات مجھ سے کِیا وہ کرتی ہے
نظمیں دیوار سے مَیں سنتا ہوں
دن نکلتا ہے میرے سینے سے
اور میں رات میں اترتا ہوں
***

سید نقیب حیدر
غزل
لکیروں میں مقدر ڈھونڈتا ہے
وہ صحرا میں سمندر ڈھونڈتا ہے
ہمارے سر ہیں نیزوں سے مخاطب
ہمارا جسم خنجر ڈھونڈتا ہے
کوئی معصوم بچہ آسماں پر
ابابیلوں کا لشکر ڈھونڈتا ہے
اجڑتا ہے اسی کا آشیاں جو
ہمارے شہر میں گھر ڈھونڈتا ہے
برا ہو سچ کا جس سے ڈر کے حیدرؔ
ہر اک آئینہ پتھر ڈھونڈتا ہے
***
اقبال طالبؔ

غزل
عذاب آئے کچھ ایسے کہ ہم بکھر سے گئے
وہی اداس درو بام ہم جدھر سے گئے
نشاطِ محفلِ یاراں میں اس قدر الجھے
فرازِ علم و ہنر اپنی رہگزر سے گئے
خدا کو بھول گئے مشرکوں کی صحبت میں
نتیجہ دیکھا دعاؤں کے بھی ثمر سے گئے
بچھڑ کے اپنے مدارس سے در س گا ہوں سے
جمود ایسا جہاں تھے وہیں ٹھہر سے گئے
نگاہ پڑ تے ہی آقا تمہارے روضہ پر
دکھی جو لوگ تھے وہ کس قدر نِکھر سے گئے
میں رو رہا تھا کھڑ ا قرطبہ کی مسجد میں
کہاں سے آئے تھے ہم کس طرح کدھر سے گئے
دیارِ غیر میں آنے کا یہ ثمر پایا
کہاں کے نام و نصب ہم تو اپنے گھر سے گئے
پڑھا ہے دل سے کلامِ ذکا ؔ کو جب طاؔلب٭
شعورِ شعر و سخن پھر مرے نکھر سے گئے
٭مرحوم استادِ محترم ذکا ؔصدیقی کی یاد میں
***
جمال آرا

غزل
مجھ کو دیتی ہے صدا، راہ گذار دنیا
چھوڑ دے پاؤں میرے آج غبار دنیا
لوٹ آنا کہ ملے گا در دل وا، تجھ کو
سر سے جس دن تیرے اترے خمار دنیا
اس کی مٹی میں تو شامل ازل ہی سے فساد
نہ رکا ہے نہ رکے گا یہ فشار دنیا
خاک پابند سلاسل نہیں رہنے والی
ٹوٹ جانا ہے بہرحال حصار دنیا
چار دن کی ہیں جمال آرا یہ چندا راتیں
دائمی کب ہے میری جان، بہار دنیا
***
جوگندر پال

ڈیرا بابا نانک
کوئی واردات بدن کا گھیرا توڑ کر روح کو جا لیتی ہے تو عمر بھر جو ں کی توں لیے رکھتی ہے۔ یہی وجہ ہے کہ اِس پوری نصف صدی میں یہ خواب بار بار میری نیند میں رینگ آیا:
سب سے آگے گائیں ہی گائیں چلی آ رہی ہیں اور اُن کے پیچھے گندے گول مٹول اجول بچے ، اور بچوں کے پیچھے برف براق پرندہ ڈاڑھیوں والے بوڑھے اور۔ ۔ ۔ ۔ ......سب سے آخر میں .......
مگر میں وہ پوری واردات ہی کیوں نہ بیان کر دو؟
تقسیم ملک کے موقع پر شہر اور گاؤں میں فسادات بپا تھے، کچھ اس طرح ، کہ جو جان بچانے کے لیے بھاگ نکلنے میں کامیاب ہو جاتے اُنہی کو جواں مرد سمجھا جاتا۔
جمگھٹ کے جمگھٹ وہاں سے یہاں آ رہے تھے اور یہاں سے وہاں جا رہے تھے۔
آخر ہم بھی سیالکوٹ سے ڈیرہ بابا نانک آن پہنچے۔ جب ہم گاڑی میں بیٹھے تھے تو ہمیں یکسر علم نہ تھا کہ ہمیں کہاں جانا ہے ......سر حد پار؟......کونسی سرحد؟مرے مکوں کیا معلوم ، انہیں کون سی سرحد پار کر کے کہاں پہنچنا ہے؟ مگر جہاں کہیں ہماری گاڑی رک جاتی ہم سبھی مردے اِس خوف سے سانس بھرنے لگتے کہ ہم دوسرے جہاں کے کنارے آ لگے ہیں ، ابھی وہ آناً فاناً نعرے بلند کرتے ہوئے ہمارے ڈبے میں آ گھسیں گے اور روحوں سمیت ہمارے ٹکڑے ٹکڑے کر دیں گے۔
مگر ہم سرحد پار آن پہنچے......یہاں ، ڈیرہ بابا نانک ، جہاں ہم نے کیا دیکھا کہ ہمارے پہنچنے سے پہلے ہی ہم چہار سمت کٹے پڑے ہیں ....... یہاں ہاتھ ، وہاں پیر ، وہاں جگر کا لوتھڑا .......وہ کسی عورت کا گچھا مچھا پستان اور یہ سکڑا ہوا عضو تنا سل .......اتنا سکڑا ہوا، کہ کسے پتہ ، ہندو کا ہے یا مسلمان کا؟
مگر ہمارے ہی ساتھ ایک نرا پرا پاگل بھی آگیا تھا۔ ایک بے نام پاگل ، جس کے بارے میں کوئی کچھ نہ جانتا تھا۔ نہ جانے ، پاکستان میں کہاں سے بھاگ کر ہمارے رفیوجی کیمپ میں چلا آیا تھا۔ پگلا کبھی تو چلانے لگتا........نہیں ، مجھے مت مارو۔ میں ہندو ہوں ........ یہ دیکھو!.......وہ اپنی قمیص اٹھا کر پاجامے کا ناڑا کھولنے لگتا ....... یہ دیکھو! اور کبھی ........نہیں ، مجھے مت مارو۔ میں مسلمان ہوں ........ یہ دیکھو!........پگلے کی نظر اچانک زمین پر ایک کٹے ہوئے عضو تناسل پر جا پڑی۔ وہ گھبرا کر اپنا ہاتھ پاجامے کی طرف لے گیا اور شاید وہاں کچھ نہ پا کر دوڑ کر بے اختیار عضو تناسل کو اٹھا لیا اور آنکھیں پھاڑ پھاڑ کر اُسے ٹٹولنے لگا کہ کسی اور کا ہے یا اُسی کا۔
رونے کے ہزار اسباب ہوں تو کوئی لاشعوری طور پر یہی چاہتا ہے کہ ذرا ہنس لے۔ ہم کئی لوگ اُس کے ارد گرد جمع ہو گئے۔
نہیں ، میرا ہی ہے!.......پگلا اپنے آپ کو یقین دلا رہا تھا........
’’تمہارا کیسے ، باؤلے ؟اِدھر تو صرف مسلمانوں کو کاٹا گیا۔ ‘‘
’’اچھا؟’‘پاگل نے ایک دفعہ پھر عضو تناسل کو ٹٹولا۔ ’’اچھا!۔ ۔ ‘‘اس کی سمجھ میں آنے لگا کہ پھر وہ بھی کوئی مسلمان ہی ہو گا۔ اس نے نا معلوم کیا سوچ کر اپنا گلہ دبوچ لیا اور اسے اتنے زور سے دبا یا کہ اس کی آنکھیں باہر ابھر آئیں۔ مُسلے !۔ میں تمہیں زندہ نہیں چھوڑوں گا۔ مسلے!میری آنکھوں کے سامنے تم نے میرے بوڑھے ماں باپ کو قتل کیا اور میری بہن سے زنا کیا اور۔ اور ..................آگے بڑھ کر اسے کوئی اسی سے چھڑا نہ لیتا تو وہ اپنا دم لے کر ہی دم لیتا۔
اتنے میں ہجوم میں افواہ گرم ہونے لگی کہ تھوڑی ہی دیر میں مسلمان پناہ گزینوں کا ایک پیدل قافلہ سر حد پار کرنے کے لئے یہاں سے گزر رہا ہے۔ بس پھر کیا تھا سبھی لوٹ مار کے لئے بر چھے بھالے سنبھالنے خیموں کی طرف دوڑ کھڑے ہوئے تاکہ سب سے پہلے موقع اور مطلب کی جگہ پر قبضہ جما لیں۔
مجھے اپنی پشت سے ایک تلک دھاری آواز سنائی دی۔ ’’ہماری کوم پر گتی کیا کھاک دھول کرے گی۔ یہ شبھ اَوسَر مُسلوں ملیچھوں کو کھتم کرنے کا ہے یا دھن دولت لوٹنے کا؟..........’‘
’’اوئے پنڈتا ، یہ نیک کام کرنے کو ہم جوہیں۔ آؤ دوستو!’‘
مگر اسی اثناء میں رفیوجی کیمپ کے دفتر سے لاؤڈاسپیکر پر آواز سنائی دی :بھائیو، دھیان سے سنو!اِدھر سے مسلمانوں کا ایک چھوٹا سا قافلہ اُدھر جا رہا ہے، اور اُدھر سے ہندوؤں اور سکھوں کا ایک بہت بڑا قافلہ اِدھر آ رہا ہے.........اگر ہم نے اِدھر کوئی گڑبڑ کی تو اُدھر وہ لوگ ہمارے سیکڑوں ہزاروں بھائیوں کا خون بہانے سے باز نہیں آئیں گے ..........ساودھان، بھائیو!بھول کر حملہ مت کرو صرف دور سے دیکھو اور جانے دو.........ساودھان!
لوگ مایوس ہو کر سرحد سے جڑی ہوئی شاہراہ کی طرف بکھرنے لگے جہاں سے مسلمان پناہ گزینوں کو گزرنا تھا۔
بھائیو،دھیان سے سنو!ادھر سے مسلمانوں کا ایک چھوٹا سا قافلہ ........
میں نے آواز سے کان ہٹا کر اس پاگل کی طرف دیکھا جسے ابھی تک سمجھ میں نہ آپا رہا تھا کہ اس کا عضو تناسل بالائی رانوں کے درمیان لٹکے لٹکے ایک دم کہاں غائب ہو گیا، مل جاتا تو وہ فوراً اپنی تسلی کر لیتا کہ وہ ہندو ہے یا مسلمان۔
میں وہیں ایک چھوٹے سے ٹیلے پر بیٹھ کر اس کی حرکات و سکنات کا جائزہ لینے لگا۔
پاگل کا ذہن خالی ہو کر بھائیں بھائیں نہیں کر رہا ہوتا۔ ناگہاں سوچوں کی یلغار ہی تو بے چارے کو پاگل بنائے ہوتی ہے۔ وہ بھی یکبارگی اپنی کسی پیش قدم سوچ کی ترغیب نہ لا پایا اور اِدھر اُدھر بکھرے ہوئے انسانی اعضاء کو اٹھا اٹھا کر کوئی پوری شکل تیار کرنے میں جٹ گیا۔ تا دیر وہ اپنی اس کوشش میں جٹا رہا اور میں اسے منہمک دلچسپی سے دیکھتا رہا۔ و ہ بڑے جتن سے کوئی شکل بنا تا اور اس پر آنکھیں جما کر نفی میں سر ہلاتے ہوئے اعضا کی ترتیب کو بگاڑ دیتا اور از سر نو کوئی اور شکل بنانا شروع کر دیتا۔ اس نے کئی شکلیں بنائیں اور ہر بار مایوس ہو کر اعضا کو منتشر کر دیا۔ مجھے لگا کہ اس کے ذہن میں کوئی شکل پھنسی ہوئی ہے اور اسے بڑی اذیت میں مبتلا کئے ہوئے ہے اور وہ اسے ذہن سے باہر نکال کر اپنی نجات کی تدبیر کر رہا ہے۔
میرے دیکھتے ہی دیکھتے وہ اچھل پڑا اور خوف سے چند قدم پیچھے ہٹ کر اپنی بنائی ہوئی نئی شکل کو گھورنے لگا۔ مڑے تڑے انسانی اعضاء سے ترتیب دی ہوئی وہ ایک نہایت بد وضع عفریت صفت حیوان کی شکل تھی جو جھپٹ کر پاگل کے جسم میں دانت گار لینا چاہ رہی تھی۔
خوفزدہ پاگل نے چیخ ماری اور جو بھا گنا شروع کیا تو ایک سیدھ میں شاہراہ کے ایک دور افتادہ موڑ کی طرف بھاگتا ہی چلا گیا جہاں سرحد کی طرف بڑھے ہوے مسلم مہاجروں کے قافلے کی گرد اڑ رہی تھی۔
میں اس خیال سے بہت خوش تھا کہ آخر کار پاگل عفریت کو ذہن سے خارج کرنے میں کامیاب ہو گیا ہے۔ وہ ا بھی تک سر پٹ دوڑے جا رہا تھا۔ جب اپنے آگے درختوں کی اوٹ میں چھپ گیا تو میں منہ موڑ کر شاہراہ کے ایک قریبی کنارے کی طرف قدم اٹھانے لگا۔
سڑک کی دو جانب تھوڑے فاصلے پر ایک فوجی تعینات تھا، تاکہ مسلم مہاجر بہ حفاظت سر حد پار کر جائیں۔ ہر فوجی کے پیچھے ہندو اور سکھ شرنارتھیوں کی بھیڑ بڑھتی جا رہی تھی۔ ذرا اور آگے آ کر خوش قسمتی سے مجھے ایک خالی کنارہ مل گیا۔ میں وہاں رک کر سگریٹ سلگا نے لگا تو فوجی گارڈ نے مجھے شک کی نظروں سے دیکھتے ہوئے پیچھے ہٹ کر کھڑا ہونے کی ہدایت کی۔
میں نے فوراً پیچھے ہٹ کر ایک درخت کے تنے پر پیٹھ لگا لی اور قافلے کا انتظار کرتے ہوئے اپنی ماں کے بارے میں سوچنے لگا۔ فسادیوں نے ہمارے گھر پر بھی ہلہ بول دیا تھا۔ وہ تلواریں کھینچے میری طرف لپکے تھے کہ بیچ میں ماں آ گئی اور تلوار کے وار سے تڑپ تڑپ وہیں دم توڑ دیا۔ فسادیوں نے مڑ کر یہ بھی نہ دیکھا کہ کون مرا ہے ، میں یا میری ماں۔
میں گھر کے آنگن میں ہی ماں کی ارتھی جلانے کے لئے چولہے کی لکڑیاں جما رہاتھا کہ دو سکھ فوجی دھپ دھپ گھر میں گھس آئے۔ نکلو!چلو!........لیکن میری ماں ؟.........جو مر گیا، اسے چھوڑو اور خود کو بچاؤ!..........
سڑک پر پہرہ دیتے ہوئے فوجی نے میری طرف پھر شک بھری نظروں سے دیکھا اور اب کے میں خود آپ ہی درخت سے ٹیک ہٹا کر دو قدم پیچھے آ کھڑا ہوا، اور اسی دوران قافلے کا اگلا حصہ ہمارے قریب آ پہنچا۔
آگے آگے گوری اور بھوری صحت مند گائیں تھیں کہ وہ تھے کہ ہندو گایوں پر کبھی حملہ نہیں کریں گے.........گایوں کے پیچھے گول مٹول گندے گندے بچے تھے جو نڈھال ہونے کے باوجود بڑے اجول لگ رہے تھے...........اُنہیں معلوم تھا، ہندو بچوں کو بھگوان کا روپ مانتے ہیں .......سہمے ہوئے بھگوان اپنے تھکے ماندے پھولے ہوئے ننگے پیروں سے بے اذیت چل رہے تھے..........بچوں کے پیچھے نحیف بوڑھے ، جن کی کانپتی ہوئی سفید ڈاڑھیوں میں پرندوں کی پھڑپھڑاہٹ کا احساس ہوتا تھا..........اور ہر بوڑھے کو کوئی جوان سہارا دے رہا تھا کہ بوڑھوں پر ترس کھا کر جوانوں پر بھی کوئی ہاتھ نہیں اٹھائے گا.........اور ان کے پیچھے ہائے ہو کرتی ہوئی بوڑھیاں اور چلتے پھرتے بھی بوڑھیوں کی خدمت کرتی ہوئی ان کی جوان بہو بیٹیاں ..........ان خدمت گزار بہوؤں اور ان کی کوری کنواری نندوں کو کیسے کوئی میلی آنکھ سے دیکھ سکتا ہے؟..........اور ان کے پیچھے ادھیڑ عمر ملے جلے مرد و زن ، بلبلاتے شیر خواروں کو بازوؤں اور کندھوں پر لئے ہوئے۔ سبھوں کے گلے میں اﷲ اکبر کا نعرہ اٹکا ہوا تھا جو سرحد پار کرتے ہی وہ پورا منہ کھول کر اتنے زور سے بلند کریں گے کہ واقعی کوئی معجزہ رو نما ہو جانے کا گمان ہونے لگے گا..........اور ........
اور.........ارے!..........سب کے پیچھے کسی زار و نزار ماں کے پہلو میں اس کا بچہ اپنے کندھے پر دونوں بازوؤں میں نہایت ہوشمندی سے سمٹے ہوئے.......وہ!.........وہی ہمارا پاگل!............
دیکھئے بھائی،............میں نے بھونچکا ہو کر فوجی کو بتانا چاہا کہ وہ پگلا تو ہمارے ساتھ ادھر سے ہی آیا تھا۔
شی۔ ہی۔ !فوجی نے ہونٹوں پر انگلی رکھ کر اشارے سے مجھے اور پیچھے ہٹ جانے کی ہدایت کی۔
میری آنکھیں پگلے سے ہٹائے نہ ہٹ رہی تھیں ...........مسلمان ہے؟...........نہیں ، ہندو ہی تو ہے۔ ...........تو..........تو............
دیکھئے بھائی.............
شی۔ ی!...........!
***

خالد علیم
کتے شہر کے درمیان
اسے یوں لگا جیسے سورج نے اپنے مدار کا آدھے سے زیادہ سفر طے کر لیا ہے۔ ۔ تب اس نے اپنے دائیں ہاتھ کو حرکت دینا چاہی اور آسمان کی طرف نظر کرتے ہوئے یقین کی آنکھ پر گمان کے اندھیروں کا بند باندھنا چاہا لیکن نہ چاہتے ہوئے بھی اس کا ہاتھ ایک معمولی سی جنبش سے آگے نہ بڑھ سکا۔ اسے یوں لگا جیسے اس کا ہاتھ منوں بھاری ہو گیا ہو۔ ۔ ۔ پھر ایک زور دار چیخ اس کے باطن میں گونج اٹھی، لیکن اگلے ہی لمحے یہ چیخ اس کی دل کی دھڑکن میں دب کر رہ گئی۔ اس ایک لمحے میں اسے یوں لگا جیسے اس کا سینہ یک دم پتھر کا ہو گیا ہے۔
اس پر سکتے کی سی کیفیت طاری ہو گئی تھی۔ اسے خوف تھا کہ اگر اس نے ہاتھ اٹھائے بغیر یونہی یہ آنکھ بند کر لی تو اس کے چہرے کی ہئیت بگڑ جائے گی یا پھر دوسری آنکھ بھی بند ہو جائے گی اور یوں وہ دوسری آنکھ میں گمان کا منظر اتارنے سے محروم رہے گا ، اور اس کے نتیجے میں ا سے اپنے یقین کی وحشت ناک سوچ کے دائروں کو منجمد کرنا ناممکن ہو جائے گا۔ وہ عجیب کرب میں مبتلا ہو گیا تھا، اور اس امکان سے خوف زدہ تھا کہ اگر یہ برقی قمقموں کی روشنی یونہی رہی تو اس کے گمان کی آنکھ پر بھی اِس یقین کی مہر لگ جائے گی کہ اجالوں کی قسمت میں شکست لکھ دی گئی ہے اور اندھیروں نے اپنی خوفناک قوت سے پوری دنیا کو اپنی لپیٹ میں لیا ہوا ہے۔ اپنے یقین کی آنکھ بند کرنے سے اسے ایسا محسوس ہو رہا تھاجیسے اس نے خود کو آنے والے لمحوں کے خوف سے بچا لیا ہے۔
وہ یونہی خوف زدہ نہ تھا۔ رات کے پہلے حصے میں آدم جان نے اپنی دونوں آنکھوں سے ایک ایسا منظر دیکھ لیا تھا ، جو اس کے خیال میں اسے نظر نہ آتا تو پوری دنیا آج بھی اس کی بصارت میں یقین کا روشن ہالہ بنی رہتی۔ لیکن اب اس کا ذہن یقین اور گمان کے درمیان میں پر پیچ گھاٹیوں میں لڑھکنے لگا تھا۔ اس کی سوچ کے سارے زاویے ٹوٹ پھوٹ گئے تھے۔
آدم جان کچھ ایسا کند ذہن بھی نہیں تھا کہ اس نے یہ فیصلہ پلک جھپکنے میں کر لیا۔ ۔ ۔ وہ لمحہ لمحہ کرب کی پتھریلی ضربوں سے ٹوٹ رہا تھا۔ پہلے تو اسے یقین ہی نہ آیا کہ دنیا میں یوں بھی ہو سکتا ہے۔ جب تک اس کے شعور کی آنکھ بند تھی، دنیا اس کے لیے ماں کی گود کی طرح تھی۔ نرم و گداز پھولوں کے خوشبو دار بستر کی طرح۔ یوں وہ دونوں آنکھیں کھلی رکھتے ہوئے بھی دنیا کو ایک آنکھ سے دیکھنے کا عادی تھا۔ وہ یہ سمجھتا تھا کہ جیسا وہ خود ہے ، ویسی ہی یہ دنیا ہے۔ ماں نے اسے یہی بتایا تھا کہ دنیا کو جس نظر سے دیکھو گے ، ویسی ہی نظر آئے گی۔ اور دنیا اس کی نگاہ میں ماں کی گود کی طرح نرم و گداز پھولوں کے بستر کی طرح تھی۔ ۔ ۔ لیکن پھر ایک منظر۔ ۔ ۔ ایک خوفناک منظر نے اس کی دنیا اجاڑ دی۔
آدم جان اس بستی کا مکین تھا جہاں رات کو چاند اور ستارے اپنی پوری آب و تاب سے چمکتے ہیں ، لیکن جب اماوس کی رات طاری ہوتی ہے تو آدمی صرف اپنی ذات کی روشنی میں زندہ رہ سکتا ہے۔ جہاں سرسوں کے تیل سے جلنے والے دیوں کی روشنی میں زمین کا حصار تنگ ہو جاتا ہے اور آسمان اندھیروں میں ڈوبا رہتا ہے۔ اور سورج جب اپنے مدار کا پورا سفر طے کر لیتا ہے تو پورا دن چمک اٹھتا ہے۔ اپنی پوری آب و تاب کے ساتھ۔ دن کے اُجالے سے بستی کے مکین اپنی ذات میں اتنی روشنی بھر لیتے ہیں کہ اماوس کی رات میں بھی خوفناک اندھیرا ان کے باطن کو تاریک نہیں کر سکتا۔
آدم جان نے جب شعور کی آنکھ کھولی تو وہ پہلی بار شہر اور پھر شہر کے اس حصے میں چلا گیا جہاں کے مکینوں کے دل دن کے اجالے میں بھی اماوس کی رات کی طرح سیاہ تھے اور جو اس کے اپنے گاؤں سے کئی کوس دور تھا۔ وہ شہر کی چمک دمک دیکھ کر حیران رہ گیا۔ رات کی تیرہ و تار فضا میں برقی قمقموں کی تیز روشنی میں پہلے تو اس کی آنکھیں چندھیا گئیں۔ پھر اُس نے دونوں ہاتھوں سے اپنی آنکھیں ملیں اور آنکھیں پھاڑ پھاڑ کر رنگدار عمارتوں اور چلتے پھرتے انسانوں کے ساتھ ساتھ سیاہی مائل راستوں پر چلتی پھرتی مشینوں کو دیکھنے لگا۔ اس نے بچپن میں پہلے پہل اپنے گاؤں میں ایک مشین دیکھی تھی۔ آٹا پیسنے والی مشین۔ یہ مشین ٹھُک ٹھُک کی مسلسل آواز کے ساتھ سورج ڈوبنے سے پہلے چلتی تھی تو پورے گاؤں میں رونق آ جاتی تھی۔ دھچکولے لیتا ہوا دھواں آسمان کی سمت اٹھنے لگتا تھا اور بہت اوپر ایک چھوٹی سی لکیر آسمان کو چھوتی ہوئی محسوس ہوتی تھی اور پھر سرمئی شام کے ملگجے اجالے میں مل جاتی تھی۔ جب وہ بڑا ہوا تو گاؤں کے وڈیرے عالم خاں کو چلتی پھرتی مشین میں بیٹھے دیکھا۔ چھ پہیوں والی اس مشین کو جب وہ گاؤں کے اندر دیکھتا تو وہ اسے رینگتی ہوئی محسوس ہوتی لیکن ایک روز جب اس نے گاؤں سے باہر اس مشین کو تیز چلتے ہوئے دیکھا تو وہ حیران رہ گیا۔ تب اسے عالم خاں اور اس کی یہ مشین کوئی جادوئی کھیل محسوس ہوا۔ جب اس نے ماں کو بتایا تو وہ اس کی بات سن کر ہنسنے لگی۔
پھر ایک روز چھ پہیوں والی ایک بہت بڑی مشین گاؤں میں آ گئی۔ گاؤں کے کچھ بڑے لوگ اس مشین کے اندر بیٹھ گئے اور وہ دھواں اور گرد اڑاتی ہوئی اس کی آنکھوں سے غائب ہو گئی۔ وہ دوڑتا ہوا گھر آ گیا اور اس کے بارے میں ماں سے استفسار کرنے لگا۔ تب ماں نے بتایا کہ بیٹا یہ مشین نہیں لاری ہے۔ اب گاؤں کے لوگ پیدل سفر کرنے کے بجائے اس میں بیٹھ کر شہر آیا جایا کریں گے۔ اس نے شہر کے بارے میں پوچھا تو ماں نے کہا:
’’شہر ہمارے گاؤں سے بہت بڑا ہوتا ہے۔ وہاں کے لوگ بھی بہت بڑے ہوتے ہیں۔ لیکن بیٹا! وہاں کے لوگوں کے دل بہت چھوٹے ہوتے ہیں۔ تمھارے باپ نے شہر کو اچھی طرح دیکھا تھا۔ ‘‘
وہ کچھ نہ سمجھ سکا اور ماں سے پوچھا: ’’ماں ! کیا تو نے بھی شہر دیکھا ہے ؟’‘
’’نہیں !’‘ اس کی ماں نے افسردگی سے جواب دیا تھا۔ ’’تمھارے باپ کے مرنے کے بعد اس کا موقع نہ آ سکا۔ ‘‘
پھر شہر دیکھنے کا خیال اس کے دل میں بیٹھ گیا تھا۔ ماں کے ساتھ کھیتوں میں کام کرتے کرتے وہ اکتا سا جاتا۔ یوں دو سال گزر گئے اور ماں کی ہمت بھی جواب دے گئی تھی۔ اب اس کے لیے کھیتوں میں کام کرنا مشکل ہو گیا تو اس نے ماں سے کہا:
’’ماں ! میں شہر جانا چاہتا ہوں۔ سنا ہے شہر میں مزدوری اچھی مل جاتی ہے۔ ‘‘
ماں اس کی بات سن کر پریشان ہو گئی تھی۔ اس نے بہت روکا لیکن وہ اپنی ضد پر اڑا رہا۔ تب ماں نے اسے پوٹلی سے کچھ روپے نکال کر دیے اور وہ پہلی بار لاری میں بیٹھا تو اس نے خود کو ہواؤں میں اڑتے ہوئے محسوس کیا۔
جس وقت وہ لاری سے اترا، سورج نے اپنا آدھا سفر طے کر لیا تھا۔ وہ حیران نگا ہوں سے چاروں جانب دیکھنے لگا۔ گاؤں میں پہلے پہل اس نے آٹا پیسنے والی مشین دیکھی تھی جس کا دھواں آسمان کی سمت اٹھتا تھا، پھر اس نے عالم خاں کی چھ پہیوں والی مشین کو بھاگتے ہوئے دیکھا تھا جو کبھی کبھی دھواں اور اکثر گرد اڑاتی ہوئی اس کے پاس سے تیزی سے گزر جاتی۔ یہاں بے شمار مشینیں دھواں اڑاتی پھر رہی تھیں۔ وہ ایک جگہ حیرت زدہ کھڑا دیکھتا رہا۔ اچانک اسے یاد آیا کہ ماں نے ایک بار اسے بتایا تھا کہ اس کا باپ شہر میں انسانوں کو لے کر چلنے والی ایسی مشینیں ٹھیک کر کے چلا دیتا تھا جو چلتے چلتے رُک جاتی تھیں۔ وہ مشینوں کے دلوں میں نئی روح پھونک دیتا تھا۔ پھر ایک دن اس کی اپنی روح اس کا ساتھ چھوڑ گئی۔ مشینوں کا دھواں اس کے پھیپھڑوں پر بیٹھ گیا تھا۔ پھر اس کے جگر نے بھی کام کرنا چھوڑ دیا۔ سنا ہے کہ ڈاکٹروں نے اس کے جگر پر ایک پھوڑا تلاش کر لیا تھا۔ مگر اس پھوڑے کو ختم کرنے کے لیے بہت روپیہ چاہیے تھا، اور مشینیں چلانے کے عوض اس کے باپ کو اتنا روپیہ نہیں ملا تھا۔ اس لیے وہ مر گیا تھا۔
آدم جان کو ایسا لگا جیسے یہ ساری مشینیں اس کے باپ نے ٹھیک کر کے چلائی ہوں۔ وہ بڑے فخر سے چلتی پھرتی مشینوں کو دیکھنے لگا۔ پھر اس نے لوگوں کو دیکھا۔ اسے سب لوگ ان چلتی پھرتی مشینوں کی طرح دکھائی دیے۔ اکثر کالے چہرے اور کالے ہاتھوں والے ، مشینوں کے دھوئیں کی طرح۔ ۔ ۔ اچانک اس کی آنکھوں میں دھواں سا بھر گیا۔ اس نے دائیں طرف مڑ کر دیکھا۔ سیاہ کپڑوں میں ملبوس ایک آدمی منہ میں انگارہ سا دبائے اس کی طرف دیکھ رہا تھا۔ اس کے مڑنے پر اس نے وہ انگارہ اپنے دائیں ہاتھ کی انگلیوں میں دبا لیا اور اس کی طرف دیکھ کر مسکرایا۔
’’کیا ڈھونڈ رہے ہو میاں ؟’‘ یہ کہتے ہوئے اس کی مسکراہٹ اس کے سیاہی مائل چہرے پر کچھ اور پھیل گئی۔
’’کچھ نہیں !’‘ وہ اس کے سوال پر گھبرا گیا۔
’’کیا پہلی بار آئے ہو شہر میں ؟’‘
’’ہاں۔ ۔ ۔ ہاں ! ‘‘ آدم جان کی گھبراہٹ بڑھنے لگی۔
سیاہی مائل چہرے والا آدمی اس کی گھبراہٹ سے لطف اندوز ہونے لگا۔ ’’شہر میں تمھارا کوئی اپنا ہے۔ ‘‘
’’ہاں۔ ۔ ۔ نہیں !’‘ آدم جان نے اپنی گھبراہٹ پر قابو پانے کی کوشش کی۔
’’اچھا!۔ ۔ ۔ کوئی کام وام چاہیے ؟’‘
آدم جان کچھ نہ سمجھا۔ ’’جی!۔ ۔ ۔ کیا مطلب؟’‘
’’بھئی مزدوری کرو گے۔ ‘‘
’’ہاں !۔ ۔ ۔ اسی لیے شہر آیا ہوں۔ ‘‘
آدم جان نے اس کے چہرے کی جانب غور سے دیکھا۔ اس کے ہونٹوں پر وہی مسکراہٹ تھی۔ پھر اس نے دائیں ہاتھ کی انگلیوں کی طرف نگاہ کی۔ جلتا ہوا انگارہ اس کے ہاتھ کی پوروں میں ٹھنڈا ہو چکا تھا۔ آدم جان کے تحیر زدہ چہرے کو دیکھتے ہوئے اس آدمی نے وہ ٹھنڈا انگارہ زمین پر پھینک کر پاؤں سے مسل دیا۔ پھر اس نے ایک دھیمی سی مسکراہٹ کے ساتھ آدم جان کے کندھے پر ہاتھ رکھتے ہوئے کہا:
’’آؤ میرے ساتھ۔ ‘‘
آدم جان پہلے تو تھوڑا سا جھجکا، پھر خاموشی سے اس کے پیچھے چل پڑا۔ کچھ دیر بعد آگے ایک موڑ پر اس نے اسے رکنے کے لیے کہا اور موڑ پر تین پہیوں والی ایک مشین میں بیٹھے ہوئے آدمی سے باتیں کرنے لگا۔ پھر وہ اس کی طرف دیکھ کر پکارا:
’’آ جاؤ!’‘
اور وہ اس کے پاس چلا گیا۔ وہ آدمی اس مشین کے اندر بیٹھ گیا اور اسے اپنے ساتھ بیٹھنے کا اشارہ کیا۔ آدم جان کچھ سہم سا گیا۔ وہ مشین عالم خاں کی مشین سے تھوڑی سے چھوٹی تھی۔ پھر وہ اس آدمی کے چہرے پر پھیلی مسکراہٹ دیکھ کر اس کے ساتھ بیٹھ گیا۔ مشین میں آگے بیٹھے ہوئے آدمی نے بائیں ہاتھ سے لوہے جیسی ایک چیز کو حرکت دی اور آدم جان کو ایسے لگا جیسے پورا شہر چیخ اٹھا ہو۔ اس کے ساتھ ہی ایک جھٹکے سے وہ مشین سیاہی مائل راستے پر چلنے لگی۔ راستے میں بعض مقامات پر کچھ دیر کے لیے وہ مشین دوسری بہت سی مشینوں کے ساتھ رک جاتی اور پھر دوڑنے لگتی۔
اب تک آدم جان نے اس آدمی کے پوچھنے پر اپنے بارے میں سب کچھ بتا دیا تھا۔ وہ اس کی باتیں سن کر مسکراتا رہا۔ پھر ایک مقام پر وہ مشین رکی تو وہ آدمی مشین سے باہر اُترا اور اسے اترنے کے لیے کہا۔
آدم جان نے باہر اتر کر آس پاس دیکھا۔ رنگ برنگ قمقموں میں چمکتا ہوا شہر اور اس کی بڑی بڑی عمارتیں اس کی آنکھوں کو خیرہ کر رہی تھیں۔ اس آدمی نے جیب میں ہاتھ ڈال کر کچھ روپے نکالے اور مشین میں بیٹھے ہوئے آدمی کی طرف بڑھا دیے۔ وہ آدمی ایک طرف چل پڑا اور وہ بھی اس کے پیچھے پیچھے چلتا گیا۔ آدم جان کو مشین میں بیٹھنے سے پہلے بھوک کا ہلکا سا احساس ہوا تھا لیکن اب شہر کے اس حصے کی رنگینی دیکھ کر اس کا یہ احساس مٹ گیا تھا۔
ذرا دیر بعد وہ آدمی ایک کشادہ عمارت کے پھاٹک کے سامنے رک گیا اور آگے بڑھ کر ایک سفید رنگ کے بٹن پر انگلی دبائی۔ چند لمحوں کے بعد کسی نے اس پھاٹک کے پٹ کے اندر سے ایک چھوٹی سی کھڑکی کھولی اور پھر وہ اس آدمی کے پیچھے اندر داخل ہو گیا۔ اندر بہت خوبصورت عمارت کے آگے رنگ برنگ پھولوں کی کیاریوں کے ساتھ ایک آدمی ٹانگیں پھیلائے کرسی پر بیٹھا تھا۔
وہ انھیں دیکھ کر کرسی سے اٹھ کھڑا ہوا۔ آدم جان اسے غور سے دیکھنے لگا۔ اس کا رنگ سرخ و سفید تھا۔ شہر میں اس نے پہلا آدمی دیکھا جو اسے حسین و جمیل دکھائی دیا۔ ۔ ۔ اس آدمی نے آدم جان کا گہری نظر سے جائزہ لیا اور اس کے ساتھ والے آدمی کی طرف دیکھتے ہوئے کہا:
’’بہت خوب۔ ۔ ۔ بہت خوب!۔ ۔ ۔ چلے گا۔ میڈیکل چیک اپ کے بعد ٹریننگ شروع کروا دو۔ ۔ ۔ لیکن ذرا احتیاط سے۔ ‘‘
آدم جان کچھ نہ سمجھا۔ اس کے ساتھ والے آدمی نے اسے ساتھ آنے کا اشارہ کیا اور چند قدم آگے بڑھ کراس خوبصورت عمارت کے ایک کمرے کا دروازہ کھولا۔ کمرہ خالی تھا۔ ۔ ۔ پھر اگلے دروازے سے نکل کر وہ ایک راہداری میں داخل ہو گیا۔ راہداری کے آخر میں سیڑھیاں نیچے اترتی دکھائی دیں۔ وہ اس کے پیچھے نیچے اتر گیا۔ نیچے بھی ایک راہداری تھی اور دونوں طرف کئی کمرے تھے۔ ذرا آگے چل کر اس آدمی نے ایک کمرے کے دروازے پر رک کر اسے باہر ٹھہرنے کا اشارہ کیا اور خود دروازہ کھول کر اندر چلا گیا اور دروازہ بند ہو گیا۔ ۔ ۔ پھر وہ آدمی باہر آیا اور اسے ایک دوسرے کمرے میں لے گیا۔ یہ کمرہ بھی خالی تھا۔ لیکن ایک بڑی میز کے اردگرد کئی کرسیاں پڑی تھی اور میز پر بڑے سلیقے سے کھانے کے برتن سجے ہوئے تھے۔ اس نے اسے بیٹھنے کا اشارہ کیا اور خود بھی ایک کرسی پر بیٹھ گیا۔ پھر کمرے کا دروازہ کھلا اور ایک سیاہی مائل چہرے والا آدمی ہاتھ میں کھانے کی ٹرے لیے اندار داخل ہوا۔ اس نے ٹرے میز پر رکھ دی۔ اس کے ساتھ والے آدمی نے ایک بار پھر ہونٹوں میں مسکراہٹ بھری اور اسے کھانا کھانے کے لیے کہا۔ ۔ ۔ بھنا ہوا مرغ اور چاولوں کی مہک سے آدم جان کی بھوک جو شہر کی چمک دمک دیکھ کر مٹ گئی تھی، پھر سے جاگ اٹھی۔ آدم جان کا خیال تھا کہ وہ بھی اس کے ساتھ کھانا کھائے گا، لیکن اس نے یہ کہتے ہوئے معذرت چاہی کہ وہ اس سے پہلے ہی کھا چکا ہے یا اسے بھوک نہیں ہے۔ آدم جان کو اکیلے کھانا کچھ عجیب سا لگا لیکن پھر اس نے ذرا سی جھجک کے بعد کھانے کی طرف ہاتھ بڑھا دیا۔
آدم جان نے تھوڑا سا کھانا کھا کر ہاتھ روک لیا۔ اس آدمی نے بھی کسی تکلف سے کام نہ لیا اور اسے اٹھنے کا اشارہ کیا اور پھر اسے ساتھ لے کر ایک دوسرے کمرے کا دروازہ کھولا۔ وہاں ایک اور خوبصورت شکل و صورت کا آدمی سفید لباس میں ملبوس ایک چھوٹی سی میز پر جھکا ہوا دکھائی دیا۔ اس آدمی نے سر اٹھا کر دیکھا اور اس کے ساتھ والے آدمی کو باہر جانے کا اشارہ کیا۔
اس کے ساتھ والا آدمی باہر چلا گیا۔ آدم جان نے کمرے میں ہونکوں کی طرح ادھر ادھر دیکھا تو عجیب و غریب چیزیں نظر آئیں۔ پھر اس نے دوبارہ سفید کپڑے والے کی جانب دیکھا۔ اس کے ہاتھ میں ایک چھوٹی سی قینچی تھی اور میز پر پلاسٹک کے کئی چھوٹے چھوٹے ٹکڑے پڑے تھے۔
سفید کپڑوں والا اس کی طرف دیکھتے ہوئے تھوڑا سا مسکرایا۔
’’کیا نام ہے تمھارا؟’‘ اس نے پوچھا۔
’’جی آدم جان۔ ۔ ۔ !’‘ آدم جان نے جلدی سے جواب دیا۔
’’بہت خوب۔ ۔ ۔ ! آدم بھی ہو اور جان دار بھی۔ ‘‘
آدم جان کو اس کا جواب کچھ عجیب سا لگا۔
’’کام کرو گے ؟’‘ اس نے پھر سوال کیا۔
’’جی۔ ۔ ۔ کام ہی کے لیے آیا ہوں۔ ‘‘ آدم جان اس ساری صورتِ حال میں پہلی بار مسکرایا۔
’’روبوٹ بنو گے ؟’‘
’’جی وہ کیا ہوتا ہے ؟’‘
’’اوہ۔ ۔ ۔ !’‘ اس آدمی نے اپنے دونوں ہاتھ میز پر ٹکا دیے۔ ’’بھئی دیکھو۔ ۔ ۔ !’‘ پھر وہ اسے روبوٹ کے بارے میں بتانے لگا اور آدم جان حیرانی سے اس کی باتیں سنتا رہا۔
’’گھبرانے کی بات نہیں۔ تمھیں پتہ بھی نہ چلے گا کہ تم روبوٹ کیسے بن گئے۔ بس جیسا میں کہوں ، ویسے کرتے جانا۔ اتنے روپے ملیں گے تمھیں کہ تم تصور بھی نہیں کر سکتے۔ ‘‘ یہ کہتے ہوئے اس آدمی کے چہرے پر مسکراہٹ مزید پھیل گئی تھی۔ آدم جان کو ایسے لگا جیسے شہر کے سب لوگوں کو مسکرانے کی بیماری لاحق ہے۔
’’ہاں تو کیا خیال ہے ؟ ‘‘ اس نے آدم جان کی ذہنی حالت کو جانچتے ہوئے مسکرا کر پوچھا۔
’’جی۔ ۔ ۔ میں۔ ۔ ۔ یہ۔ ۔ ۔ کیسے ہو سکتا ہے۔ ‘‘ آدم جان کی آواز میں لڑکھڑاہٹ پیدا ہو گئی تھی۔
’’کیوں نہیں ہو سکتا۔ ۔ ۔ ہو سکتا ہے۔ یہاں سب لوگ یہی کرتے ہیں۔ شہر میں ہر آدمی روبوٹ ہی تو ہے۔ اور پھر تم خوبصورت اور جان دار آدمی ہو۔ اگر تم میڈیکل ٹیسٹ میں کامیاب ہو گئے تو کیمرے سے تمھاری فلم بنائی جائے گی۔ اور فلم بننے کے بعد جو رقم تمھیں دی جائے گی وہ تمھارے تصور سے بہت زیادہ ہو گی۔
آدم جان نے ایک پھر حیرانی کے ساتھ اس کی طرف دیکھا۔ اپنے طور پر وہ روبوٹ کا مطلب تو سمجھ گیا تھا لیکن فلم، کیمرہ، میڈیکل ٹیسٹ۔ ۔ ۔ اس کی سمجھ میں کچھ نہ آیا۔
اس نے کچھ پوچھنے کے لیے منہ کھولا ہی تھا کہ وہ آدمی ہنس دیا۔ ۔ ۔ ’’گھبرا ؤ نںیھ !۔ ۔ ۔ میرے ساتھ آؤ!’‘
پھر اس نے باہر کا دروازہ کھولتے ہوئے کہا۔ آؤ تمھیں روبوٹوں کی جنت میں لے چلوں۔ ‘‘
آدم جان ایک روبوٹ کی طرح اس آدمی کے پیچھے چل دیا۔ راہداری میں چلتے ہوئے دو تین کمرے چھوڑ کر اس نے دائیں طرف کے ایک کمرے کا دروازہ کھولا اور اسے اپنے پیچھے آنے کا اشارہ کیا۔
آدم جان اس کے پیچھے کمرے میں داخل ہوا لیکن۔ ۔ ۔ کمرے میں اتنی تیز روشنی تھی کہ اسے یوں لگا جیسے اس کی آنکھیں پگھل جائیں گی۔ اس نے گھبرا کر اپنے دونوں ہاتھ اپنی آنکھوں پر رکھ لیے۔ پھر اسے یوں لگا جیسے اماوس کی رات نے یک دم اس پر اپنا خوف ناک وار کر دیا ہے۔ اچانک۔ ۔ ۔ دو نرم و گداز ہاتھوں نے اس کی آنکھوں پر رکھے ہاتھوں کو اپنی طرف کھینچ کر چھوڑ دیا۔ ۔ ۔ اس کی آنکھیں یقین اور بے یقینی کی کیفیت میں اپنے سامنے ایک عورت کے وجود کو بے لباس دیکھ رہی تھیں۔ ۔ ۔ اس کی سانسیں تیز تیز چلنے لگیں۔ پھر گھبراہٹ میں اس نے ایک طرف دیکھا۔ اونٹ کی طرح گردن نکالے شیشے جیسی بڑی آنکھ والی ایک مشین کا رخ اس کی جانب تھا۔ بے اختیاری میں اس نے دوسری طرف دیکھا تو وہاں اسے کتنے ہی نسوانی اور مردانہ وجود بے لباس نظر آئے۔ آدم جان کی سانسیں کچھ اور تیز ہو گئیں اور وہ ہانپنے لگا۔ ۔ ۔ ان چند لمحوں میں میڈیکل ٹیسٹ فلم کیمرہ اور روبوٹ کا مطلب بھی پوری طرح اس کی سمجھ میں آ گیا۔ اس کے دماغ میں ان کہے خوف کے جھکڑ چلنے لگے اور سینے میں اسے اپنا سانس گھٹتا ہوا اور قدم بے حس و حرکت محسوس ہونے لگے۔ پھر کمرے میں تیز روشنی اور بے لباس وجود اس کی برداشت سے باہر ہو گئے تو ایک دم اس کے قدموں میں نہ جانے کہاں سے طاقت آ گئی۔ وہ تیزی سے پیچھے مڑا اور کمرے سے نکل کر دوڑتا ہوا اوپر جانے والی سیڑھیوں تک پہنچ گیا۔ وہ آدمی جو اسے وہاں لایا تھا، اس کے پیچھے اسے پکارتا ہوا دوڑا لیکن اس سے پہلے کہ وہ اس کے قریب پہنچتا، وہ تیزی سے عمارت سے باہر نکل آیا۔ پھر مشین جیسی تیزی سے دوڑتا ہوا وہ عمارت کے پھاٹک پر پہنچ گیا۔ اور اس نے تیزی سے پھاٹک کے تالے پر ہاتھ مارا۔ وہ کھل نہ سکا تو وہ بڑی سرعت کے ساتھ چھلانگ لگا کر دیوار پر چڑھ گیا اور دوسری طرف کود کر پھر تیزی سے دوڑنا شروع کر دیا۔ وہ مسلسل دوڑتا رہا۔ پھر اچانک کوئی بہت بڑی چیز اس سے ٹکرائی تو۔ ۔ ۔
اس نے آنکھیں کھولیں اور مدھم سی روشنی اس کی آنکھوں میں جاگ اٹھی۔ اس نے دائیں ہاتھ کو جنبش دی ، پھر بائیں ہاتھ کو اٹھانا چاہا تو اس کے بازو میں شدید درد کا احساس جاگ اٹھا۔ اس نے اٹھنا چاہا لیکن سر کے پچھلے حصے سے ایک دردناک ٹیس اٹھتی محسوس ہوئی۔ اس نے کوشش کر کے گردن کو تھوڑا سا دائیں طرف موڑا۔ اس کی دائیں طرف دو عورتیں سفید لباس میں کھڑی تھیں۔ وہ اس کی طرف دیکھ کر مسکرائیں اور آدم جان کے بدن میں خوف کی ایک لہر رینگنے لگی۔ اس نے گردن سیدھی کر کے اوپر چھت کی طرف دیکھا۔ پھر اس کا ذہن پوری طرح جاگ گیا۔ وہ ایک بستر پر لیٹا ہوا تھا۔
آدم جان نے خوف سے ایک جھرجھری سی لی اور گردن کو ذرا سا موڑ کر پھر ان عورتوں کی طرف دیکھا۔ وہ بدستور مسکرا رہی تھیں۔ پھر ان میں سے ایک عورت نے اپنا ہاتھ اس کے سینے پر رکھ دیا۔ اور آدم جان کو یوں لگا جیسے اس کا سانس پھر سینے میں منجمد ہو گیا ہے۔
’’پریشانی کی کوئی بات نہیں۔ ‘‘ ان میں سے ایک عورت بولی۔ ’’ شکر کرو ! تمھاری جان بچ گئی۔ تم دوڑتے ہوئے ایک گاڑی سے ٹکرا گئے تھے اور تمھارے سر اور بائیں بازو پر شدید چوٹیں آئی ہیں۔ اب تم اس ہسپتال میں ہو اور تمھاری مرہم پٹی کر دی گئی ہے۔ ‘‘
اس کی بات سن کر آدم جان کی منجمد سانس میں تھوڑی سی حرارت پیدا ہوئی۔ ۔ ۔ ’’لیکن میں۔ ۔ ۔ ‘‘ وہ اپنی بات مکمل نہ کر سکا۔ سر کے پچھلے حصے سے پھر ایک ٹیس سی اٹھی۔ پھر کمرے کی روشن فضا اس کی آنکھوں میں پوری طرح چمک اٹھی۔ اس نے جلدی سے اپنا دایاں ہاتھ اٹھایا اور اپنی آنکھوں پر رکھ لیا۔
’’ایک نیک دل آدمی تمھیں اپنی گاڑی میں ڈال کر یہاں لایا ہے۔ تمھارے علاج کے اخراجات بھی اسی نے برداشت کیے ہیں۔ ‘‘ سفید لباس والی کی وہی آواز اس کے کانوں میں گونجی۔ ’’اب فکر کی کوئی ضرورت نہیں۔ ایک دو روز تک تم ہسپتال سے جانے کے قابل ہو جاؤ گے۔ ‘‘
آدم جان نے اپنی آنکھوں سے ہاتھ اٹھایا اور سفید لباس والی عورت اس کی طرف دیکھ کر مسکرائی اور وہاں سے چلی گئی۔ دوسرے لمحے دوسری سفید لباس والی بھی اس کے پیچھے چل دی۔
آدم جان نے بائیں ہاتھ کو پھر حرکت دینا چاہی۔ باز و کا درد پھر جاگ اٹھا تھا۔ اس نے کوشش کر کے گردن کو دائیں طرف پھر بائیں جانب موڑا۔ ایک بڑے کمرے میں اس کے آس پاس کئی بستر لگے ہوئے تھے۔ ایک بستر خالی تھا باقی ہر بستر پر اس کی طرح ایک ایک آدمی لیٹا ہوا تھا۔
تو ہسپتال ایسا ہوتا ہے۔ آدم جان نے سوچا۔ اچانک اسے اپنی ماں کی بات یاد آئی۔ پھر اس کے ذہن میں ایک خیال آیا، اس کا باپ بھی اسی ہسپتال میں مرا ہو گا۔ آدم جان نے کرب سے ایک جھرجھری سی لی۔ پھر اس نے اپنی شلوار کی جیب میں ہاتھ ڈالا۔ وہ روپے اس کی جیب میں تھے جو ماں نے شہر آتے وقت اسے دیے تھے۔ آدم جان نے دایاں ہاتھ بستر سے نیچے لٹکایا اور پوری قوت سے چارپائی کے کنارے کو پکڑ کر اٹھ کھڑا ہوا۔ ایسا کرتے وقت اس کے بائیں بازو اور سر میں ٹیس سی اٹھی لیکن اس نے ذرا بھی پروا نہ کی اور ننگے پاؤں چلتا ہوا ہسپتال کے اس بڑے کمرے سے باہر نکل آیا۔ سامنے دونوں سفید لباس والیاں ایک اونچے سے میز پر اپنی کہنیاں ٹکائے کھڑی تھیں۔ اسے دیکھ کر ان میں سے ایک نے حیرت سے اپنی آنکھیں ملیں۔ پھر وہ اس کی جانب لپکی لیکن آدم جان نے ایک طرف بھاگنا شروع کر دیا۔ دوسری سفید لباس والی شور مچانے لگی اور آدم جان کو کچھ خبر نہ تھی کہ وہ کس طرف بھاگ رہا ہے۔ آخر ایک ہٹے کٹے آدمی نے اسے روک لیا۔
کچھ دیر بعد وہ پھر اسی بستر پر تھا اور وہ دونوں سفید لباس والیاں اور تین چار آدمی اس کے ارد گرد اکٹھے ہو گئے تھے۔ پھر کالے اور خاکی رنگ کے لباس میں دو آدمی اس سے کچھ پوچھنے لگے۔ وہ خوف زدہ سا ہو کر ان کے سوالوں کے جواب دیتا رہا۔ کچھ دیر بعد وہ چلے گئے۔ اسے یاد آیا کہ ایسے ہی لباس والے دو آدمی اس نے اپنے گاؤں کے وڈیرے عالم خاں کی حویلی میں پہلی بار دیکھے تو اس نے ماں سے ان کے بارے میں پوچھا تھا۔ اور ماں نے کہا تھا کہ بیٹا بڑے لوگوں کی باتیں بڑے ہی جانیں۔ یہ پولیس کے آدمی ہیں اور سنا ہے کہ پولیس کے آدمی عالم خان کے پاس اکثر آتے ہیں لیکن معلوم نہیں کیا کرنے آتے ہیں۔
آدم جان نے انھیں پہچان لیا۔ یہ بھی پولیس ہی کے آدمی تھے۔ لیکن اب اسے معلوم ہو گیا کہ وہ کیوں آئے ہیں۔ عالم خان بھی شاید اس کی طرح زخمی ہوتا رہا ہو گا۔ ۔ ۔ اس کے سر سے خون بہتا ہوا اس کے کانوں کی لووں تک آ گیا تھا۔ سفید لباس والی وہی دو عورتیں اور ایک سفید لباس والا مرد اس کے پاس کھڑے تھے۔ باقی لوگ جا چکے تھے۔ سفید لباس والی ایک عورت نے اس کے سر کی پٹی کھولی اور روئی سے اس کے چہرے کے دونوں طرف پھیلے ہوئے خون کے قطروں کو صاف کرنے لگی۔ مرد نے اس کے سر کے پچھلے حصے کا جائزہ لیا۔ پھر اس کے بائیں بازو کو اچھی طرح دیکھا اور آدم جان سے مخاطب ہوتے ہوئے بڑے پیار سے بولا:
’’دیکھو ! مجھے نہیں معلوم کہ تم کون ہو۔ لیکن میں ایک ڈاکٹر ہوں۔ میرا فرض ہے کہ میں تمھارا علاج پوری ایمان داری سے کروں۔ لیکن تم ہسپتال سے بھاگ کھڑے ہوئے۔ تمھارے سر کا زخم اب ایک ہفتے سے پہلے ٹھیک نہیں ہو سکتا۔ ہم تمھیں نہیں روکیں گے۔ تم ٹھیک ہو جاؤ تو چلے جانا۔ لیکن اس طرح بھاگ کر نہیں۔ ‘‘
اس نے جواب میں سر کو ہلکی سی جنبش دینا چاہی۔ سفید لباس والی نے اسے ایسا کرنے سے منع کیا اور پھر کچھ دیر میں اس کے سر کی دوبارہ پٹی کر کے اس کے بازو پر اچھی طرح مالش کی۔ پھر ایک نوکدار چیز اس کے دائیں بازو میں لگائی۔ آدم جان نے ایک سسکاری بھری۔ سفید لباس والا ڈاکٹر اتنی دیر وہیں کھڑا رہا۔ پھر وہ دونوں اسے مزید کچھ کہے بغیر وہاں سے دوسرے بستر کے پاس رک کر وہاں لیٹے ہوئے ایک آدمی کو دیکھنے لگے۔
ذرا سی دیر میں آدم جان کی آنکھوں پر نیند کا غلبہ طاری ہو گیا اور لاشعوری طور پر اس کی آنکھیں بند ہو گئیں۔ ۔ ۔ پھر کئی بے لباس وجود اس کے اردگرد پھیل گئے اور ان کے وحشت ناک چہرے اور نوکیلے ناخن اسے اپنی طرف بڑھتے محسوس ہوئے۔ ایک زوردار چیخ اس کے حلق میں دب کر رہ گئی۔ پھر اسے ایسا لگا جیسے اس کی آنکھ کھل گئی ہو۔ کمرے میں پھیلی روشنی اس کی آنکھوں میں کرب بن کر اترنے لگی اور اس کے دماغ میں پھر جھکڑ سے چلنے لگے۔ پھر پے در پے اس کے ذہن پر ہتھوڑے برستے محسوس ہوئے۔ اس نے گھبرا کر آنکھیں بند کر لیں۔ ایک دردناک احساس کی تیز لہر نے اس کے دماغ پر اپنی گرفت مضبوط کر لی۔ ۔ ۔ آدمی اتنا غلیظ نہیں ہو سکتا۔ لیکن وہ سب کچھ اپنی آنکھوں سے دیکھ چکا تھا۔ اتنی غلاظت تو جانوروں میں بھی نہیں ہوتی۔ ہاں البتہ کتوں کی بات اور ہے۔ گاؤں میں لڑکے کتوں کا تماشا دیکھتے اور انھیں پتھر مارتے تو وہ بھاگ کر ماں کے پاس آ جایا کرتا تھا۔ وہ کتوں کا غلیظ تماشا نہیں دیکھ سکتا تھا۔ اور اب گندے دھن کے لالچ میں اسے خود کتا بنانے کی کوشش کی گئی تھی۔
لیکن وہ تو روبوٹ کی بات کر رہے تھے۔ رہ رہ کر یہ خیال اس کے لیے سوہان روح بنتا جا رہا تھا۔ ۔ ۔ کیا آدمی بھی روبوٹ یا کتا بن سکتا ہے۔ لیکن گاؤں کے سیدھے سادھے آدم جان کو کتوں کی خصلت کا شکار کرنے کی کوشش بھی تو آدمیوں ہی نے کی۔ ۔ ۔ اس شہر کے آدمیوں نے جس کی چمک ظاہر میں آنکھوں کو خیرہ کرتی ہے لیکن جہاں کے آدمیوں کے دل اس کے گاؤں کی اماوس رات سے بھی بڑھ کر کالے تھے۔ لیکن اس کا ذہن پھر بھی یہ قبول کرنے کے لیے تیار نہیں تھا کہ یہ چمکتی دمکتی دنیا اندر سے اتنی سیاہ بھی ہو سکتی ہے۔
کرب کی آگ سے آدم جان کا ذہن پگھلنے لگا اور ہسپتال کے کمرے کی روشنی اس کے وجود پر شعلوں کی طرح برسنے لگی تھی۔ اس نے خوف سے دائیں آنکھ پر ہاتھ رکھ لیا۔ بائیں آنکھ کی روشنی مدھم ہو گئی۔ کچھ دیر بعد اس نے یونہی ہاتھ ہٹایا تو اس کی آنکھوں میں انگارے سے گھلنے لگے۔ آدم جان نے ہاتھ پھر اپنی دائیں آنکھ پر رکھنا چاہا لیکن۔ ۔ ۔ اب اس کا ہاتھ اچانک منوں بھاری ہو گیا تھا۔ اسے یوں لگا جیسے اس کا دایاں ہاتھ پتھر کا ہو گیا ہے۔
آدم جان نے ایک بار پھر پوری قوت سے اپنا دایاں ہاتھ اٹھانے کی کوشش کی لیکن ناکام رہا۔ پھر اس نے بایاں ہاتھ اٹھا کر دائیں آنکھ پر رکھنا چاہا لیکن بازو میں درد کی ایک ٹیس نے اسے یہ عمل کرنے سے روک دیا۔ اس نے ہاتھ اٹھائے بغیر دائیں آنکھ کو بھینچ لیا۔ ۔ ۔ لیکن اس طرح اسے محسوس ہوا کہ اس کے چہرے کی ہئیت بگڑ گئی ہے۔ اس نے جلدی سے دونوں آنکھیں بند کر لیں۔ ۔ ۔ کتنی ہی دیر تک اس کی سوچ نیلی اور پھر سبز روشنی کے دائروں میں تیرتی رہی۔ پھر پیلے ، سرخ، سفید کئی رنگوں کے دائرے اس کے یقین اور گمان کی ایک اندھی لکیر کے گرد تیرنے لگے۔ پھر اچانک۔ ۔ ۔ یہ دائرے سکڑنے لگے اور سپاٹ اجالے کی نیلی پیلی لکیریں ایک سرخی مائل نقطے پر مرتکز ہو گئیں۔ یہ سرخی مائل نکتہ آہستہ آہستہ آگ کے گولے میں تبدیل ہونے لگا۔ اسے یوں لگا جیسے کچھ ہی دیر میں یہ گولہ ایک دھماکے کے ساتھ پھٹ جائے گا۔ اس نے گھبرا کر آنکھیں کھول دیں۔ پھر اس نے اردگرد دیکھا۔ اس کے بستر کے عین سامنے کھڑکی کے شیشے میں صبح کا ہلکا سا اجالا برقی قمقموں کی روشنی کو مدھم کرنے پر تل گیا تھا۔ اچانک اس کے دماغ کے روزن میں ایک ان دیکھا وجود طمانیت کی لہر بن کر داخل ہو گیا۔ جس مشین یا گاڑی سے اس کا اپنا وجود ٹکرایا تھا، شاید اسی کے پہلو میں وہ ہمدرد وجود بھی موجود تھا جس نے اس کی جان بچائی تھی۔
اس نے دیکھا کہ سامنے سورج اپنے مدار کا پورا سفر طے کر چکا ہے۔ ۔ ۔ اور اب۔ ۔ ۔ اس سے آگے ایک دوسرا مدار شروع ہو گیا ہے لیکن سورج کا سفر اپنی ہی دنیا کے مدار میں ہے۔
آدم جان نے دوسرے مدار کو غور سے دیکھا، روشنی اور توانائی کا ایک عظیم ہالہ اس کے گرد رقصاں تھا اور اس کی چمک سورج کی طرح جھلسا دینی والی نہیں تھی، صبح کی اس ٹھنڈی ہوا کی طرح تھی جو شبنم رسیدہ ہو اور دلوں میں تازہ مہک اتار دیتی ہو۔ لیکن اس ہالے کی روشنی سیکڑوں سورجوں سے بڑھ کر تھی۔
یہ منظر دیکھ کر آدم جان کی دونوں آنکھیں یقین کے نور سے بھر گئیں اور اس کے دماغ کے پردے سے خوف اور بے یقینی کا تیرہ و تار زنگ اترنے لگا۔ اسے محسوس ہوا کہ دوسرے مدار میں روشنی کے لیے کسی سورج کی ضرورت نہیں۔ اس لیے کہ اس مدار کے باطن میں یقین کی اتنی روشنی موجود ہے ، جو اپنے اردگرد کسی دوسری اور خود سے کمتر روشنی کو اپنے قریب بھی پھٹکنے نہیں دیتی۔ ۔ ۔ یقین کی اس منزل پر پہنچتے ہی آدم جان نے اس سورج کی بے بسی دیکھی جو اپنے مدار کا آدھا سفر طے ہونے پر شہر کے لوگوں کو برقی قمقموں کی روشن سوغات کے ساتھ اندھا کر دیتا تھا۔ یہ دیکھ کر آدم جان کے بدن میں اتنی قوت جمع ہو گئی کہ دوسرے ہی لمحے اس کا بدن پرواز کرتے ہوئے دوسرے مدار میں داخل ہو گیا۔ سیکڑوں سورجوں سے بڑھ کر چمک دار ہالہ اس کے اردگرد پھیلا ہوا تھا اور اس کا بدن بے پناہ نورانی کرنوں کی بارش سے نہا گیا تھا۔ اسے یقین ہو گیا کہ وہ اس وقت اس مدار میں ہے جہاں اندھیرا کبھی اپنا وار نہیں کر سکتا۔
’’کیا حال ہے بھائی؟’‘ اس کے ذہن کے پردے سے ایک مانوس آواز ٹکرائی۔
آدم جان نے آنکھیں کھولیں اور اس کی پہلی نظر سامنے کھڑکی پر پڑی۔ کھڑکی کھلی ہوئی تھی اور ہسپتال کے اس بڑے کمرے میں برقی قمقموں کی روشنیاں بجھ گئی تھیں۔ پھر اس نے اپنی گرد ن دائیں جانب موڑی۔ سفید لباس والی وہی دو عورتیں کھڑی تھیں جنھوں نے اس کی مرہم پٹی کی تھی۔ ان کے چہروں پر اس کے گاؤں جیسے دن کے اجالے کی دلنشیں مسکراہٹ تھی۔
آدم جان ان کی طرف دیکھ کر مسکرایا۔ پھر اس نے اپنے جسم کو غور سے دیکھا۔ یقین کا روشن ہالہ اُس کے وجود کو منور کر رہا تھا۔
***
ش۔ زاد

سیٹھانی کا کُتا
چبا لیں کیوں نہ خو د ا پنا ہی ڈھانچا
تُمھیں راتب مہیا کیوں کریں ہم
وہ بھی اپنا ڈھانچہ چبا نا چاہتا تھا۔ ۔ ۔ ۔ ۔ ۔ ۔
انسان کبھی نہیں بھونکتے لیکن وہ سلاخوں کے پیچھے مسلسل بھونک رہا تھا۔ تھوک کف کی صورت اُس کی با نچھوں سے بہہ رہا تھا،پیروں میں زنجیر پڑی تھی اور وہ کُتے کی طرح زمین پر بیٹھا سامنے رکھی پلیٹ میں موجود اُبلے چاولوں پر منہ مار رہا تھا۔ مُجھے اُس کی اس حالت میں یہاں موجودگی پر حیرت کے ساتھ ساتھ افسوس بھی ہو رہا تھا۔ مںا اُسے پہچان کر بھی نں۔ پہچاننا چاہتا تھا لیکن پاگل خانے کا انچارج ڈاکٹر سنگھ مسلسل بولے جا رہا تھا۔
اس کا نام میروُ ہے۔ ۔ ۔ ۔ ۔ ۔ ۔ ۔ ۔ اسے جیل سے پاگل خانے بھیجا گیا ہے جہاں یہ سزا کاٹ رہا تھا۔ پاگل پن کا دورہ اسے وہیں پڑا تھا۔ اس نے ایک ساتھی قیدی کو کاٹنے کی کوشش کی تھی۔ آج سے چھ ماہ پہلے جب یہ یہاں آیا تو سخت زخمی تھا۔ شا ید جیل والوں نے اپنے طور اس کا علاج کرنے کی کوشش کی تھی لیکن۔ ۔ ۔ ۔ ۔ ۔ ۔ ۔ ۔ ۔ ۔ ۔ ۔ ۔ ۔
’’کیا اس کا علاج ممکن ہے’‘ میں نے ڈاکٹر سنگھ سے پوچھا۔
’’جی نہیں ‘‘ڈاکٹر سنگھ نے جواب دیا۔ آخری سٹیج کے پاگلوں کی کھوپڑی میں مغز نہیں پانی ہوتا ہے پانی۔
’’ہاں ایسا ہی ہو گا کہ غریب خواہشوں اور ناکامیوں پر اپنے آنسوسدا اندر ہی اندر منتقل کرتے ہیں ، میرو کی کھوپڑی میں بھی وہی آنسو ہوں گے’‘۔
’’کیا آپ اسے جانتے ہیں ؟’‘ڈاکٹر سنگھ کی آواز میں حیرت اور اشتیاق کا ملاجلا تاثر تھا۔
’’نہیں ‘‘۔ میں اسے نہیں جانتا ڈاکٹر’‘ میں نے صاف جھوٹ بولا۔
میرو سے میری پہلی ملاقات اُس تاریک رات میں ہوئی تھی جب موسلادھار بارش جاری تھی۔ اور لکشمی بلڈنگ بجلی کے محکمے کی مستعدی کی تصویر بنی اندھیرے میں بھوت بنگلے کی مانند نظر آ رہی تھی۔ جب میرے قدم سیڑھی میں گھٹنے پیٹ سے لگائے بیٹھے میرو سے ٹکرائے تو ذہن میں آنے والا پہلا خیال کُتے کا ہی تھا۔ میں سمجھا تھا کہ شاید میرا پیر بارش سے پناہ لینے والے کُتے سے ٹکرا گیا ہے مگر جب ماچس کی تیلی کی لرزتی روشنی میں دیکھا تو وہ انسان ثابت ہوا۔ اس کے باوجود میرے ذہن میں ایک کُتے ہی کا خیال آیا۔ اپنے مالک اور چیف ایڈیٹر موہن لال کی بیوی کے چہیتے کُتے کا جس کے لیے مجھے ملازم تلاش کرنا تھا۔
نہ جانے موہن لال اوراس کی بیوی کو کُتوں سے اتنی دلچسپی کیوں تھی؟
دیس دیس کے کُتے پال رکھے تھے۔ ہر کُتے کے لئے ایک ملازم اور ایک کمرہ مخصوص تھا۔ کچھ لوگوں کا خیال تھا کہ موہن لال اور اُس کی بیوی کتُوں کی پرورش میں بے اولاد ہونے کا غم چھپاتے ہیں لیکن مُجھے اس بات سے انکار تھا۔ موہن لال جیسے سیٹھوں کی اولاد دو تین سے زیادہ نہیں ہوتیں۔ یہ تو ہم جیسے غریبوں کاہی کا م ہے کہ غلے کی طرح زیادہ سے زیادہ اولاد پیدا کرنے میں لگے رہتے ہیں۔ اب بھلا دو تین بچوں کے نہ ہونے کا غم چھپانے کے لئے پندرہ بیس کُتوں کی پرورش بھی کوئی تُک ہے۔
کون ہے بے۔ ۔ ۔ ۔ ۔ ۔ ۔ ۔ ۔ ؟
میری آواز کسی کُتے کو ماری جانے والی لات سے کم نہ تھی۔
۔ ۔ ۔ ۔ ۔ ۔ ۔ میروُ ہوں بابو جی۔ ۔ ۔ ۔ ۔ ۔ ۔ باہر بڑی سخت بارش ہو رہی ہے۔ وہ گھگھیائی ہوئی آواز میں بولا۔ اس کی گھگھیائی ہوئی آوازسے نہ جانے مُجھے کیوں طمانیت کا احساس ہوا۔ ۔ ۔ ۔ ۔ ۔ ۔ ۔ ۔ ۔ ۔ ۔ ۔ ۔ ۔ ۔ ایسا احساس میرے مالک کو بھی ہوتا ہو گا جو پچھلے دس برس سے مجھے نوکری سے نکال دینے کی دھمکیاں دے رہا ہے اور میں اُس کے سامنے گھگھیا رہا تھا یہی سوچتے ہوئے میں نے تالا کھولا اور انسانوں کے کابک میں داخل ہو گیا جسے عُرف عام میں فلیٹ کہتے ہیں۔ ۔ ۔
موم بتی کی ٹمٹماتی روشنی میں چارپائی پر لیٹا تو تنہائی کے احسا س کے ساتھ ہی خیال آیا کہ کیوں نا اس ٹھنڈ میں سیڑھی پر سوئے میرو کو اندر بلا لوں لیکن کچھ عرصے پہلے کی اخبار کی وہ خبر یاد آئی کے جس میں ایک مہمان اپنے میزبان کو قتل کر کے گھر کا صفایا کر گیا تھا دل میں خوف کے اندھیرے کو جب ضمیر نے اپنی آنکھ سے روشن کیا تو تنہائی کو غنیمت جانا۔ ۔
سویرے حمام جاتے ہوئے میں نے میرو کو غور سے دیکھا ،بڑھے ہوئے بالوں کے ساتھ بے ترتیب داڑھی،پھٹی بُشرٹ، جو کمزور جسم سے جھانکتی پسلیوں کی پردہ پوشی سے قاصر تھی۔ انتہائی میلی گھسی پتلون جس کا اصل رنگ نہ جانے کون سا تھا۔ میرے جگانے پر وہ ہڑبڑا کر اُٹھ بیٹھا۔ اس سے پہلے کہ وہ کچھ کہتا،میں نے اُسے اپنے پیچھے آنے کا اشارہ کیا تو وہ خاموشی کے ساتھ میرے پیچھے ہو لیا۔ نظام دین حجام میرو کو انسان بناتے ہوئے آنکھوں ہی آنکھوں میں مجھ سے میرو کے متعلق مختلف سوالات پوچھتا رہ ایہ وہ سوالات تھے جن کے جواب میرو نے ملباری کے ہوٹل میں ناشتہ کرتے ہوئے اپنی کہانی کی صورت میں دئے تھے۔ ۔
بابو جی میرا باپ بڑا نامی گرامی آدمی تھا۔ اُس کی ایک آواز پر بازار کی ساری کھڑکیاں اور دروازے بند ہو جاتے تھے۔ بازار کی ہر عورت اُس کے نام سے کانپتی تھی۔ میری ماں بھی وہیں ہوتی تھی۔ بڑے بڑے سیٹھوں کی پیشانی اُس کی چوکھٹ پر جھُکتی تھی۔ پتا نہیں میرے باپ میں اُس نے کیا دیکھا تھا کہ اُس سے شادی رچا لی۔ جب میں نے ہوش سنبھالا تو احساس ہوا کہ میری ماں مجھے ہمیشہ اپنے آپ سے دور رکھنے کی کوشش کرتی ہے۔ میرا باپ روز شام کو اُسے بنا سنوار کر لے جاتا اور میں اُس کا انتظار کرتا رہتا۔ ایک بار میں نے اُن کے ساتھ جانے کی ضد کی تو اُنہوں نے مجھے بہت مارا اور ’’کُتے’‘ کی زنجیر کے ساتھ باندھ کر چلے گئے پھر میں نے کبھی ضد نہ کی۔ بس انتظار کرتا رہتا۔ صبح آنکھ کھلتی تو ماں پلنگ پر سو رہی ہوتی۔ پلنگ اونچا ہونے کی وجہ سے میں اُس تک نہیں پہنچ سکتا تھا۔ اس لیے چاروں طرف چکر لگاتا رہتا۔ جب کبھی اُس کی آنکھ کھلتی پہلے تو وہ مجھے گھورتی پھر کہتی۔ ۔ ’’کیا کُتے کی طرح گھوم رہا ہے’‘
جب بڑا ہوا تو پتا چلا کہ میرا باپ کندن بد معاش نہیں بلکہ ایک بہت بڑا سیٹھ ہے۔ یہ سب باتیں میری ماں نے نشے میں چیخ چیخ کر میرے باپ کو بتائی تھیں۔ اُس نے میری ماں کو قتل کر دیا اور خود نہ جانے کہاں بھاگ گیا۔ ۔ ۔ ۔ ۔
’’پھر بابو جی میں نے بڑے دھکے کھائے’‘اُس نے آہ بھرتے ہوئے کہا، فاقے کئے ، بھیک مانگی ، لیکن ہر جگہ ’’کُتے ‘‘کی طرح دھتکارا گیا پھر یہ لفظ میری چڑ بن گیا۔ کبھی کسی نے مزدوری دیتے ہوئے کُتا کہا تو کسی نے بھیک دیتے ہوئے۔ یہاں تک کہ فاقے میں بھوک کی شدت سے اگر سڑک کے کنارے پڑا ہوتا تھا تو بھی یہی سنائی دیتا تھا۔ کیسا کُتے کی طرح پڑا ہے۔ ۔ ۔ ۔ ۔ ۔ ۔ ۔ ۔ کبھی کبھی تو بابو جی یوں لگتا ہے کہ میں بھونکنے لگوں گا۔ ‘‘
دفتر جاتے ہوئے میں نے اسے شام کو ہوٹل میں ملنے کے ساتھ ساتھ کہیں نوکری دلانے کا بھی وعدہ کر لیا۔
موہن لال نے جب دفتر میں اپنے نئے کُتے کے بارے میں پوچھا تو میرے ذہن میں میرو کا خیال آ گیا۔ شام کو میں نے میرو کو بتایا کہ اُس کی نوکری کا انتظام ہو گیا ہے تو وہ بہت خوش ہوا۔ لیکن جب اُسے پتا چلا کہ وہ کتے کی دیکھ بھال کے لیے نوکر رکھا گیا ہے تو وہ کافی دیر کچھ سوچتا رہا۔ ۔ ۔ ۔ ۔ مگر پھر اُس نے سر ہلا کر ہامی بھر لی۔ اُسی شام میں نے میرو کہ موہن لال کی کوٹھی پر پہنچا دیا۔
دو چار روز بعد میرو مجھے ملا تو وہ بہت خوش تھا۔ وہ جتنی دیر میرے ساتھ رہا سیٹھانی کے کتے کی یوں تعریف کرتا رہا جیسے اُسے کتے پر رشک آ رہا ہو۔ ا س نے بتایا کہ کتے کو دن میں دو تین بار دودھ اور بہترین گوشت کھلایا جاتا ہے اعلیٰ شیمپو سے نہلایا جاتا ہے اُس کے لیے کتوں کی خاص خوراک آتی ہے جو بہت مہنگی ہے۔ اور اُس نے بتایا۔ ’’ سیٹھانی اکثر کتے سے باتیں کرتی ہے اور کہتی ہے تو موہن لال کی طرح نامرد تو نہیں ہے نہ توُ تو مرد ہے۔ توُ میرا موہن لال ہے’‘۔
وہ کتے کو اپنے ساتھ سُلاتی ہے۔ پھر اچانک وہ خاموش ہو گیا۔ ۔ ۔ ۔ ۔ ۔ ۔ ۔ ۔ ۔ ۔ ۔ ۔ ۔ ۔ ۔
اور کچھ دیر کی خاموشی کے بعد اچانک جانے کے لیی کھڑا ہو گیا۔ ۔ ۔ ۔ ۔ ۔ ۔ ۔ ۔
ایک ہفتے کے بعد موہن لال نے مجھے اپنے دفتر میں بلایا اور مجھے میرو جیسا آدمی ملازم رکھوانے پر لعنت ملامت کرتے ہوئے بتایا کے اُس نے میرو کو جیل بھجوا دیا ہے۔ ۔ ۔ ۔ ۔ ۔ ۔ ۔ کیوں کہ میرو نے نہ صرف سیٹھانی کے چہیتے کتے کو جان سے مار دیا تھا، ساتھ ہی دست درازی بھی کی تھی۔
میں گھگھیا کر موہن لال سے معذرت ہی کرتا رہا۔ کیونکہ میں جانتا تھا کہ سیٹھ کی اوپر والوں سے کتنی سلام دُعا ہے۔ اگر وہ میرو کو کتا مارنے کے جرم میں جیل بھجوا سکتا ہے تو پھر اس جرم میں مدد گار کی حیثیت سے مجھے جیل بھجوانا اُس کے لئے نا ممکن نہیں۔
کچھ عرصے کے بعد میرے ذہن کی سلیٹ سے میرو کا نام صاف ہو گیا۔
آج جب میں اخبار کے لئے ایک آرٹیکل کے سلسلے میں اس پاگل خانے مں آیا ہوں تو میرو میرے سامنے موجود ہے۔
’’چلیے صاحب! اندر چلیں ‘‘ڈاکٹر سنگھ نے میرے کندھے پر ہا تھ رکھا تو میں چونک اُٹھا۔ اس سے پہلے کے میں قدم آگے بڑھا تا میرو نے مجھے پُکارا۔
’’بابو جی۔ بابو جی۔ ‘‘
میرے گلے میں جیسے کسی نے زنجیر ڈال دی۔ میں پلٹ کر میرو کے کمرے کی طرف جانے لگا تو ڈاکٹر سنگھ نے مجھے روکتے ہوئے کہا۔ ’’قریب مت جائیں وہ بے حد خطر ناک پاگل ہے’‘۔
’’ان سلاخوں کے پیچھے موجود پاگلوں سے زیادہ خطرناک پا گل باہر گھوم رہے ہیں ڈاکٹر سنگھ’‘۔
میں نے قہقہہ لگاتے ہوئے کہا تو ڈاکٹر سنگھ اس طرح گھبرا کر پیچھے ہٹ گیا جیسے میں سلاخوں سے باہر رہ جانے والا کوئی پاگل ہوں۔
میں میرو کے قریب پہنچا تو وہ سلاخوں سے سر باہر نکالنے کی کوشش کرتے ہوئے بولا۔ ۔ ۔ ۔ ۔ ۔ ۔ ۔
’’بابو جی مجھے سیٹھانی کا کُتا بنا دیں نا’‘
’’بابو جی مجھے سیٹھانی کا کُتا بنا دیں نا’‘
***
فیاض احمد وجیہہ
بھوت
گردش رنگ چمن،کی یہ کہانی شاید روز اوّل کی نوحہ خوانی ہے، لیکن نئی صدی کے اس دہانے پر کوئی حیران ہے کہ۔ ۔ ’’مٹّی کی رگوں میں خدا بن کر کون دوڑ رہا ہے۔ ۔ ۔ ‘‘۔ .........کسی گہرے اور اندھیرے غار میں کوئی سایہ اپنے ہی بدن میں ڈھہتا جا رہا ہے، شاید ناگن رات مشغول ہے اور پھن کاڑھے کسی قیمتی اثاثہ کے لٹنے کا تماشا دیکھ رہی ہے۔ نہ جانے کتنی صدیوں سے............ ہر لحظہ آتی جاتی سانسوں میں ڈوب کر مٹ جانا اور اُبھرنا ،.........شاید مٹی، چکّی کی مشقّت سے گھبرا گئی ہے، لیکن نوشتۂ تقدیر سے بے خبر اندر کوئی جا گ رہا ہے۔ رقصاں بدن کا لہو لہو منظر اور اپنے زندہ ہونے کا گمان، ......شاید کسی ویرانے میں خدا بھی زندہ ہے۔ لیکن میں کہاں ہوں ، کوئی بدن اوڑھ کر مجھ میں زندہ ہو گیا ہے۔ بدن .....نہیں ......سنمدر ، ہاں شاید.......شانت سمندر، کتنا دکھاوا ہے اس گھٹن میں۔ بدن بدن سمندر، سمندربدن.......یہ کیسی’’ہجرت’‘ہے؟رو بھی نہیں سکتی ، شاید دو آنسو بھی۔ آنسؤوں کے بغیر رونا مٹی کا مقدر ہے، یہ کیسابین ہے........بدن بدن سمندر........کتنا ڈراؤنا خواب ہے........ ندی کیسی معصوم ہوتی ہے،ہواؤں کی مدھر راگنی میں جیسے کوئی نیا سر گم..........، اور پن گھٹ پر ہنستی ہوئی امّاں .....پانی میں پاؤں پسارے کوئی سندر بچپن ،اور روح کو گہرائی تک چومتی بوندیں .......ان سب میں بدن کہاں تھا........صرف میں تھی، میں زندہ تھی۔ شاید اس دن آسمان ندی میں اتر ا تھا، اور کوئی بدن اوڑھ کر مجھ میں زندہ ہو گیا تھا.........’’بدن اور سمندر’‘......ہاں ہاں ، میں کہاں ہوں ........شاید سمندر کی کوئی ماں نہیں ہوتی، تبھی تو یہ آسمان اوڑھ کر قہقہے اُچھال رہا ہے۔ سمندر کی تیز گام دہشت اور امّاں .......شاید امّاں کے اندر بھی کوئی زندہ ہو گیا ہے، ہر پل سہمی سہمی اور ڈری ڈری امّاں ، کسی پتّے کی سر سراہٹ پر بھی کیسے چونکتی ہے۔ ’’بدن اور سمندر’‘......، اس دکھ کو امّاں سے زیادہ کون سمجھ سکتاہے، دو دو پیسے جوڑتی ہے، اور نہ جانے کتنی بار.........، شاید ہر دن رنگ بدلتے سمندر کے گہرے اندھیرے میں امّاں کے دو آنسو اپنی چمک کھو چکے ہیں .....،گھر گر ہستی میں ڈوبی امّاں ، ہر بار اُبھرنے کی کوشش میں دو آنسوبھی نہیں بہاسکتی، شاید امّاں اپنے سارے آنسو بدن پر مل چکی ہے۔ بابا دن بھر کی ’’دھوپ’‘ میں جل کر گھر لوٹتے ہیں ، لیکن گھر میں پاؤں پڑتے ہی جیسے کوئی ہاتھی، .........اور امّاں .........وہ تو کئی بار ہاتھ جوڑ لیتی ہے.....مگر ہاتھی........امّاں سہمی سہمی اپنے کچلنے کا تماشا دیکھتی ہے، شاید امّاں کا پورا بدن ایک ضدی گھاؤ ہے..........، کل رات بھی......،امّاں نے ہاتھ جوڑتے ہوئے ، شاید پہلی بار اپنی زبان کھولی تھی۔ ’’یہ رات کب تک جاگتی رہے گی’‘......،مجھ میں اب اور حوصلہ نہیں ہے۔ امّاں کی آواز بھرائی ہوئی تھی، شاید امّاں کے آنسو بھی بول رہے تھے۔ ..........، مُردہ گوشت رہ گئی ہوں میں ، لیکن ، گھاؤ اندر تک اتر گیا ہے.........،بابا بے یقینی سے امّاں کو نہارتے ہوئے بولے، گھاؤ.........ہاں گھاؤ......،مگر تم کو کوئی فکر ہو تب نا.......،چھوری سیانی ہو چکی ہے........، بابا جیسے نیند سے جاگے تھے......،سب دیکھ رہا ہوں ، دن بھر بوراتا نہیں ہوں ،اتنا پیسہ کہاں سے لاؤں ......، برادری میں کوئی اپنا چھورا دینے کو راضی نہیں ہے، خالی سندر ہونے سے کیا ہوتا ہے .......، زر زمین ہو تو کھوٹا بھی چلتا ہے........،بابا تقریباً چیخ رہے تھے........، کوئی ادھیڑ بھی تو نہیں ملتا ........تو زہر دے دو چھوری کو پھر چین سے نوچتے رہنا......اور ......،امّاں ، ان کے اندر کسی لہو ذائقہ بدن کی کڑواہٹ ، ’’تانڈو نرتیہ ‘‘ میں مصروف ہے۔ دہکتی دیواروں میں کوئی سوئی بھونک رہا ہے، گھپ اندھیرے کھنڈر میں یہ کس کی کروٹ ہے۔ ’’.......’‘امّاں کے بھیتر تومیں چیخ رہی تھی،.........سناٹاسب کو نگل رہا ہے، ہاں سناٹا........تھپڑ کی زور دار آواز گونجی ، اور سناٹے میں کہیں کھو گئی.........، باباروہانسی آواز میں بول رہے تھے .........بولو ہم کا کریں ........، زہر ہوتا تو ........اور بابا بچو ں کی طرح بلکنے لگے، شاید امّاں بھی رو رہی تھی.....، رات کی سیاہی بھیگ رہی تھی،اور کہیں دور کسی چٹریل کی کراہیں بلند ہو رہی تھی۔ بابا کی رندھی ہوئی آواز آئی........، چھوری کی جوانی کاٹ کھانے کو دوڑتی ہے، اور دن بھر بھوت بن کر سایے کی طرح لہراتی ہے.........،اس لیے تیرے بدن میں اترتا ہوں ، دفن کر لو اپنے اندر........، بابا جیسے آنسوؤوں میں تیر رہے تھے، اور آنکھیں بھُن رہی تھیں .........،تم کو صرف اپنا گھاؤ دِکھتا ہے، میری آتما بھی چھلنی ہے........، چھوری کا بدن بھوت بن کر دہک رہا ہے اس میں ،......... اور کبھی کبھی بھبھا کرہنس دیتا ہے۔ ’’...........’‘۔ شاید میں اپنے بدن میں ڈوب رہی ہوں ، امّاں کی سوچتی ہوئی پیشانی اور ویران آنکھوں میں میرا بدن اُگ رہا ہے، اور بابا.........،ان کے اندر بھی میرے بدن کا بھوت،قوی ہیکل دیو کا روپ دھارن کر چکا ہے۔ ان سب میں ، میں کہاں ہوں ، شاید ڈوبنا ہی مجھ ایسی مٹی کا نصیب ہے.........، ہاں بھوت ، ہماری مٹی کو لپلپاتی زبان سے چاٹ رہا ہے۔ بدن.............،امّاں اور بابا.......... میں اس بدن سے مکتی چاہتی ہوں ، ایک نئی ہجرت ...........؟ پنڈت جی کہتے ہیں روح کی کوئی خواہش نہیں ہوتی ..........، لیکن مکتی ...........، نہیں نہیں ...........، ابھاگن رات کتنی کنواری ہے، ...........یہاں ہر طرف بدن رینگ رہا ہے...........، امّاں کے بدن میں ’’کس’‘ کو دیکھ کرکئی بارسہر گئی ہوں !..........، اس مکتی میں شاید ...........، جو وقت کی کوکھ میں پل رہا ہے۔ میری سکھیاں بدن کے اُجالوں میں گم کتنی شوخ ہو رہی ہیں ، شاید ان کو اندھے کنویں کی گہرائی کا کوئی اندازہ نہیں ہے۔ یہ ان دنوں کی بات ہے جب ’’میں تھی’‘ بدن ابھی پیدا نہیں ہوا تھا۔ نانی امّاں ، شاید ان کو ایک ہی قصّہ یاد تھا.......، ایک راج کمار تھا، جو اپنی راج کماری کی کھوج میں جنگل جنگل پھرتا تھا.......، قدم قدم لہو، لہو لہو صحرا.......بدن روح ، روح بدن........، راکشسوں کے تیز نوکیلے دانت، لمبے لمبے قاتل ناخن........، اور لہو لہو بدن۔ نانی امّاں کی آنکھیں جب راج کماری کے سندر روپ سے روشن ہونے لگتیں ، وہ مجھے بار بار چومتی، جیسے اپنا سدھ بدھ بھول گئی ہو۔ اور راج کمار......... .......... ...... ...............، شاید ان کی آنکھوں میں کوئی نیا منظر اُبھرنے لگتا.........رات رات تاریکی، بدن جنگل ..........بدن سایہ، کفن رات........خلا سے لوٹتی آنکھیں مجھے اپنے اندر چھپا لیتیں اور تھپکیاں دے کر’’سلا دیتیں ‘‘..............، بینائی سے محروم اُن آنکھوں میں شاید امّاں ابھی زندہ تھی۔ روح کی ہریالی کو روندنا کیسی محبت ہے،..........شاید امّاں کے بدن میں اندر تک جو گھاؤ ہے ،وہ’’.......’‘،نانی امّاں کی بوڑھی آنکھیں بھیگنے لگتیں اور وہ کہتی ، جب میں پیدا ہوئی تھی، بابا پورے دن مجھے اٹھائے پھرتے تھے۔ امّاں اُجلے ا ور ملائم دھوپ کی طرح سندر ہو گئی تھی.........، میرے بدن سے سچ مچ کوئی بھوت چمٹ گیا ہے، اسی لیے تو بابا میرے پاس نہیں بیٹھتے ، مجھ سے آنکھیں نہیں ملاتے ..........، شاید آنکھوں میں بھی بھوت کا ڈیرہ ہے.........اور امّاں ، ان کے بدن میں تو بھوت اندر تک پھیل چھکا ہے، کسی جنگل میں گھور اندھیرے کی طرح ..........، اور اس اندھیرے میں جو را ج کمار ہے، اس کے اندر کوئی راکشس پہلو بدل رہا ہے۔ شاید مُردہ جسموں سے خون ٹپک رہا ہے، بوند بوند، قطرہ قطرہ۔ ’’روح کی ہریالی ‘‘امّاں اور بابا کے حصے میں بھی آئی ہے، مگر وہ تو نانی امّا ں کا سنایا ہوا قصہ ہے........،بے معنی ،بے مطلب............... بابا میرے بدن کا سودا کرنا نہیں چاہتے ، وہ تو لہراتے سایہ سے ڈرتے ہیں۔ بدن...... ، سمندر........، بھوت.........، سودا..........،کتنا سچ ہے، امّاں کے دو آنسو اتنے نہیں جو بدن کا ضدّی گھاؤ بھر سکے..........، ’’مجھ سے کوئی نہیں پوچھتا ، مجھ میں میرا بدن جو پیدا ہو گیا ہے’‘۔ امّاں بابا اور بھوت..........، ہنسنارونا، سبخوگ سب چھن گیا ہے، لیکن دیواریں دہک رہی ہیں۔ کاغذ کی ناؤ،منظر منظر رنگ ..........، پو پھٹتے ہی بھیا،شاید کھلنڈرا بچپن .........، اپنے ننھے ننھے ، کومل ہاتھوں میں معصوم رنگوں کو سمیٹ کرشایدکسی خدا کی دریافت پر خوش ہو تا ہے، جیسے نوائے پریشاں سے بے خبر تیز گام موسیقی جاگ اُٹھی ہو۔ ان ریت جذبوں میں کوئی ’’آباد بدن ‘‘کیسے زندہ ہے۔ لیکن.........،بھیا باہر سے ہڑبونگ مچا کر آتا ہے، در و دیوار پرپسرا سناٹا چپکے سے اس کے اندر اتر جاتا ہے،...........شاید بولتے سناٹے سے گھبرا کر ، وہ دھواں پیتی امّاں کی پیٹھ سے لگ کر اونگھنے لگتا ہے ،’’ مگر خدا کو کبھی اونگھ نہیں آتی’‘...........، مںں روٹی پلٹتے ہوئے ا س کی معصومیت میں کسی بھوت کو دیکھ کر کئی بار کانپ جاتی ہوں ، اور کئی بار جب ہاتھ میں جلن ہوتی ہے، روٹی پھینکتے ہوئے انگلی منھ میں ڈال کر سوچتی ہوں .........کاش بدن کی جلن بھی ایسی ہوتی ، لیکن پھینکی ہوئی روٹی.........شاید بدن .........، تبھی تو بھوت کی کریہہ آواز مٹی کی دیوارو ں کے بیچ گونجتی ہے.......، ’’امّاں امّاں میں بڑا ہو رہا ہوں ‘‘۔ ایک دن وہ بھی سوداگر بنے گا، اور میرے پیدا ہوتے ہی، شاید........نہیں .........کفن اوڑھتے ہی اس کے گھر آنگن میں ، ........... بدن ’’کھلے آنگن’‘ میں ہر طرف رینگ رہا ہے۔ فصل نو کی آمد سے خوش ہو کر آسمان پہلو بدل رہا ہے، اور اس کی سرخ آنکھوں سے انگارے برس رہے ہیں ..........،جڑوں کی مٹی بنجر ہو چکی ہے شاید۔ اب میں بھی کچھ کچھ سمجھنے لگی ہوں ، کیوں بدن سے بے پرواہ ’’رادھا’‘ ناچتے ناچتے تھک گئی ہے، اور مٹی کے گداز اُبھاروں اور ڈھلان کی گہرائی میں گم ہو کر ’’کوئی’ ‘اپنی پہچان بھول گیا ہے۔ مجھ ایسی مٹی کو بدن اوڑھ کر پیدا ہونا...........بدن اوڑھی ہوئی مٹی تو محلوں میں اچھی لگتی ہے، لیکن ’’روح کی ہریالی ‘‘..........یہ سوچ کر جب بھی ’’خوش’‘ ہونے کی کوشش کرتی ہوں ، میرے گرد و پیش میں ریت چمکنے لگتے ہیں اور کہیں دور کسی چڑیل کی کراہیں بلند ہو جاتی ہیں۔ شاید مکتی کا کوئی راستہ نہیں ، ’’بدن نوچ کر بھیڑیوں کے جبڑے میں ڈال دوں ‘‘.......،لیکن.......، کیوں امّاں مجھ میں زندہ ہو رہی ہے، ’’اور کوئی مجھ سے نہیں پوچھتا’‘۔ میں کہاں ہوں ،میرا بدن کہاں ہے، یہاں تو امّاں اور بابا کی ’’آنکھیں ‘‘اُگ آئی ہیں۔ 
٭٭٭
شاید یہ میرے عہد کے بے زبان اور گونگے کردار ہیں ،جو مجھ میں زندہ ہو کر زہر اگل رہے ہیں اور بعض دفعہ میری زبان چیر کر خود بولنے لگتے ہیں۔ معلوم نہیں میں ان کے ساتھ کتنی بار مروں گا،بے گور و کفن ..................افسانہ نگار
***

عنیقہ ناز

ہیں خواب میں ہنوز
وہ گیند ریاض احمد نے فہمیدہ کو پہلی ملاقات میں نہیں دی تھی۔ ان کی جان پہچان کو کافی عرصہ ہو چلا تھا۔ تب ایک دن ریاض احمد کو پتہ چلا کہ اب سب ٹھاٹ پڑا رہ جانے کا وقت آگیا ہے۔ فہمیدہ ان کے کتب خانے کی باقاعدہ آنے والوں میں سے تھی۔ ریاض احمد کی خواہش تھی کہ ان کے بعد تمام کتابیں کسی مناسب جگہ پر پہنچ جائیں جہاں لوگ ان سے مناسب طور سے مستفید ہو سکیں۔ ان کی عمر بھر کا سرمایہ یہی کتابیں تھیں۔ اور یہی سرمایہ وہ بانٹ دینا چاہتے تھے۔ انہوں نے فہمیدہ کی اس میں دلچسپی دیکھتے ہوئے اس کی مدد چاہی۔ کتابوں کی اسی چھانا پھٹکی میں ایک دن فہمیدہ کو ایک کونے میں یہ گیند رکھی ہوئی مل گئی۔ یہ ایک چینی مٹی سے بنی ہوئی ، چمکدار نیلے رنگ کی گیند تھی جس پر سنہرے اور رنگین نقوش بنے ہوئے تھے۔ ریاض احمد اس گیند کو دیکھ کر مسکرائے۔ ’تمہیں معلوم ہے یہ گیند مجھے ایک خانہ بدوش نے یہ کہ کر دی تھی کہ اگر تم محسوس کرو کہ کوئی چیز غلط ہو رہی ہے تو اس کی طرف اچھا ل دینا اور پھر دیکھنا اس کا کرشمہ،۔ ’پھر آپ نے استعمال کیا،۔ فہمیدہ کو تجسس ہوا۔ ’نہیں بھئی، میں صرف اپنی کی ہوئی غلطیاں بھگتنا چاہتا ہوں ،۔ ان کے پیلے جھری زدہ چہرے پر ایک جاندار مسکراہٹ پھیلی۔ ’کیا میں اس کو لے سکتی ہوں ،۔ فہمیدہ نے جھجھکتے ہوئے کہا۔ ایک لمحے کے لیے انہوں سے اسے دیکھا۔ ’ جب تک خواب اور خواہش کا فرق سمجھ نہ آئے۔ اسے استعمال نہ کرنا،۔ اس کی آنکھوں میں جلتے شوق کے چراغوں کو دیکھ کر انہوں نے اسے اس کی ہتھیلی پر رکھ دیا۔ گھر واپس پہنچنے پر اسے اطلاع ملی کہ بنجارہ سب لاد چلا۔
اس واقعے کے کچھ دن بعد وہ روڈ کے کنارے چلی جا رہی تھی۔ ایک ہلکا سا شور اٹھا۔ اس نے گردن موڑ کر دیکھا تو ایک کالی بھینس جس کی زبان باہر لٹکی ہوئی تھی۔ دوڑی چلی آ رہی تھی۔ گھبراہٹ میں اس نے بھی دوڑ لگا دی۔ کافی آگے آنے کے بعد اس نے پیچھے کی طرف گردن گھما ئی تو دیکھا کہ ایک عورت اپنی چادر سنبھالے ایک ہاتھ سے بچّے کو پکڑے ہوئے روڈ پار کر رہی تھی۔ بچّے نے ایک کندھے پہ اسکول کا بیگ لٹکایا ہوا تھا۔ اور ان سے کچھ فاصلے پر وہی شیطان صفت بھینس۔ ایسے میں اسے دفعتاً اس گیند کا خیال آیا۔ اس نے وہ گیند نکالی اور اسے اس بھینس کی طرف پھینک دیا۔ اگلے ہی لمحے گیند واپس اس کے ہاتھ میں اور وہ بھینس یوں خراماں خراماں چلی جا رہی تھی۔ کہ یقین نہیں آ رہا تھا کہ یہ وہی بھینس ہے جس پر ابھی تھوڑی دیر پہلے شیطان سواری کر رہا تھا۔ اس نے گیند کو دیکھا اس کا نیلا رنگ اسی طرح چمک رہا تھا۔

کچھ دن اور گزرے وہ ایک روز ساحلِ سمندر پر چہل قدمی کے ارادے سے نکل گئی۔ فہمیدہ نے گیلی ریت پر قدم نہیں رکھّے البتّہ ساحل کے ساتھ روڈ پر آرام سے چلتی رہی۔ ذرا دیر میں گھنگھور گھٹا چھا گئی۔ اس نے دل ہی دل میں محکمۂ موسمیات والوں کو کوسا۔ کبھی شہریوں کو صحیح سے با خبر نہیں رکھتے بادل تھے کہ امڈے چلے آ رہے تھے۔ پھر دیکھتے ہی دیکھتے سمندر میں بگولے بننا شروع ہو گئے۔ ساحل پر لوگ سراسیمہ ہو گئے۔ اور ایک ہلچل مچ گئی۔ ا ب کیا ہوگا ! اس کا دل دھک دھک کرنے لگا۔ کیا کوئی سمندری طوفان اس شہر کا رخ کر چکا تھا۔
ایسے میں اسے پھر اس گیند کا خیال آیا۔ اس نے وہ فوراً اپنے بیگ سے نکالی اور سمندر کی طرف اچھال دی۔ لہریں بالکل دودھ میں آئے ابال کی طرح بیٹھ گئیں۔ بادل بکھر گئے۔ اور ہلکی ٹھنڈی ہوا پھر سے دل پشوری کرنے لگی۔ اس نے پرس ٹٹولا۔ گیند پھر وہاں موجود تھی۔ اس کے نقش اسی طرح رنگین تھے۔
ابھی اس واقعے کو زیادہ وقت نہ گزرا تھا کہ ایک دن اسے اسائیمنٹ ملا۔ اسے شہر کہ قریب ایک تعلیمی قصبے میں جا کر سروے کرنا تھا۔ سروے کے نتائج سے یہ بات اخذ کرنی تھی کہ موجودہ تعلیمی نظام فرد کو معاشرے سے جوڑ تا ہے یا اسے کاٹ رہا ہے۔ یہ قصبہ دراصل ایک تعلیم گاہ کی وجہ سے وجود میں آگیا تھا۔ اس لیے گلیوں میں پھرنے والے لوگ زیادہ تر طالبِ علم تھے۔ وہ جب پھرتے پھرتے تھک گئی تو ایک دیوار سے ٹیک لگا کر بیٹھ گئی۔ لوگوں ، سڑکوں ، چہار دیواریوں ، سبزے کے میدانوں اور روشوں سے ٹکراتی ہوئی اس کی نظر ایک عمارت پر پڑی۔ یہ بظاہر ایک عبادت گاہ لگتی تھی اور خاصی بلند تھی مگر ایک جانب قدرے جھکی ہوئی۔ یوں لگتا تھا اب گری کہ تب۔ اسے بڑی حیرت تھی کہ اس خطرناک عمارت کے آس پاس لوگ اس لاپرواہی کے ساتھ گھوم رہے تھے جیسے وہاں کوئی مسئلہ نہ ہو۔ اس نے اطراف میں الجھے طالبعلموں کو دیکھا۔ لڑکے اور لڑکیوں کا ہجوم جو امتحان میں پاس ہونے کے لیے پریشان پھر رہا تھا۔ نئے آنے والوں کا ہجوم جو ایک دوسرے سے پوچھتا پھر رہا تھا کہ کون سے علم سے انہیں زیادہ معاشی خوشحالی ملے گی۔ اس نے خاموشی سے وہ گیند نکالی۔ اور اس عمارت کی سمت اچھال دی۔ گیند کا عمارت سے ٹکرانا تھا کہ وہ چشمِ زدن میں سیدھی ہو گئی۔ اب نہ اس عمارت کو کوئی خطرہ ہے نہ اس کے قریب سے گزرنے والوں کو۔
لیکن اسے حیرانی تھی کہ ان میں سے کسی نے بھی اس کی طرف توجّہ نہ دی۔ اتنی بڑی چیز اپنی اصل حالت میں واپس آ گئی مگر کسی نے نوٹ نہیں کیا۔ اس نے نزدیک سے گزرتے ایک لڑکا اور لڑکی سے پوچھا۔ تم لوگوں نے اس عمارت میں ہونے والی اچانک تبدیلی کے بارے میں غور کیا۔ وہ خالی خالی نظروں سے اسے دیکھنے لگے۔ کیوں کیا ہوا اس میں ؟ یہ بالکل گرنے وا لی تھی اور اب بالکل سیدھی ہو گئی ہے۔ وہ چند لمحے اس کے چہرے پر کچھ کھوجتے رہے اور بغیر جواب دئیے چل پڑے۔
ایک اور شخص جا رہا تھا شاید یہ استاد ہو۔ وہ بھاگتے ہوئے ا سکے پیچھے گئی۔ سنیں ،آپ نے دیکھا اس عمارت کو۔ کس عمارت کو؟ سامنے جو میناروں والی عمارت ہے۔ ہاں یہ شاید عبادت گاہ ہے۔ اس میں کوئی تبدیلی آئی ہے۔ نہیں ،یہ تو ویسی ہی ہے جیسی پہلے تھی۔ پہلے کیسی تھی؟۔ ’جیسی اب ہے ،۔ وہ یہ کہہ کر سپاٹ چہرے کے ساتھ چل دیا۔
پھر ایک عورت اسے راستے میں ملی۔ وہ شاید معلّمہ تھی۔ اس نے استادوں کا لباس پہنا ہوا تھا۔ فہمیدہ نے اس کا راستہ روک لیا۔ معاف کیجیے گا۔ آپ نے دیکھا وہ سامنے عمارت ہے۔ اس نے حقارت سے فہمیدہ کو دیکھا اور بولی۔ ’تم ایک عالم سے مخاطب ہو،۔ ’جی، میں کچھ پریشانی میں ہوں۔ آپ عالم ہیں۔ کیا آپ میری مدد کر سکتی ہیں ؟، ’ہوں ،۔ اس کے ماتھے کے بل اور گہرے ہو گئے اور لہجہ مزید اکھڑ گیا۔ ’ آپ نے دیکھا وہ سامنے ایک عمارت ہے،۔ ’اچھّا، ارے ہاں ، وہاں تو ایک عمارت ہے،۔ وہ خاموش ہو گئی۔ اور واپس چل پڑی۔ اپنے پیچھے اس نے غراہٹ کی آواز سنی۔
واپسی میں اس کے آگے دو مزدور جا رہے تھے۔ شام ہو چکی تھی اور دن بھر کی مشقت سے ان کے چہرے تپے ہوئے تھے۔ ان کے ملگجے لباس پر سوکھے ہوئے پسینے کے سفید نشانات تھے۔ وہ باتیں کرتے جا رہے تھے۔ دن بھر کے واقعات کی، اپنے اطراف کے لوگوں کی۔ پھر ان میں سے ایک بولا۔ ’تم دیکھنا ، یہ عمارت بس اب تھوڑے دنو ں میں گر جائے گی،۔ ’تمہیں یہاں آئے ابھی دن ہی کتنے گزرے ہیں۔ میرا دادا بھی یہی کہتا مر گیا۔ مگر یہ ایسے ہی ہیں۔ میں جانتا ہوں یہ مدتوں سے ایسے ہی ہے اور ایسے ہی رہے گی،۔ ، ان کی اس بات پر اس نے مڑ کر دوبارہ اس عمارت پر نظر ڈالی وہ اپنی ابتدائی حالت میں تھی۔ فہمیدہ کا ذہن جیسے کھل گیا۔
اگلے دن وہ ساحل پہ گئی۔ کچھ لوگ اس دن کی طرح آج بھی گیلی ریت پر ٹہل رہے تھے۔ بچے مٹی سے کھیل رہے تھے۔ دو اونٹ والے کجاوہ صحیح کر رہے تھے۔ ایک لڑکا بالٹی میں چائے دانی اور کپ اٹھائے چائے بیچ رہا تھا۔ یہ یقیناً اس دن یہاں پر ہو گا جب طوفان آیا تھا۔ ’ سنو بچے، پرسوں یہاں طوفان آتے آتے رہ گیا تھا۔ تم نے دیکھا تھا۔ ’طوفان ، نہیں تو باجی، پرسوں یہاں کوئی طوفان نہیں آیا۔ ام تم کو بتائے باجی۔ یہاں طوفان نہیں آ سکتا۔ وہ جو سامنے مزار والا بابا ہے۔ باجی وہ طوفان نہیں آنے دے گا۔ ’بچّہ ہے،۔ اس نے سوچا۔ سامنے کینٹین پر ایک شخص برگر بنا رہا تھا۔ ابھی سورج نہیں ڈھلا تھا۔ اور اس کے پاس کوئی نہ تھا۔ ’پرسوں یہاں بڑی طوفانی قسم کی لہریں اچانک آ گئیں تھیں۔ فہمیدہ نے اس کی طرف دیکھتے ہوئے جملہ پھینکا۔ نہیں تو،۔ اس نے فوراً تردید کی۔ ’میں یہاں صبح گیارہ بجے سے رات گیارہ بجے تک رہتا ہوں۔ میں نے تو ایسا کچھ نہیں دیکھا آپ نے کیا شام کے اخباروں میں پڑھا ہے۔ یہ شام کے اخبار والے تو چائے کی پیالی میں طوفان لے آتے ہیں ان کا تو دھندہ یہی ہے،۔ اس نے بڑے سے سیدھے گول توے پر تیزی سے کباب پلٹتے ہوئے کہا۔ ’ہوں ، تم صحیح کہ رہے ہو،۔ وہ پلٹ آئی۔
اس سے اگلے دن وہ اس روڈ پر جا کر کھڑی ہو گئی جہاں اس نے اس عورت کو بچے کے ساتھ دیکھا تھا۔ کافی دیر بعد وہ دونوں نظر آئے۔ بچے کے ایک ہاتھ پر پلاستر چڑھا ہوا تھا۔ او ر وہ تھوڑا لنگڑا کر چل رہا تھا۔ فہمیدہ نے ، اس عورت کو روکا۔ ’سنئے‘۔ وہ رکی اور حیرانی سے اس نے پلٹ کر اسے دیکھا۔ فہمیدہ نے جھجھکتے ہوئے کہا۔ ’آپ یہاں سے کچھ دنوں پہلے جا رہی تھیں۔ اور ایک بھینس۔ ۔ ۔ ‘ اس کی بات درمیان میں رہ گئی۔ فوراً بچّہ بول اٹھا۔ ’آنٹی ، مما نے مجھے اس سے بچانے کے لیے اپنی طرف کھینچا تومیں گر پڑا۔ اور میری ہڈی مڑ گئی۔ دیکھیں ڈاکٹر نے میرے ہاتھ پر پلاستر چڑھا دیا ہے‘۔ ‘جی میں کافی پریشان رہی۔ لوگ دوسروں کی تکلیف کا خیال نہیں کرتے۔ نہ اپنی ذمہ داری محسوس کرتے ہیں۔ دیکھیں ، بات صرف ہڈی کے مڑنے پر ٹلی۔ اگر کچھ اور ہو جاتا تو مںم تومر ہی جاتی‘۔ عورت نے اپنے بچّے کا سر سہلایا۔ ’ہوں ، آپ صحیح کہ رہی ہیں ‘۔ وہ کچھ سوچ کر آگے بڑھ گئی۔
کافی دن گزر گئے وہ اب اس گیند کو بھول چکی تھی۔ ایک روز ڈپارٹمنٹ اسٹور کے سامنے گاڑی پارک کر کے وہ ابھی گاڑی سے باہر نکلی تھی کہ ایک بچّہ گندے کپڑوں اور بدتر حلئے میں اس کے سامنے آگیا۔ ننگے پیر، اجڑے بال۔ ان کے ماں باپ انسان کے بچے نہیں روپیوں کے نوٹ پیدا کرتے ہیں۔ ہر دن گزرنے کے ساتھ یہ خستہ ہوتے جاتے ہیں۔ اپنے پیلے پیلے دانت نکال کر اس بچے نے گردن ایک جانب لٹکا لی۔ ’میں نے صبح سے کچھ نہیں کھایا‘ فہمیدہ نے ڈیش بورڈ پر نظر ڈالی۔ وہاں کوئی سکّہ نہ تھا۔ دروازہ لاک کیا۔ ’معاف کرو بھئی‘۔ ’باجی اس نے پھر ہاتھ بڑھایا۔ ’ اللّہ تمہیں مالدار دولہا دیگا۔ خدا تمہاری دل کی مراد پوری کرے گا۔ خدا تمہیں چاند سا بیٹا دے گا۔ ‘وہ اتنی ساری دعاؤں سے سہم گئی۔ ’اف۔ کیا مصیبت ہے کوئی جگہ مانگنے والوں سے خالی نہیں ‘۔ اس نے پرس میں ہاتھ ڈال کر سکّے کے لیے تلاش شروع کی۔ بچّہ نے پھر ہاتھوں کی انگلیاں ملا کر منہ کی طرف اشارہ کیا ’صبح سے‘۔ اسی لمحے اس کی انگلیاں اسی گیند سے ٹکرائیں۔ اس نے گیند باہر نکالی اور بچّے کے ہاتھ پر رکھ دی۔ ’یہ کیا باجی؟‘ اسے پسند نہیں آیا۔ ’میرے پاس اس وقت یہی ہے‘۔ ’اس کا میں کیا کروں گا‘۔ ’ بچوں کے کھیلنے کی چیز ہے۔ نہیں چاہیے‘۔ فہمیدہ نے واپس اٹھانے کے ارادے سے ہاتھ بڑھایا۔ بچّے نے فوراً ہاتھ پیچھے کر لیا اور چل پڑا۔ وہ اسٹور میں داخل ہونے کے لیے مڑی۔ ایک، دو، تین، ابھی وہ چوتھی سیڑھی پر تھی ایک چیخ سنائی دی اور ایک آواز آئی۔ ’ارے بچاؤ۔ وہ غیر ارادی طور پر پیچھے مڑی۔ وہی بچّہ سڑک پر پڑا تھا۔ اور اس کے سر کے پاس خون آہستہ آہستہ جمع ہو رہا تھا۔ ’کیا ہوا‘ وہ نیچے آئی۔ ’ہائے گاڑی نے مار دیا۔ شیدا، ایک چھوٹی سی گیند اچھا ل رہا تھا۔ وہ سڑک پر چلی گئی۔ شیدا، اسے لینے کو دوڑا تو گاڑی نے ٹکر ماردی‘۔ ایک اسی حلئے کی بچّی نے روتے ہوئے بتایا۔ کچھ لوگ جمع ہو گئے۔ کسی نے اسے اٹھانے کی کوشش کی مگر اس کا جسم بے ترتیب انداز میں لٹک گیا۔ موت کیا ہے ترتیب کا بکھر جانا۔ وہ بنا خریداری کیے مڑ گئی۔ گاڑی کی چابی کے لیے اپنا پرس کھولا تو اسکی گرم انگلیاں ایک ٹھنڈی چیز سے ٹکرائیں۔ یہ وہی گیند تھی۔ نیلی چمکدار جس پر سنہرے نقش بنے ہوئے تھے۔ اب اسے اس گیند سے نفرت ہو چلی تھی۔
اس حادثے کے بعد ہر چیز سے اس کا دل اچاٹ ہو گیا۔ اس خالی پن سے وہ گھبرا گئی تھی۔ تب اچانک اسے پتہ چلا کہ اس کے دوستوں کا ایک گروپ ملک کی سرحد کے قریب ایک گاؤں جا رہا ہے۔ اس دفعہ ان کا پروجیکٹ خوف کی حالت میں رہنے والے لوگوں کی حرکاتِ منعکسہ میں ہونے والے اثرات کو معلوم کرنا تھا۔ وہ ان کے ساتھ چل پڑی۔ ہرے بھرے پہاڑ اور ان کے درمیان گنگناتا دریا، چلبلاتے چشمے اور اچانک ہونے والی بارشیں۔ بظاہر سب کتنا خوبصورت تھا۔ لیکن یہیں پر کہیں بارود پھٹتا، خون اڑتا اور چیخیں ابھرتیں تھیں۔
جس گھر میں وہ ٹہرےے ہوئے تھے رات کو وہاں صحن میں سب اکٹھا ہوتے۔ اس دن بھی وہ دن بھر کی باتیں ایک دوسرے کو بتا رہے تھے۔ گھرانے کی معمر خاتون غور سے ان کی باتیں سن رہی تھی۔ شدید خوف کس چیز کا ہوتا ہے؟ ان میں سے کسی نے پوچھا۔ ’ موت کا‘۔ ’ نہیں ‘۔ وہ بوڑھی عورت بولی۔ ’ اپنے پیاروں سے ہمیشہ کے لیے جدا ہونے کا خوف سب سے بڑا خوف ہوتا ہے‘۔ دفعتاً سناٹا چھا گیا۔ وہ بوڑھی عورت سر جھکا کر بیٹھ گئی۔
کام مکمل ہو چکا تھا۔ اگلی صبح وہ گاڑی میں سامان رکھ رہے تھے۔ میزبان خاندان کا ایک چھ سالہ بچہ ان کے اردگرد منڈلا رہا تھا اور مسلسل باتیں کر رہا تھا۔ ’آنٹی،بابا کہتے ہیں آپ یہاں ہوم ورک کرنے آئے تھے۔ آپ کا ہوم ورک پورا ہو گیا، مجھے تو کوئی ایسا ہوم ورک نہیں دیتا کہ میں بہت دور گھومنے جاؤں ‘۔ فہمیدہ کو وہ بچہ خاصہ دلچسپ لگا اس دورا ن اس نے کسی کام کے لیے اپنی ڈائری نکالنی چاہی تو وہ گیند پھسل کر باہر آ گئی۔ گیند دیکھتے ہی بچے کی آنکھیں چمکنے لگیں۔ ’یہ تو بڑی خوبصورت ہے۔ آپ اس کا کیا کرتی ہیں ‘۔ ’ میں ‘۔ فہمیدہ گڑبڑا گئی۔ ’یہ تو بچوں کی ہے۔ آپ نے میرے لیے لی ہو گی‘۔ اس نے اپنے طور پر سوچ لیا۔ ’لیکن تم اسکا کیا کرو گے‘۔ اس کے باپ نے مداخلت کی۔ ’میں ہارون کو دونگا‘۔ ’یہ ہارون کون ہے‘۔ فہمیدہ نے اسے باتوں میں لگایا اور اس دوران سوچتی رہی کہ وہ کیا کرے۔ ’ہارون میری خالہ کا بیٹا ہے وہ ادھر رہتا ہے‘۔ اس نے پہاڑ کی اسطرف نہ نظر والی باڑھ کے پار اشارہ کیا۔ جہاں سرحد پر فوجی بندوقیں لٹکائے اپنے مورچوں میں نظر آ رہے تھے۔ ’اماں کہتی ہیں وہ بالکل میرے جیسا ہے‘۔ ’تم اسے یہ کسطرح دو گے کوئی تمہیں اسطرف نہیں جانے دیگا‘۔ ’میں ادھر اس والے پہاڑ پر جاؤں گا۔ یہ یہاں کا سب سے اونچا پہاڑ ہے اور اسے ہارون کی گھر کی طرف پھینک دونگا‘۔ اچھا اس نے کچھ سوچا اور پھر ہنس پڑی۔ ’ تو جاؤ پھر تم اسے پھینک آؤ۔ بچہ کھودتا پھاندتا غائب ہو گیا۔ ان سب نے الوداعی مصافحہ کیا اور نکل پڑے۔
بس چند منٹوں کی تو بات تھی۔ صرف چند منٹ سب ہلتا رہا۔ جب تک خواب دیکھنے والی آنکھیں مٹی میں نہ مل گئیں۔ اور خواہش پالنے والے دلوں نے دھڑکنا نہ چھوڑ دیا۔ اگلے روز سرحد کے دونوں طرف کی حکومتوں نے اعلان کیا کہ وہ اس باڑھ کو ہٹا رہے ہیں تاکہ قدرتی آفت یعنی زلزلے کا شکار ہونے والے دونوں طرف کے بچھڑے ہوئے خاندان ایک دوسرے کی دلجوئی کر سکیں۔
فہمیدہ نے اس بچے کو بہت تلاش کیا۔ زندوں میں ، معذوروں میں ، مرنے والوں میں۔ وہ نہیں ملا۔ وہ شاید اس بے حس ملبے کہ نیچے دفن ہو گیا تھا۔ جسے اب کوئی نہیں ہٹا سکتا تھا۔ وہ اب ہارون کو تلاش کر رہی ہے۔ اب تو اس طرف کا راستہ بھی کھل چکا ہے۔
***
سامرسٹ ماہام/ ترجمہ: ڈاکٹر فخر عالم اعظمی
چیونٹی اور ٹڈا
میں چھوٹا تھا تو مجھے لافانٹین کی لکھی ہوئی اخلاقی کہانیاں یاد کروائی جاتی تھیں۔ ان میں سے ایک کہانی’’ چیونٹی اور ٹڈا‘‘ تھی۔ یہ ایک سبق آموز کہانی تھی جس کا مقصد نوجوانوں کو یہ حقیقت ذہن نشین کروانا تھا کہ اس دنیائے فانی میں محنت کش انسان سرخرو ہوتا ہے اور عیش و عشرت کا دلدادہ خسارے سے دوچار ہوتا ہے۔ اس خوبصورت کہانی میں چیونٹی موسم گرما میں محنت و مشقت کر کے موسمِ سرما کے لئے اناج جمع کر لیتی ہے جبکہ ٹڈا گھاس کی پتی پر بیٹھا گاتا رہتا ہے اور اسی موج مستی کے ساتھ دن گزار دیتا ہے۔ سرما کی آمد پر چیونٹی کے پاس سامان خورد و نوش وافر مقدار میں موجود رہتا ہے لیکن ٹڈے کا گودام خالی رہتا ہے۔ وہ چیونٹی کے پاس آتا ہے اور کچھ کھانے کے لئے مانگتا ہے۔ لیکن اس کے جواب میں چیونٹی خود اس سے سوال کرتی ہے :
’’تم گرمی کے دنوں میں کیا کر رہے تھے ؟‘‘
’’بی بی! میں نے تمام دن اور تمام راتیں گانے میں گذار دیں ‘‘
’’تو اب جا کر ناچو‘‘
اپنی ہٹ دھرمی کے سبب نہیں بلکہ کم سنی میں ذہنی نا پختگی اور اخلاقی شعور کی کمی کی وجہ سے میں اس کہانی کے سبق سے کہیں اتفاق نہ کر سکا۔ میری ہمدردیاں ٹڈے کے ساتھ تھیں اور کچھ دنوں تک تو میں کسی چیونٹی کو دیکھتے ہی پاؤں سے مسل دیتا تھا۔ اس رد عمل کے ذریعے (جیسا کہ اب سمجھ میں آیا ہے کہ یہ فطری تھا) میں فہم و فراست اور ہوش مندی و دانائی کے تئیں اپنے عدم اتفاق کا اظہار کیا کرتا تھا۔
جب میں نے جارج رامسے کو ایک ہوٹل میں اکیلے ہی ظہرانہ پر دیکھا تو ا س سبق آموز حکایت پر غور کیے بغیر نہ رہ سکا۔ میں نے اتنا غم بردہ اور ستم رسیدہ شخص پہلے کبھی نہیں دیکھا تھا۔ وہ ٹکٹکی لگائے خلا میں گھور رہا تھا۔ اس کو دیکھ کر ایسا محسوس ہو رہا تھا گویا سارے جہاں کا بارِ گراں اسی کے ناتواں کندھے پر آ پڑا ہو۔ اس کو اس حالت میں دیکھ کر مجھے بہت افسوس ہوا۔ مجھے شک ہوا کہ اس کے نامراد بھائی نے پھر اس کی راہ میں کوئی مصیبت کھڑی کر دی ہے۔ میں اس کے قریب گیا اور ہاتھ آگے بڑھاتے ہوئے پوچھا۔
’’کیسا مزاج ہے ‘‘؟
’’مزاج اچھا نہیں ہے ‘‘ اس نے جواب دیا
اس نے ایک آہ بھری۔
’’کہیں اس پریشانی کا سبب بھی ٹام ہی تو نہیں ؟‘‘
’’ہاں ! ٹام ہی ہے۔ ‘‘
’’آخر تم اس سے لاتعلق کیوں نہیں ہو جاتے ‘‘ تم نے اس کے حق میں ہر طرح کی قربانی دے ڈالی۔
’’اب تو تمہیں یقین کر لینا چاہئیے کہ وہ بالکل نا اہل اور نکما ہے ‘‘
میرا خیال ہے کہ ہر گھر میں ایک دو نالائق لوگ ہوتے ہیں۔ ٹام بیس برس سے اس کے سوہان روح رہا ہے۔ اس نے ایک خوشحال زندگی کی شروعات کی تھی۔ اس نے کاروبار کیا ، شادی کی اور اس کے دو بچے ہوئے۔ رامسے کا خاندان عزت کی نگاہ سے دیکھا جاتا تھا۔ اور اس بات کا قوی امکان تھا کہ رامسے ایک دن بہتر کیرئیر کا آغاز کریگا۔ لیکن ایک دن اس نے غیر متوقع طور پر یہ اعلان کر دیا کہ وہ نہ تو کچھ کمانا دھمانا چاہتا ہے اور نہ ہی شادی کرنا چاہتا ہے۔ وہ تنہا موج مستی کی زندگی گزارنا چاہتا ہے۔ اس نے اپنی بیوی اور دختر دونوں کو خیر باد کہہ دیا۔ اس کے پاس پیسہ تھا جس کی بدولت اس نے یورپ کے مختلف شہروں میں دو برس عیش و عشرت کی زندگی گذاری۔ ا س کے کرتوتوں کی افواہیں وقتاً فوقتاً اس کے رشتہ داروں تک پہنچتی رہیں جس کی وجہ سے وہ شدید صدمے سے دوچار تھے۔ بلاشبہ اس وقت وہ اچھے دور سے گزر رہا تھا لیکن ا س کے رشتہ داروں کو یہ فکر کھائے جا رہی تھی کہ جب اس کے پاس پیسے ختم ہو جائیں گے تو وہ کیا کرے گا۔ اور بہت جلد انہوں نے یہ بری خبر سنی کہ وہ مقروض ہو گیا ہے۔ وہ بہت پر کشش اور بے تکلف تھا۔ میں نے ایسا کوئی شخص نہیں دیکھا جس نے ٹام کو قرض دینے میں کوئی تکلف کیا ہو۔ اسے اپنے دوستوں سے اچھی خاصی آمدنی تھی۔ وہ بڑی آسانی کے ساتھ لاکھوں کی دولت بنا لیا کرتا تھا۔ وہ ہمیشہ کہا کرتا تھا کہ۔ ضروریات پر خرچ کرنا ایک بیزار کن عمل ہے پیسے کا صحیح مصرف تو یہ ہے کہ اسے عیش و عشرت کے لیے خرچ کیا جائے۔ اس کے لیے وہ اپنے بھائی جارج کا دست نگر تھا۔ وہ اس پر اپنی کشش کو ضائع نہیں کرتا تھا۔ جارج ایک سنجیدہ انسان تھا اور وہ اس طرح کے لبھانے والے ہتھکنڈوں سے لاعلم تھا۔ جارج ایک قابل احترام انسان تھا۔ دو ایک مرتبہ وہ ٹام کے ان پر فریب وعدوں کا شکار بھی ہوا کہ وہ اب اپنی روش بدلے گا اور نئے سرے سے کاروبار شروع کرے گا۔ ان پیسوں سے ٹام نے ایک موٹر کار اور کچھ قیمتی زیورات خرید لیے۔ لیکن جب حالات نے جارج کو اس حقیقت کا احساس دلایا کہ ٹام اپنا راستہ بدلنے والا نہیں ہے تو اس نے دست تعاون دراز کرنا بند کر دیا۔ اب ٹام نے بڑی بے غیرتی کے ساتھ اس کو بلیک میل کرنا شروع کر دیا۔ یہ بات ایک معزز وکیل کی شان کے خلاف تھی کہ اس کا بھائی اپنے پسندیدہ ریستوراں میں شراب کے جام چھلکائے یا کلب کے باہر ٹیکسی کی باکس سیٹ پر بیٹھا کسی کا انتظار کرے۔ (جب جارج اسے اس طرح کے کام سے باز آنے کو کہا تو) ٹام نے کہا کہ یہ بہت عمدہ کام ہے لیکن اگر جارج سو دوسو پونڈ کے ذریعے اسے ممنون کرتا رہے تو وہ خاندان کی عزت رکھنے کے لئے یہ کام چھوڑ دے گا۔ جارج یہ رقم دے دیا کرتا تھا۔
ایک مرتبہ ٹام جیل جاتے جاتے بچا۔ جارج بہت پریشان ہوا۔ اس نے پورے ہتک آمیز معاملے کی چھان بین کی۔ واقعی ٹام اپنے حدود سے بہت تجاوز کر چکا تھا۔ وہ جنگلی نا فہم اور خود غرض ہو گیا تھا۔ لیکن ٹام نے پہلے کبھی ایسی بے ایمانی کا کام نہیں کیا تھا جو جارج کی نظر میں غیر قانونی ہو۔ اگر اس کے خلاف مقدمہ چلایا جاتا تو اسے یقیناً سزا ہو جاتی۔ لیکن اپنے آپ اکلوتے بھائی کو جیل جاتا ہوا نہیں دیکھ سکتے۔ کران شا، جس کو ٹام نے دھوکہ دیا تھا۔ ایک منقسم المزاج قسم کا انسان تھا۔ وہ معاملے کو عدالت تک لے جانے پر بضد تھا۔ اس کا کہنا تھا ٹام لفنگا ہے اور اس کی سزا ضروری ہے۔ اس معاملے کو رفع دفع کرنے کے لئے جارج کو پانچ سو پونڈ اور بے انتہا پریشانیوں کی قیمت ادا کرنی پڑی۔ میں نے اسے کبھی اتنے غصہ میں نہیں دیکھا جتنا وہ اس وقت نظر آ رہا تھا جب ا س نے یہ سنا کہ اس کا دیا ہوا چیک پہنچتے ہی ٹام اور کران شا ایک ساتھ قمار خانے گئے۔ انھوں نے وہاں عیش و مستی کے ساتھ ایک مہینہ گذارا۔
ٹام نے گھر ، سواری، قمار بازی، حسین و جمیل لڑکیوں کے ساتھ موج مستی، رقص، بیش قیمت ہوٹلوں میں خورد و نوش اور خوش لباس میں بیس برس گذار دیے۔ وہ ہمیشہ خوش و خرم اور ترو تازہ نظر آتا تھا۔ حالانکہ وہ چھیالیس سال کا ہو چکا تھا۔ لیکن اپنے رہن سہن اور رکھ رکھاؤ کی پینتیس سا ل سے زیادہ کا نہیں لگتا تھا۔ وہ بہت خوش مزاج اور با ریش تھا۔ یہ جانتے ہوئے بھی کہ وہ ایک نکما اور بے فیض آدمی ہے ، آپ اس کی صحبت سے لطف اندوز ہوئے بغیر نہیں رہ سکتے۔ وہ بلند حوصلہ، غیر معمولی طور پر ہشاش بشاش اور ناقابل یقین حد تک پر کشش تھا۔ وہ مالی تعاون مجھے کبھی گراں نہیں گزرا جو اپنے وجود کی نگہداشت کے لئے وہ مجھ پر جبراً لاد دیتا تھا۔ میں نے اس کو پچاس پونڈ کی رقم کبھی قرض سمجھ کر نہیں دی۔ ٹام رامسے ہر شخص کو اور ہر شخص رامسے کو جانتا تھا۔ آپ اس کے کردار کو مسترد کرتے ہوئے بھی اس کو چاہے بغیر نہیں رہ سکتے۔
بیچارہ جارج جو اپنے نالائق بھائی سے صرف ایک سال بڑا تھا ساٹھ برس کا معلوم ہوتا تھا۔ اس نے ربع صدی میں کچھ پندرہ روزہ سالانہ سے زیادہ رخصت نہیں لی۔ وہ روزانہ ساڑھے نو بجے اپنے دفتر چلا جاتا اور شام چھ بجے سے قبل وہاں سے نہیں نکلتا۔ وہ ایک دیانتدار ، محنت کش، اور لائق انسان تھا۔ وہ ایک بیوی کا انتہائی وفادار شوہر اور چار بیٹو ں کا بہترین باپ تھا۔ اس نے اپنی آمدنی کا ایک تہائی حصہ ہر ماہ بچانے اور پچپن سال کی عمر میں وظیفہ پر سبکدوش ہو کر گاؤں کے چھوٹے سے مکان میں بود و باش اختیار کرنے کا منصوبہ بنایا تھا۔ اور وہاں باغ لگانے اور گولف کھیلنے کا خواہش مند تھا۔ اس کا دامن کبھی کسی الزام سے داغدار نہیں ہوا۔ وہ یہ سوچ کر خوش ہو رہا تھا کہ وہ بوڑھا ہوتا جا رہا ہے کیونکہ ٹام بھی ضعیفی کی طرف گامزن تھا۔ اس نے اپنے ہاتھوں کو ملتے ہوئے کہا:
’’ اس وقت تو سب کچھ اچھا تھا جب ٹام جوان اور پر کشش تھا۔ وہ مجھ سے صرف ایک سال چھوٹا ہے۔ چار برس میں وہ پچاس کا ہو جائیگا۔ اس وقت اس کی زندگی میں یہ آسانی اور فراوانی نہیں رہے گی۔ پچاس برس کی عمر کو پہنچنے تک میں تیس ہزار پونڈ کا مالک ہو جاؤں گا۔ میں پچیس برس قبل کہہ چکا ہوں کہ ٹام کی زندگی کے آخری دن بڑی کسمپرسی میں گزریں گے اور ہم دیکھیں گے کہ وہ زمانہ اسے کس طرح سازگار آتا ہے۔ ہمیں دیکھنا ہے کہ وہ کچھ کام دھام بھی کرتا ہے یا یونہی بیکار پڑا رہتا ہے !!
بیچارا جارج ! مجھے اس سے ہمدردی تھی۔ میں حیرت زدہ تھا کہ ٹام نے ایسا کون سا بدنامی کا کام کیا ہے۔ جارج کے چہرے سے پریشانی کے آثار نمایاں تھے۔
’’کیا تمہیں معلوم ہے کہ اس بار اس نے کیا کیا ہے ؟‘‘ اس نے مجھ سے پوچھا۔
’’میں بری سے بری خبر سننے کے لئے ذہنی طور پر تیار تھا۔ میں حیران تھا کہ کہیں ٹام پولیس کے ہتھے تو نہیں چڑھ گیا ہے۔ جارج بمشکل بول سکا۔
’’تم اس حقیقت سے انکار نہیں کر سکتے کہ میں زندگی بھر محنت کش، شریف النفس، معزز اور صاف گو رہا ہوں۔ ایک مشقت بھری اور کفایت شعاری کی زندگی گزارنے کے بعد کفالت نامے کے ذریعے جمع کی ہوئی قلیل آمدنی پر میں ملازمت سے سبکدوش ہو جانا چاہتا ہوں۔ میں نے اپنی زندگی کے تمام فرائض خُدا کی خوشنودی کے پیش نظر انجام دیے ہیں۔ ‘‘
’’سچ ہے ‘‘
جارج کا چہرہ سرخ ہو گیا۔
’’چند ہفتے قبل اس نے اپنی ماں کی عمر کی ایک عورت سے منگنی کر لی۔ اس عورت کا انتقال ہو گیا اور ٹام اس کی ساری جائداد کا مالک ہو گیا۔ پانچ لاکھ پونڈ ، ایک شاندار بادبانی کشتی ، ایک گھر لندن میں اور ایک گھر گاؤں میں۔ ‘‘
جارج رامسے نے میز پر گھونسا مارا۔
’’یہ اچھا نہیں ہے ، میں تم سے کہتا ہوں ، یہ اچھا نہیں ہے ، اس پر لعنت ہے ، یہ اچھا نہیں ہے۔ ‘‘
میں اس کی تائید نہ کرسکا۔ جب میں نے جارج کا غصے سے بھرا چہرہ دیکھا تو بے ساختہ ہنس پڑا۔ میں اپنی کرسی پر لڑھک گیا اور کرسی سے گرتے گرتے بچا۔ جارج نے مجھے کبھی معاف نہیں کیا۔ لیکن ٹام اکثر مجھ سے اپنے سے فیر کے شاندار مکان میں پر تکلف عشائیہ کے لئے کہتا رہتا ہے اور اگر وہ کبھی کبھی مجھ سے چھوٹی موٹی رقم بطور قرض لے بھی لیتا ہے تو یہ اس کی فطری مجبوری ہے۔ یہ رقم ایک ساورین (انگلینڈ کا ایک سونے کا سکہ جو اب چلن میں نہیں ہے ) سے زیادہ نہیں ہوتی۔
***
کتابوں کی باتیں
خواجہ ربانی
نام کتاب :آنکھوں سے دل تک(کہانیوں کا مجموعہ) مصنفہ :ڈاکٹر رینو بہل
قیمت :۱۵۰روپئے 
زیر نظر کتاب ڈاکٹر رینو بہل کی ۱۸ کہانیوں کا مجموعہ ہے جس کا نام ’’آنکھوں سے دل تک‘‘ جو اسی سال شائع ہوئی ہے۔ ڈاکٹر رینو بہل سے میں کبھی نہیں ملا۔ ادھر ادھر ان کی کہانیاں ضرور پڑھی ہیں۔ لیکن ایک ساتھ پہلی بار ان کی بہت سی کہانیاں پڑھیں۔ یوں بھی کسی کے فن کو سمجھنے کے لیے یہ اچھا ہی ہے کہ ہم فن کار سے نہ ملیں کیوں کہ ملاقات کے بعد اکثر ہماراBias (مثبت اور منفی دونوں ) فن کی تنقید پر اثرانداز ہونے لگتا ہے۔
تعلیمی قابلیت ہمیشہ تخلیقی شعور کی ضامن نہیں ہوتی لیکن رینو بہل کے معاملے میں ایسا لگتا ہے کہ جب وہ دو مضامین (پبلک ایڈمنسٹریشن اور پولی ٹکل سائنس) میں ایم اے ہیں اس پر اردو کی گولڈ مڈلسٹ پوسٹ گریجویٹ بھی اور ان کی پی ایچ ڈی کا موضوع ہے عصمت چغتائی کے افسانوں کا فن تو ان کی کہانیوں میں ضرور دم ہو گا۔ عصمت چغتائی اردو افسانہ نگاری کی تثلیث، کرشن، بیدی، عصمت کا ایک اہم ستون ہیں۔ ان کے افسانوں کے موضوعات اور کرداروں کا مطالعہ کسی بھی تحقیق کار کو اپنے اطراف کی سوسائٹی کا ایک گہرا Introspection عطا کر دیتا ہے۔ پھر اگر کسی بہانے عصمت آپا کے سارے افسانے پڑھ لیے جائیں تو اردو زبان کی روانی سے بھی تعارف ہو جاتا ہے۔ ان دو ہتھیاروں سے لیس ایک کہانی کار چاہے تو متاثر کرنے والی کہانیاں لکھ سکتا ہے۔ یہ ہتھیار ڈاکٹر صاحبہ کے ہاتھوں میں ہیں۔
رینو بہل تقریباً ایک دہائی سے کہانیاں لکھ رہی ہیں اور بحیثیت مصنفہ ان کے کارناموں میں اردو اکادمی اتر پردیش سے انعام یافتہ کہانیوں کا مجموعہ ’’آئینہ‘(۲۰۰۱ء) بھی شامل ہے ، علاوہ ان کہانیوں کے جو اردو کے رسائل میں وقتاً فوقتاً شایع ہوتی رہی ہیں۔ وہ مجھے اس بے تکلفی کے لیے معاف کریں کہ دوہی پیراگرافوں میں ڈاکٹر صاحبہ کے نام کا سابقہ اور لاحقہ کہیں چھوٹ گیا۔ بہرحال رینو اب نو مشق یا امے چیور کہانی کار تو رہیں نہیں۔ ۔ ۔ ان کی اپنی زندگی کے گزرے سالوں اور بحیثیت ایک کام کاجی خاتون دنیا کے مشاہدوں نے انہیں زندگی کی زندہ حقیقتوں کا شعور عطا کر دیا ہے۔ پھر اردو زبان کی تاثیر بیان بھی ان کی کہانیوں کو پرکاری بخشتی ہے۔
اس مجموعے کی ۱۸ کہانیاں یوں تو طویل کہانیاں نہیں ہیں لیکن ان میں ممتا، محافظ اور انتقام بہت مختصر ہیں۔ ان سبھی کہانیوں کے پلاٹ اور کرداروں میں ۲۰ویں۔ ۲۱ویں صدی میں سماجی اعتبار سے آزاد اور کسی قدر decentralize ہوتے مڈل کلاس طبقے اور اس کے تناؤ سے پیدا ہونے والے مسائل سے گھری نسل کا فسانہ ہے۔ سبھی کہانیوں میں یہ بات مشترک ہے کہ ان کے واقعات اور رفتار، نازک موڑ اور ٹھہراؤ، عروج اور اختتام پر صنف نازک کے وجود کی گہری چھاپ ہے۔ رینو نے روایتی انداز کی افسانوی صالحیت یا آٹیڈیلزم کو چھوڑ کر عورت کے الگ الگ اور زندگی میں اہم رول ادا کرنے والے کرداروں کی تصویر کشی بخوبی کی ہے۔ ۔ ۔ اور پڑھنے والوں کے آگے کچھ genuine قسم کے سوال رکھے ہیں جن سے آنکھ بچا کر گزرنا آسان نہیں ہے۔ ’’لمحوں نے خطا۔ ۔ ۔ ‘‘کی انجلی اور شاملی۔ ’’سراب‘‘ کی سدھا، ’’اعتراف‘‘ کی ندھی، ’’چٹکی بھر سندور‘‘ کی شاردا، ’’شاخ گلاب پر کیکٹس‘‘ کی سروج، ’’دہشت گرد‘‘ کی جیوتی، ’’پرکھ‘‘ کی گوری، ’’مغرور‘‘ کی نیلا، ’’کوکھ جلی‘‘ کی کلیانی رینو کے قلم کی تخلیق کردہ ایسے کردار ہیں جو اپنی خواہشوں myths جذبات اور حالات کی سلوں پر پسے ضرور لیکن وقت کی ہتھیلی پر رنگ حنا چھوڑنے میں بھی کامیاب رہے۔ یہ کردار ہمیں اسی دنیا میں ناموں کی تبدیلی کے ساتھ جگہ جگہ نظر آئیں گے۔
کوئی قاری یہ نہیں کہہ سکتا کہ رینو کی یہ کتاب ’’ستری کی ویر گا تھا‘‘ ہے لیکن یہ ضرور کہے گا کہ ان کی کہانیوں کا نسوانی کردار زندگی کی اندھیری راہ ایک جگنو کی طرح روشنی دیتا ہے۔ ۔ ۔ یہ روشنی ننھی سہی لیکن ہے اہم۔ عورت کے یہ کردار Sidney Sheldon کے ناولوں کی طرح ہیروئن ویلیو کے نہ سہی مگر ایک سورس آف انسپائریشن ضرور ہیں۔ رہی بات ان کہانیوں کے ٹریٹمنٹ، اسٹوری لائن اور کہانی کی رفتار و اختتام کی تو یہ کہا جا سکتا ہے کہ وہ ایک اچھی اسٹوری ٹیلر ہیں۔ کہیں کہیں حیران تو کرتی ہیں کہانی کے اختتام پر ایک خوش کن اطمینان کا احساس کراتی ہیں۔ شاید وہ Catharsis کی قایل ہیں۔
میں اس سے زیادہ اور کچھ نہیں کہہ سکتا کہ میں نے ۱۸ کی ۱۸ کہانیاں ایک نشست میں پڑھ لیں۔ تبصرے کے لیے یہ ایک جملہ ہی کافی ہے۔ جو یہ بات ثابت کرتا ہے کہ رینو کی کہانیوں میں آنکھوں سے دل میں اترنے کی خوبی ہے اور ہاں یہ کہانیاں صاف ستھری بھی ہیں۔ میں یہ کتاب اپنی ۱۳ سالہ بیٹی کو پڑھنے کے لیے دے سکتا ہوں۔ مشورتاً ایک بات ضرور کہوں گا کہ وہ روایتی اختتام کی بجائے کچھ پہلے بھی کہانی کو sudden end دے کر متوازی سنیما کے نئے ٹرینڈ کی طرح، قاری کو چونکا سکتی ہیں اور اس کی سوچ کو زیادہ oscilate کر سکتی ہیں۔ مثلاً کہانی اعتراف کے لیے یہ پنچ لائن کتنی مناسب تھی :’’ہر سکھ پیسے سے نہیں خریدا جا سکتا، بچے کو پیسے کی نہیں وقت کی ضرورت ہوتی ہے۔ ‘‘یا ’’چٹکی بھر سندور‘‘ کے آخری دو پیراگراف میں اسپتال کا واقعہ غیر ضروری ہے۔ کہانی : ’’۔ ۔ ۔ جس رشتے کا کوئی نام نہیں وہ رشتہ پائدار کیسے ہو سکتا ہے۔ ‘‘پرہی مکمل ہے اور اسی جگہ پر اختتام میں زیادہ crispness ہے۔
کتاب دیدہ زیب ہے۔ اچھا دبیز کاغذ، ہارڈ باؤنڈ اور اس پر فور کلر گرد پوش، فلیپ پر ڈاکٹر سلطان انجم، مدیر تعمیر ہریانہ کے تعارف، اقبال انصاری کے پیش لفظ اور سرورق کی پشت پر شرون کمار ورما کی رائے نے اس کتاب کو اعتبار بخشا ہے۔ ۱۳۶ صفحات کی یہ کتاب ماڈرن پبلشنگ ہاؤس، دہلی کی شایع کردہ ہے۔ جو ۱۵۰ روپئے کی قیمت پر گراں تو نہیں لیکن اگر یہ کتاب بھاشا وبھاگ پنجاب کے مالی تعاون سے شایع ہو رہی ہے تو اس کی قیمت اور کم ہو سکتی تھی۔ یہ کتاب اردو کہانی کے شائقین کو ایک فرحت بخش احساس عطا کرے گی۔
***

علیم صبا نویدی
افتخار عارف کی ہمہ جہت غزل
’’پاکستان کی چار معتبر آوازیں‘‘ کے سلسلے کا چوتھا اور آخری مضمون
افتخار عارف کی غزل پاکستانی غزل کی فکری اور جذباتی کائنات میں اپنے اسلوب کی ندرت اور الفاظ کی نئی معنویت اور موضوع کی سماجی و سیاسی اہمیت متعین کرنے میں پیش پیش ہے۔ ان کی غزل سے متعلق گوپی چند نارنگ نے یوں تحریر کیا ہے :
’’ان کی غزلوں میں ایک نئی آواز اور نئی معنویت ملتی ہے۔ ان میں جو سماجی مفہوم ہے یا جبر کے خلاف جو احتجاج ہے وہ جذباتیت کی دین نہیں بلکہ موجودہ صورت حال کی بے مہر آگہی سے پیدا ہوا ہے ‘‘۔
افتخار عارف کی غزل کا پیرایہ، اس میں موجود استعارات، اور علامات، ان کی غزل کو ایک ایسے موڑ پر لے جاتے ہیں جہاں غزل نئے مفاہیم کی شدت اور خیال کی دھار کی تیزی اختیار کر لیتی ہے۔ ان کا ڈکشن خیال کو بین السطور لے جاتا ہے اور براہ راست ترسیل کے سپاٹ پن کو بالکل ناپید کر دیتا ہے اور مفہوم گرم بخارات کی طرح بین السطور سے ابھر کر قطروں کو ذہن کے شیشوں پر جما دیتا ہے۔ ذہن سے قلم و قرطاس میں اور قلم و قرطاس سے الفاظ میں مفہوم کو ایک میکانکی چکر دے کر دوبارہ اظہار میں سمو دیتا ہے۔ یہ عمل شاعرانہ بھی ہے اور غیر شاعرانہ بھی مگر افتخار عارف اسی عمل کو فن کا مرتبہ دینے میں کامیاب ہیں۔ اس عمل کے غیر شاعرانہ مزاج والی بات کچھ عجیب سی ہے اس لئے کہ شاعری میں غیر شاعرانہ والی بات کچھ معقول نہیں اور نہ ہی منطقی طور پر اس کا استدلال ممکن ہے۔ یہ صرف کہنے کا ایک نا منطقی ڈھنگ ہے اور افتخار عارف کے اسلوب کو سمجھنے اور سمجھانے کے لیے یہی نا منطقی ڈھنگ بہتر ہے۔ الفاظ کا بکھیڑا شاعر کو غیر شاعرانہ پیچیدگیوں میں لے جاتا ہے اور ان پیچیدگیوں سے نکل کر الفاظ بین السطور میں جب معنی ابھارتے ہیں تو یہی غیر شاعرانہ عمل فنی صورت اختیار کر لیتا ہے۔ غالباً افتخار عارف گھوم پھر کر بات کہنے کے عادی ہیں۔ ان کے شعر کے دو مصرعوں میں الفاظ لازم و ملزوم بنتے ہیں تو ایک عجیب سی تیزی کے ساتھ مفہوم ابھرتا ہے اور الفاظ اپنا کام کر کے گم ہو جاتے ہیں۔ اور صرف شعر کا مفہوم ایک خاکہ کی طرح ٹہر جاتا ہے۔
افتخار عارف کہیں دقّت گوئی سے کام لیتے ہیں تو کہیں حد درجہ سلاست کا رویہ بھی اختیار کر لیتے ہیں جب وہ سلاست کا رویہ اختیار کرتے ہیں تو دیگر شعرا کی طرح تخلیقی عمل سے گزر جاتے ہیں اس وقت بھی ان کے شعر کا مفہوم بین المصرعین ہی مرتب ہوتا ہے۔ ان کے اظہار کے دونوں رنگ ان اشعار میں بخوبی اجاگر ہیں
متاع جاں کا بدل ایک پل کی سرشاری
سلوک خواب کا آنکھوں سے تاجرانہ تھا
ہوا کی کاٹ شگوفوں نے جذب کر لی تھی
تبھی تو لہجۂ خوشبو بھی جارحانہ تھا
افتخار عارف شانہ بہ شانہ اپنے دور کے شعرا کے ساتھ آگے بڑھے ہیں مگر ان کی چال اپنے ہمراہیوں سے بالکل مختلف ہی رہی۔ انہیں اپنے ہم نفسوں ، عزیزوں اور چاہنے والوں کی قربت کا احساس لبھاتا ہے۔ وہ تنہائی پسند بھی نہیں ہیں اور بزم و انجمن کے ویسے زیادہ شیدائی بھی نہیں مگر اداسی ان پر جب بھی چھاتی ہے وہ کسی کنج کی تلاش میں مگن ہو جاتے ہیں۔ جب قربت کی سرشاری ہوتی ہے تو وہ اس انداز سے کھل اٹھتے ہیں۔
میں نے تمہاری قربت کی سرشاری میں
کیسے اچھے شعر لکھے ہیں دیکھو تو
یہ عالم ہے کہ اب کوئی بدن باسی نہیں لگتا
نیا موسم، نئی آب و ہوا اچھی لگی ہم کو
مگر انہیں معلوم ہے کہ عالم سرشاری کبھی مستقل نہیں ہوتا اور زندگی زیادہ تر اس عالم کو نہ چھوتے ہوئے گزرتی ہے۔ افتخار عارف ایسے میں محض غیر منسلکانہ رویہ اختیار کر کے گزر جاتے ہیں اور ذہن کو متواتر تلخی اور کسک کا شکار ہونے نہیں دیتے۔
بس ایک شام سے آواز تھی، ہجر کی شام
پھر اس کے بعد اسے عمر بھر پکارا نہیں
افتخار عارف خود کو دیگر لوگوں سے کچھ مختلف نہیں سمجھتے۔ وہ بھی ایک عام انسان ہی کی طرح حالات کا شکار ہو جاتے ہیں اور موقع بہ موقع ان کا احساس ویسا ہی رد عمل اختیار کرتا ہے جیسا دوسرے اختیار کرتے ہیں۔ ہاں اس احساس کو وہ ایک لطیف رنگ دے کر اپنا خاص احساس بنا لیتے ہیں اور وہ عمومی احساس سے مختلف ہو جاتا ہے۔ یہ گریز سا لمیت کے لئے بہت ضروری ہے اور وہ اس سالمیت ہی کو ڈھونڈتے ہیں۔
ہے بازاروں میں پانی سر سے اونچا
مرے گھر میں بھی طغیانی بہت ہے
ہمیں بھی عافیت جاں کا ہے خیال بہت
ہمیں بھی حلقۂ نا معتبر میں رکھا جائے
کبھی وہ کسی انہونی کا احساس پیشگی کر لیتے ہیں اور ان کا مہین ذکر کر کے چپ بھی ہو جاتے ہیں۔
نہ جانے کب مرے صحرا میں آئے
وہ اک دریا کہ طوفانی بہت ہے
نہ جانے کب مرے آنگن میں برسے
وہ اک بادل کہ نقصانی بہت ہے
پاکستان کی عصری غزل اپنے نگار خانے میں طرح طرح کی مورتیاں سجاتی ہے اور افتخار عارف اس نگار خانے میں ایک الگ گوشہ بنا کر وہاں ان مورتیوں کو معکوس کرنے کے لیے ایک آئینہ سجاتے ہیں اور اس آئینہ کو سجانے میں جو انہماک وہ دکھاتے ہیں وہ مورتیوں کی تراش سے کہیں زیادہ ہیں۔ جب وہ اس آئینہ پر پڑا پردہ اٹھاتے ہیں تو ان مورتیوں کا عکس ان کے آئینے میں نئی رنگ آمیزی کے ساتھ ابھرتا ہے اور یہی نئی رنگ آمیزی ان کے اظہار اسلوب اور لہجہ کا نام دھارتی ہے۔ ہر رنگ میں ان کی چنندہ لفظیات کی کنارہ کشی ہوتی ہے اور موضوع ایک پیکری خاکہ میں ٹھیک ٹھیک بیٹھ جاتا ہے اور مورتی مسکرا اٹھتی ہے۔ یہ عمل مصوری سے بھی زیادہ مہین اور لطیف ہے۔
کیسے کیسے خواب سجے ہیں دیکھو تو
آنکھوں میں کچھ رنگ نئے ہیں دیکھو تو
وہ خواب دیکھے تو دیکھے مرے حوالے سے
مرے خیال کے سب منظروں کا ساتھی ہو
شعرا کے ہاں غموں کی قسمیں طے پاتی ہیں۔ مگر سب کے ہاں ایک غم مشترک ہے اور اسی کو لے کر وہ اپنی ذات کی پہچان کراتے ہیں۔ وہ منواتے ہیں کہ کہاں تک وہ اس غم میں کھرے اترے اور کہاں تک وہ غم زمانے کے تمام تشدد پر بھاری رہا۔ افتخار عارف بھی ان عام شاعرانہ روشوں سے گزرنے کی کوشش کرتے ہیں وہ جب اس روش سے گزرتے ہیں تو کیا اور کیسا محسوس کرتے ہیں وہ بس ان کے اظہار کی ندرت میں مضمر ہے۔
ہم تو دیوانے ہیں رمزیں نہ کنایہ جانیں
جُز غم عشق ہر اک زخم کو مایا جانیں
بعض جگہ نئے انداز سے پرانی باتوں کا اعادہ ضرور لگتا ہے مگر اس دعوے میں بھی نیا پن کس قدر ہے اس کو صرف افتخار عارف ہی ثابت کر سکتے ہیں۔
وہی شجر بجھا جس کی لَو قیامت تھی
اسی پہ ضرب پڑی جو شجر پرانا تھا
یہ بستی جانی پہچانی بہت ہے
یہاں وعدوں کی ارزانی بہت ہے
اور پھر یوں ہوا کہ ٹوٹ گیا
وہ جو اک رشتۂ محبت تھا
ہوا بھی ہو گئی میثاق تیرگی میں فریق
کوئی چراغ نہ اب رہگزر میں رکھا جائے
مذکورہ بالا اشعار میں مضامین گو کہ مستعار لگتے ہیں مگر اظہار مستعار نہیں وہ خاص الخاص افتخار عارف کا اظہار و اسلوب ہے۔ یہی اسلوب اور اظہار ان کی تمام غزلوں میں قاری کو چونکا دیتا ہے۔ سادگیٔ اظہار کے باوجود اس میں ندرتِ اظہار صاف پھوٹ پڑتی ہے اس میں افتخار کا ایک ایقان بالکل درست اور بجا ہے وہ یہ کہ سہل انگاری سے دل پر کسی طرح کا منفی اثر نہیں پڑتا۔ وہ کہتے ہیں۔
سبھی کو سہل انگاری ہنر لگنے لگتی ہے
سروں پر اب غبار رہگزر شاید نہ آئے
افتخار عارف کی غزلوں میں ہمیں بے شمار رنگ اور متبدل لفظیات ملتی ہیں کہیں بھی ہمیں ایک سا ڈھب اور اکتا دینے والی اظہاراتی روش نہیں ملتی۔ ایک ہی غزل میں کسی شعر میں اضافات سے کام لیتے ہیں تو کہیں نہیں۔ روایتی غزلوں کے ریڈی میڈ فقرے بھی ملتے ہیں اور اپنی اختراعات ہی سے مطمئن نظر آتے ہیں اس سے یہ پتہ چلتا ہے کہ سفر میں بار ہا طے کردہ راہوں کے مناظر سے جس طرح شناسائی ہو جاتی ہے اسی طرح غزل کے سفر کا پورا منظر نامہ ان کے رو برو ہے اور وہ اظہار کے وقت مانوس منظروں سے لطف اٹھاتے ہوئے گزر جاتے ہیں۔ ذیل کے اشعار میں ہمیں ان کی اختراعی شان بھی ملتی ہے اور مستعارانہ جرات بھی۔
قبائے زرد نگار خزاں پہ سجتی تھی
تبھی تو چال کا انداز خسروانہ تھا
اس باری تو چاند کے اجلے ماتھے پر
ہم دونوں کے نام لکھے ہیں دیکھو تو
میں وہ ہوں کہ میرے چہار سمت غنیم اور
مجھے اعتبار یسار کا نہ یمین کا
مذکورہ بالا اشعار میں کتنے رنگ اور کتنی اظہاراتی روشیں ہیں !! افتخار عارف ایک ہی لہجے سے جلد اُوب جاتے ہیں اور فوری طور پر اس کو بدل دیتے ہیں گویا ایک ہی شاخ پر مختلف رنگ روپ اور خوشبو کے پھول اگانا انہیں اچھا لگتا ہے۔ اس کے لیے غزل ہی کا فارم افتخار عارف کی شاعری کے لیے بہت موزوں ہے۔ افتخار عارف نے اپنے طور پر غزل کو مالا مال کیا ہے اور غزل کو انہوں نے ایک چاہی جانے والی صنف بنا کر اسے نکھارا ہے۔ افتخار عارف کی غزل میں بلا کی ندرت اور تازگی ہے اور یہ تازگی اردو غزلوں میں ہمیشہ قائم و دائم رہے گی جب تک افتخار عارف کی غزلیں پڑھی اور دہرائی جاتی رہیں گی۔
****

ڈاکٹر اسلام عشرت

آتش کی شاعرانہ انفرادیت
خواجہ حیدر علی آتش لکھنوی نے اپنے ابتدائی دور میں اردو و فارسی دونوں زبانوں میں طبع آزمائی کی ہے لیکن بعد میں وہ فارسی کو چھوڑ کر صرف اردو شاعری کرنے لگے۔ ہم کسی بھی شخص کے طرز کلام اور تصنیفات، اس کے ذوق و شوق، اس کی سیرت، اس کے ماحول، اس کی طبیعت، اس کے قول و عمل اور کردار سے اس کی شخصیت کا بہ خوبی اندازہ لگا سکتے ہیں۔ پریم چند نے بالکل ٹھیک ہی کہا تھا کہ:’’جو شخص اچھا انسان نہیں بن سکتا وہ اچھا ادیب بھی نہیں بن سکتا۔ ‘‘گویا شخصیت کی تعمیر و تشکیل میں خود اس کی اپنی افتاد طبع اور ماحول کا ہاتھ ہوتا ہے۔ چنانچہ آتش کی شاعری بھی ان کی شخصیت، ان کے خاندانی، سماجی و اخلاقی فضا اور ماحول کی نمائندگی کرتی ہے۔
یوں تو ناسخ کو دبستان لکھنو کا نمائندہ شاعرہ تسلیم کیا جاتا ہے۔ لیکن حقیر فقیر کی رائے یہ ہے کہ لکھنو اسکول اور لکھنوی ادب و شاعری کا صحیح نمایندہ اور صاحب طرز شاعر آتش تھا۔ کیوں کہ آتش نے لکھنوی لطافت، ادبی روح اور صحت مند شعری روایات کو انتہائی شائستہ و مہذب لہجے میں اور فن کارانہ حسن کے ساتھ پیش کیا۔ آتش نے لکھنو ا سکول کے ابتذال کی عام روش سے ہٹ کر شریفانہ و مہذبانہ لب و لہجہ، اسلوب بیان اور شستہ زبان اختیار کی۔
نقادوں نے لکھنوی شاعری کے عام اظہار اور ذہنی رویے کو دیکھ کر آتش کے متعلق بھی یہ رائے قائم کر لی کہ ان کی شاعری بھی لفظوں کا طلسمی کھیل فصاحت و بلاغت اور زبان و بیان کی خوبیوں تک ہی محدود ہے۔ اس میں جذبے کا وہ ارتعاش نہیں جو شاعری کی روح ہوا کرتی ہے۔ چنانچہ مولانا آزاد اور عبد السلام ندوی جیسے کلاسیکی ناقدین کی تحریروں سے اس غلط فہمی کو کافی تقویت ملی۔ آتش کو سمجھنے میں ان کے اس شعر سے بھی غلط فہمی پیدا ہوتی ہے ، جس میں انھوں نے شاعری کو مرصع ساز قرار دیا ہے :مثلاً
بندش الفاظ جڑنے سے نگوں کے کم نہیں
شاعری بھی کام ہے آتش مرصع ساز کا
اس شعر کو لوگ آتش کے نظریہ شعر و ادب کو سمجھنے کے لئے عموماً پیش کرتے ہیں اور اسی وجہ سے غلط فہمی پیدا ہو جاتی ہے حالانکہ واقعہ یہ ہے کہ اس شعر سے پہلے بھی ایک اور شعر ہے ، جسے ہم عام طور پر نظرانداز کر دیتے ہیں۔ لہٰذا ضرورت اس بات کی ہے کہ دونوں اشعار ایک ساتھ ملا کر پڑھے جائیں۔ مذکورہ بالا پہلے کاشعر اس طرح ہے :
کھینچ دیتا ہے شبیہہ شعر کا خاکہ خیال
فکر رنگیں کام اس پر کرتی ہے پرواز کا
ان اشعار کا مطالعہ کرنے کے بعد شیکسپیئر کے یہ الفاظ یاد آنے لگتے ہیں :
"As imagination bodies fourth the form of things unknown.
The poets pen turns then into shape and gives to airy nothing a local habitation and a name."
آتش نے شاعری کے ضمن میں خیال، فکر رنگیں ، بندش الفاظ اور مرصع سازی یہ چار مراحل بتائے ہیں اور بلاشبہ یہ تمام مرحلے شاعری کے لئے بڑی اہمیت کے حامل ہیں۔ ہمیں اس سے اندازہ ہو جاتا ہے کہ آتش ایک با شعور فن کار تھے۔ یہ شاعری کا پورا تخلیقی عمل ہے۔ جس میں خیال کو اولیت کا درجہ دیا گیا ہے۔ شاعر سب سے پہلے دنیا کا دامن اپنے ہاتھوں میں تھامتا ہے۔ پھر اس کے بعد فکر رنگیں ، قوت تخیل اور فنی تراش و خراش سے مدد لیتا ہے اور بلاشبہ یہ سب فن شاعری کے لئے ضروری ہے۔ مرصع سازی کا جو الزام آتش پر لگایا جاتا ہے اس کا جواب ڈاکٹر سید عبداللہ نے بڑی خوبی سے دیا ہے۔ انھوں نے آتش کی شاعری کی اصل روح تک پہنچنے کی کامیاب کوشش کی ہے :
’’شاعری کو محض طرز ادا کہہ کر ٹال دینا ادبی سہل نگاری اور آتش کی شاعری کو صرف طرز ادا کی گل کاری تک محدود کر دینا خود ان کے اپنے تصور شاعری کے مطابق بھی نہیں ہے کیوں کہ وہ شاعری کو (خصوصاً اپنی شاعری کو)اس سے الگ بھی بہت کچھ سمجھتے ہیں۔ مثلاً ان کے نزدیک شاعری صرف صناعی اور سلاست کا نام نہیں بلکہ ایک تخلیق و مصوری بھی ہے ، جس کے بغیر شاعری اپنی وسعتوں سے محروم ہو کر محض (عام بات) ہو کر رہ جاتی ہے۔ ‘‘
علاوہ ازیں ڈاکٹر سید عبداللہ نے آتش کی شاعرانہ انفرادیت کا تجزیہ کرتے ہوئے ایک مقام پر بالکل صحیح لکھا ہے کہ:
’’آتش محض مرصع ساز ہی نہ تھا۔ بلکہ سوچنے والا اور غور کرنے والا شاعر تھا۔ اس کو تجزیہ کرنا آتا تھا۔ ۔ ۔ حق شناس بھی تھا۔ لکھنو کے عام شاعروں سے بہت زیادہ آتش کے یہاں گہرے احساس کے نشانات موجود ہیں۔ جن کو فکر معقول نے بصیرتوں اور حقیقتوں کی سطح بلند تک پہنچا دیا۔ ‘‘
آتش کی شاعرانہ انفرادیت کا تعین کرنے کے لیے ہمیں ان کے کلام کا محض وہ حصہ پیش نظر نہیں رکھنا ہو گا جس کو لکھنوی شاعری کے غیر صحت مند شعری قدروں کا نمائندہ کہا جا سکتا ہے بلکہ ہمیں ان کے کلام کا وہ حصہ دیکھنا ہو گا جو معیاری و لازوال ہے۔ بے شک اس لحاظ سے ان کی شاعری کا گہرا مطالعہ کرنے کے بعد ہم یہ کہہ سکتے ہیں کہ ان کی شاعری دراصل مصوری اور وسیع تر تخلیقی عمل سے گزرنے کے بعد ہی وجود میں آئی ہے۔ مثال کے لیے چند اشعار ملاحظہ فرمائیں :
یہ شاعر ہیں الٰہی یا مصور پیشہ ہیں کوئی
نئے نقشے نرالی صورتیں ایجاد کرتے ہیں
اپنے ہر شعر میں ہے معنی تہہ دار آتش
وہ سمجھتے ہیں جو کچھ فہم و ذکا رکھتے ہیں
تھکیں جو پاؤں تو چل سر کے بل نہ ٹھہر آتش
گل مراد ہے منزل میں خاک راہ میں ہے
آتش کی شاعری کی منفرد خصوصیت یہ بھی ہے کہ ان کی غزلوں کے مطلع ہمیں اپنی جانب متوجہ کر لیتے ہیں۔ اردو میں اس نوع کی غزلیں بہت کم دیکھنے کو ملتی ہیں جو اپنی مخصوص فضا اور تاثر رکھتی ہوں۔ بلاشبہ آتش ہی کے ہاتھوں مطلع اور غزل میں فضا پیدا کرنے کا فن پروان چڑھا ہے۔ درج ذیل مطلعوں نے غزل کا رتبہ کتنا بلند و بالا کر دیا ہے۔ ملاحظہ ہو:
تصور سے کسی کے کی ہے میں نے گفتگو برسوں
رہی ہے ایک تصویر خیال روبرو برسوں
چمن میں رہنے دے کون آشیاں نہیں معلوم
نہال کس کو کرے باغباں نہیں معلوم
ہوائے دور مئے خوشگوار راہ میں ہے
خزاں چمن سے جاتی بہار راہ میں ہے
ذہن پر ہیں ان کے گماں کیسے کیسے
کلام آئے ہیں درمیاں کیسے کیسے
آتش اردو شاعری کے افق پر ایک ایسا شاعر ہے ، جس نے عشق و محبت کے جذبے کو اعتدال و توازن سے آشنا کیا اور عشق کا ایک صحت مند تصور قائم کیا۔ دہلی کی گہری داخلیت اور لکھنو کی سطحیت کی وجہ سے اردو شاعری میں جو جمالیاتی کیفیت دھندلی ہو چکی تھی۔ آتش نے اس میں جمال آفرینی و حسن آفرینی پیدا کی اور جذبات کی پیش کش سے اردو شاعری کے دامن کو ایک نئی دل کشی اور رنگینی و رعنائی عطا کی۔ دوسری طرف لکھنو کی وہ سطحیت جسے دیکھ کر شرافت شرما جائے اسے تناسب بخشا۔ مثلاً:
خدا سر دے تو سودا دے تری زلف پریشاں کا
جو آنکھیں ہوں تو نظارہ ہو ایسے سنبلستاں کا
مشتاق درد عشق جگر بھی ہے دل بھی ہے
کھاؤں کدھر کی چوٹ بچاؤں کدھر کی چوٹ
کم نہںد خورشید سے داغ جنوں میں روشنی
صبح ہو جانے سے جو چاک اپنا گریباں کیجئے
یوں تو آتش نے بھی اردو کے عام شعرا کی طرح حسن و عشق کوہی اپنی شاعری کا مرکز بنایا ہے اور ہجر و وصال، خواہش دید، ناز و انداز، غمزہ و ادا، بے وفائی محبوب وغیرہ جیسے پرانے موضوعات کو پیش کیا ہے۔ لیکن نقطہ نظر کے اعتبار سے وہ روایت پسند نہیں۔ بلکہ جدت پسند تھے۔ عشق کے متعلق وہ بہت مثبت اور صحت مند زاویہ نظر رکھتے تھے۔ ان کا شاعرانہ کمال یہ ہے کہ انھوں نے محبوب کو آسمان سے اتار کر زمین پر لا دیا اور اس کے سینے میں ایک دھڑکتا ہوا دل پیدا کر دیا۔ یہی سبب ہے کہ آتش کے عشقیہ مضامین میں بے حد گرمی، حرارت، بانکپن اور فطری پن پایا جاتا ہے۔ آتش کے یہاں اس قبیل کی غزلیں کثیر تعداد میں موجود ہیں جن کا ایک ایک لفظ سرمستی و سرشاری، رعنائی و دل کشی میں ڈوبا ہوا معلوم ہوتا ہے۔ چند مثالیں درج ذیل ہیں :
کوچۂ یار میں چلئے تو غزل خواں چلئے
بلبل مست کی صورت سے گلستاں چلئے
اس بلائے جہاں سے آتش دیکھئے کیوں کر بنے
دل ہوا شیشے سے نازک دل سے نازک خوئے دوست
مستی میں مجھ سے بے ادبی ہو گئی یار سے
مجھ کو گنہگار نہ جام و سبو کریں
اردو شاعری میں اخلاقیات، فقیری و درویشی، استغنیٰ، بے نیازی اور تصوف کے مضامین کی ایک شاندار روایت رہی ہے۔ چنانچہ یہاں آتش نے اس روایت کو استحکام بخشا ہے اور متصوفانہ خیالات سے پر معنی خیز اشعار کہے ہیں :
نظر آیا تماشائے جہاں جب بند کی آنکھیں
صفائے قلب سے پہلو میں ہم نے جام جم دیکھا
بادشاہی سے فقیری کا ہے پایا بالا
بوریا چھوڑ کے کیا تخت سلیماں مانگوں
آتش نے الفاظ کے انتخاب اور اس کے استعمال میں بھی فن کارانہ حسن اور سلیقہ مندی کا ثبوت پیش کیا ہے۔ ان کے یہاں حسن الفاظ اور حسن بندش کے عمدہ نمونے ملتے ہیں۔ ان کے اسلوب کی انفرادی شناخت یہ ہے کہ ان کے کلام میں سادگی و صفائی اور سلاست و روانی پائی جاتی ہے۔ مثالیں دیکھئے :
شب وصل تھی چاندنی کا سماں تھا
بغل میں صنم تھا خدا مہرباں تھا
بہت شور سنتے تھے پہلو میں دل کا
جو چیرا تو اک قطرۂ خوں نہ نکلا
آتش کے شاعرانہ کمال نے تشبیہات و استعارات میں بھی نئی جان ڈال دی ہے۔ ان کے یہاں تشبیہیں پر لطف اور سادہ ہوتی ہیں۔ مثلاً:
مغرور ہو نہ حسن جوانی پہ آدمی
پیری نے آسماں کی کمر کو جھکا دیا
مثل نسیم ہوں چمن روز گار میں
گل سے بگاڑ ہے نہ مجھے خار سے بگاڑ
کوچۂ یار میں سائے کی طرح رہتا ہوں
گھر کے نزدیک کبھی ہوں ، کبھی دیوار کے پاس
اور آخر میں یہ شعر ملاحظہ ہو۔ اس میں ایسی تہہ داری و رمزیت پائی جاتی ہے کہ مرزا غالب کی یاد تازہ ہو جاتی ہے :
نہ پوچھ حال مرا چوب خشک صحرا ہوں
لگا کے آگ مجھے کارواں روانہ ہوا
گذشتہ اوراق میں جن نکات و امور کی وضاحت کی گئی ان کے پیش نظر کہا جا سکتا ہے کہ بلاشبہ آتش کی شاعرانہ انفرادیت، اردو کے دوسرے شعرا کی نسبتاً زیادہ واضح اور نمایاں ہے اسی لئے آتش کی شاعری زندہ و جاوید، ناقابل فراموش اور تاریخی یادگار رہے گی اس کا مجھے یقین ہے۔
***
ڈاکٹر محمد کاظم

نکڑ ناٹک : مسائل و امکانات
ہندوستان میں لوک ناٹک کی مضبوط اور مقبول روایت رہی ہے۔ اس کی خصوصیت یہ ہے کہ یہ ہر طرح کی پابندیوں سے آزاد ہے۔ لوک ناٹک سماجی اور تہذیبی ضرورتوں کے تحت خود کو بدلتا رہا ہے۔ یہی وجہ ہے کہ اس میں کبھی جمود نہیں آیا بلکہ ہمیشہ ترقی کے منازل طے کرتا رہا اور تفریح کے ساتھ ہی ساتھ سماج کے اہم تقاضے کو ملحوظ رکھتے ہوئے خود کو عوام کے درمیان پیش کرتا رہا ہے۔ ان ناٹکوں کا موضوع یوں تو مذہبی ہوتا تھا لیکن ان میں سماجی اور سیاسی باتیں بھی ہوتی تھیں۔ ایک زمانے تک ناٹکوں کے علاوہ عوام میں بندر اور بھالو کا کھیل بھی مقبول رہا۔ زمانے کے مطابق اس میں تبدیلی ہوتی رہی اور آخرکار نکڑ ناٹک کی شکل میں ایک اہم فن منظر عام پر آیا۔ ان لوک ناٹکوں کی طرز پر 1933میں ڈاکٹر بھیم راؤ امبیڈکر کی دلت تحریک کے دوران گاؤں مں ’جلسہ‘ کے نام سے ناٹک کیے جانے لگے۔ جلسہ نے دلت، اچھوت اور دبے کچلے لوگوں کو علم کی روشنی سے آشنا کرنے کا کام کیا، ساتھ ہی ساتھ اس نے دیوداسی رسم کے خلاف عوام کو یکجا اور بیدار کیا۔ ٹھیک اسی وقت یعنی 1933 ہی میں بنگال میں نکڑ ناٹک کی ابتدا ہوئی۔ اس زمانے یعنی 1933-34 میں فاشسٹ طاقتوں کے خلاف عالمی پیمانے پر تحریک زوروں پر تھی۔ 1942 میں یورپ اور نازیوں کے خلاف زبردست جنگ چھڑ گئی تھی۔ ہندستان انگریزوں کے خلاف آزادی کی لڑائی لڑ رہا تھا۔ یہی وہ زمانہ ہے جب بنگال کو قحط کا سامنا کرنا پڑا اور تیس لاکھ لوگ بھوک کی وجہ سے جاں بحق ہو گئے۔ انگریزوں نے اناج کی کمی کا ناٹک کیا اور جو اناج گودام میں موجود تھا، اسے بھی سمندر میں پھینک دیا۔ جس کی وجہ سے لوگ بھوکوں مرنے لگے۔ اس سے عوام کے اندر غصہ کی ایک زبردست لہر اُٹھی اور ڈراما بند کمروں سے نکل کر کھلے میدان میں آگیا۔ نکڑوں ، چوراہوں ، سڑکوں کے کنارے، چوپالوں ، کھلیانوں ، گاؤں اور قصبوں کے چبوتروں پر ناٹک کھیلے جانے لگے۔ نکڑ ناٹک نے لوک ناٹکوں کے راوی، گیت کار اور ویدوشک کا استعمال نہایت کامیابی سے کیا۔ ناظرین اور اداکار کی تفریق کو بالکل ختم کر دیا، جس سے دونوں کے اندر ایک ہی جذبہ کام کرنے لگا۔ قحط بنگال کو موضوع بنا کر ’بھوکا ہے بنگال‘ نام کا ناٹک ملک کے مختلف شہروں میں کھیلا گیا جس کے ذریعہ قحط کی وجہ اور اس کے حل کی جانب اشارہ کیا گیا۔ ناٹک کے اثرات کا احساس کرتے ہوئے پرفارمنگ آرٹ پر زبردست دباؤ ڈالا جانے لگا اور اس پر ظلم وستم کے پہاڑ توڑے جانے لگے۔ یہی وجہ ہے کہ اس وقت اپنے خیالات کے اظہار اور اس ظلم وستم کے خلاف آواز بلند کرتے ہوئے عوام کے درمیان پہنچنا ضروری ہو گیا۔ ایسے حالات میں مہاراشٹر میں ’پواڑا اور تماشہ‘، پنجاب میں ’گدّھا اور ہیر‘ اور آندھرا پردیش میں ’برّا کتھا‘ کا بے مثال تجربہ پہلی بار عوام کی فلاح و بہبود کے لیے شعوری طور پر کیا گیا۔ یہی وہ زمانہ ہے جب اِپٹا کی تشکیل کا کام انجام پایا۔ اِپٹا کا قیام اس مقصد کے تحت عمل میں آیا کہ عوام پر جو ظلم وستم ہو رہے ہیں ، ان کے خلاف آواز بلند کی جا سکے اور اس کے لیے عوامی تحریک چلائی جا سکے۔ کلاسیکیت اور با ضابطگی کو ٹھکراتے ہوئے اِپٹا نے لوک رقص، لوک گیت اور لوک روایت کو لے کر عوام کے درمیان پہنچنے کی کوشش کی۔ سرمایہ داروں اور فرقہ پرستوں کے خلاف اس نے ہتھیار اُٹھایا۔ چالیس کی دہائی ہی میں اِپٹا نے سنسر شپ قانون کی مخالفت کرتے ہوئے کارخانے کے دروازوں ، اسٹیشنوں ، رکشہ اسٹینڈوں ، چوک چوراہوں پر نکڑ ناٹک کے ذریعہ عوام میں بیداری پیدا کرنے کا سلسلہ شروع کیا۔ یہی وہ زمانہ ہے جب بائیں محاذ کی پارٹیوں نے ملک گیر سطح پر الیکشن کے دوران نکڑ ناٹک کا استعمال شروع کیا۔ اس کے ذریعے اپنی بات عوام تک کامیابی کے ساتھ لے گئے اور بنگال میں اُتپل دت کی رہنمائی میں ’پیپلز لٹل تھیئٹر‘ کا قیام عمل میں آیا۔ اُتپل دت جاترا کو نئی شکل دے کر عوام کے درمیان کود پڑے۔ حالانکہ جاترا خالص مذہبی ناٹک کے طور پر جانا جاتا تھا لیکن اُتپل دت نے اس سے سماجی اور سیاسی کام لیے۔ اب جاترا عموماً اندھی مذہبی تقلید پر وار کرتے ہوئے کھیلا گیا اور ان لوگوں پر حملے بھی کیے جو اسے صرف مذہب کی تبلیغ کا ذریعہ بنائے ہوئے تھے۔ ساٹھ کی دہائی کے شروع میں بادل سرکار نے جیراگراٹاوسکی کے Poor theatre سے متاثر ہو کر Third theatre کی ابتدا کی۔ بادل سرکار نے محسوس کیا کہ مغربی ممالک کے فنکار خصوصاً بریخت ہندوستان کی لوک روایت اور لوک ناٹکوں سے استفادہ کر رہے ہیں۔ اس لیے اس نے خود ان فنون کو استعمال کرنے کا فیصلہ کیا اور ان لوک روایتوں کو استعمال کرتے ہوئے کھلے آسمان کے نیچے ناٹک کھیلنا شروع کیا۔ یہ ناٹک بغیر کسی پردہ، اسٹیج، گرین روم یا سیٹس کے دن کی روشنی میں کھیلے جانے لگے۔ ان ناٹکوں میں اسٹیج پر استعمال کی جانے والی تمام چیزیں انسانی جسم کی مدد سے بنائی جاتیں۔ یعنی بادل سرکار نے انسانی جسم کو ہر طرح سے استعمال کیا۔ گویا پہلی بار نکڑ ناٹک Body language سے اتنے وسیع پیمانے پر آشنا ہوا۔ ساتھ ہی ساتھ آواز کی سطح پر بھی خوب تجربے کئے، گویا انھوں نے مکمل طور پر تجرباتی ناٹک کیا۔ یہی وجہ ہے کہ ان سے متاثر ہو کر بہت سی ناٹک منڈلیاں منظر عام پر آئیں۔ بلکہ ایک زمانہ تو ایسا دیکھا گیا گویا ایسے گروپوں کا سیلاب سا اُمڈ آیا ہو۔ ان تمام لوگوں نے مل کر نکڑ ناٹک کو تاریخی استحکام عطا کیا۔ ساٹھ کی دہائی عالمی سیاست میں بھی اہمیت کی حامل ہے کیونکہ اسی دوران الیکٹرانک اطلاعات و نشریات کی ابتدا ہوئی۔ اس دہائی کے شروع میں ویتنام کی جنگ ہوئی، امریکہ کے صدر کو اپنا عہدہ چھوڑنا پڑا، مارٹن لوتھر کنگ اور کینڈی کا قتل ہوا۔ اسی بیچ کولمبیا یونیورسٹی پر وہاں کے طالب علموں نے قبضہ کر لیا۔ اسی دوران ’بلیک پینتھر‘ تحریک کی ابتدا ہوئی۔ مالکم ایکس نے Black is beautiful کا نعرہ دیا۔ Black Theatre قائم ہوا اور طالب علموں نے کافی تعداد میں نکڑ ناٹک کھیلے۔ چین کا تہذیبی انقلاب اُبھر کر منظر عام پر آ رہا تھا۔ جرمنی میں سوشلسٹ طالب علموں نے حکومت کا تختہ پلٹ دیا۔ فرانس میں طالب علم اور دانشور طبقہ سڑکوں پر نکل آیا۔ غور طلب بات یہ ہے کہ یہی وہ زمانہ ہے جب عالمی سطح پر ناٹک میں تبدیلی آئی۔ بہت سے ممالک میں تاریخ کے اس نازک موڑ پر نکڑ ناٹک کی ابتدا ہوئی، جیسے اسپین میں خانگی جنگ کے دوران، ویتنام میں جاپانی، فرانسیسی اور امریکی حملہ آوروں کے خلاف، کیوبا میں بدنظمی کے دوران پورے لاطینی امریکہ اور افریقہ میں قومی آزادی کی تحریک کے دوران۔ امریکہ میں کسانوں ، مزدوروں اور حبشیوں کے درمیان تصادم کو دور کرنے کے لیے اس کا خوب استعمال کیا گیا اور اس میں اسے کامیابی بھی ملی۔ فرانس میں ساتویں دہائی کے اواخر میں نکڑ ناٹک منظر عام پر آیا۔ ان تمام ناٹکوں کو احتجاجی پروپیگنڈسٹ (Agit Props) ناٹک کہا جاتا ہے۔ عالمی سطح پر نکڑ ناٹک کھیلے جانے اور اس کی طاقت کی سب سے اہم وجہ جو نظر آتی ہے وہ یہ کہ عوامی اطلاعات و نشریات کے تمام میڈیم، خواہ وہ اخبار ہو یا ریڈیو، ٹیلی ویژن ہو یا پروسینیم (Proscenium) تھیئٹر، ہر ایک پر سرکاری، نیم سرکاری یا سرمایہ داروں کا قبضہ ہو گیا، تو لوگوں نے اپنی بات عوام تک پہنچانے کے لیے اور انہیں اپنی سماجی اور سیاسی تحریک میں شامل کرنے کے لیے نکڑ ناٹک کا استعمال کیا۔ 1970کے قریب نکڑ ناٹک میں جو شدت اور تیزی پیدا ہوئی اس کی وجہ یہ تھی کہ پورا ہندوستان جمود کا شکار ہو گیا تھا۔ سماجی، سیاسی اور معاشی انجمنوں اور تنظیموں پر بھی جمود طاری تھا۔ جو لوگ تبدیلی کے خواہاں تھے۔ ان کو ذریعۂ اظہار کے لیے کوئی مضبوط میڈیم کی ضرورت تھی اور نکڑ ناٹک ان کے اظہار کا پر اثر ذریعہ بنا۔ اس وقت بھی آج ہی کی طرح ملک میں بڑے پیمانے پر عوامی فلاح و بہبود چاہنے والی ان روایتوں کو مٹانے کی کوشش چل رہی تھی۔ گاؤں میں نوٹنکی کے ذریعہ ہونے والی نازیبا اور فحش پیش کش، فحش کتابوں کی کھلے عام خرید و فروخت، عورتوں پر ہونے والے مظالم، عصمت دری، فساد، بڑے شہروں میں ہونے والے کیبرے ڈانس، ڈسکو تھک وغیرہ ملک کی تہذیب کو مٹانے کی کوشش کر رہے تھے۔ یہ تمام چیزیں سنجیدہ لوگوں کی آنکھیں کھولنے کے لیے کافی تھیں۔ نکڑ ناٹک نے انہیں وہ طاقت عطا کی، جس کے ذریعہ ان تمام برائیوں کے خلاف تحریک چلائی جا سکے۔ جس کا اثر یہ ہوا کہ مظلوم کے ساتھ دانشور طبقہ میں بھی جوش و خروش آیا اور انھوں نے سوچنا شروع کیا کہ اس تحریک میں ہمارا کیا رول ہو گا؟ اور اس تحریک میں شامل ہونے کے لیے ان تمام لوگوں نے نکڑ ناٹک کو ذریعہ بنایا ہے۔
ستر کی دہائی میں مہنگائی نے عوام کی کمر توڑ دی تھی۔ بہار، گجرات، پنجاب، آندھرا پردیش اور مغربی بنگال میں اس کے خلاف طالب علموں کی تحریک اُبھر کر سامنے آئی۔ 1974 میں ہندستانی عوامی تحریک نے عوامی حقوق کی جانب لوگوں کی توجہ مبذول کرائی۔ شہنشاہیت، جمہوریت، اشتراکیت اور ووٹ کی سیاست لوگوں کی سمجھ میں آنے لگی۔ اس کے بعد ایمرجنسی نافذ ہو گئی۔ اُنیس (۱۹) مہینے کے بعد اس کا خاتمہ ہوا۔ تب لوگوں نے اسے دوسری آزادی سمجھا اور اپنی کھلی آنکھوں سے رنگین زندگی کا خواب دیکھنا شروع کیا۔ لیکن یہ دوسری آزادی بھی پہلی آزادی کی طرح صرف دھوکہ تھی۔ ناخواندگی، فرقہ پرستی، عوام دشمن پالیسی، عوام کے حقوق کی پامالی وغیرہ نے اتنی تیزی سے سر اُٹھایا کہ عوام سکتے میں آ گئے۔ نتیجے میں عوام دشمن عناصر نے بھی سر اُٹھانا شروع کیا اور کسی خاص فرقہ کو ذہن میں رکھ کر دوسرے تمام فرقوں پر مظالم ڈھائے جانے کا سلسلہ شروع ہوا۔ ایسی حالت میں نکڑ ناٹک نے ان کی کھل کر مخالفت کی اور عوام کو ایک مضبوط دھاگے میں پرونے کا کام شروع کیا۔ 1976 کے بعد اب تک ہزاروں کی تعداد میں نکڑ ناٹک لکھے اور کھیلے جا چکے ہیں۔ بھوک، غریبی، زمینداروں اور سرمایہ داروں کے ذریعہ کسانوں اور مزدوروں کا استحصال، پولیس کے مظالم، ہر طرح کے Corruptions، تعلیم، جہیز، فرقہ پرستی، بیروزگاری، غیرملکی قرض، انسان دوستی، نشیلی ادویات، جان لیوا بیماری وغیرہ جیسے موضوعات کو مدِ نظر رکھ کر نکڑ ناٹک تیار کیے اور کھیلے گئے۔ ہر اچھی تحریک کی حمایت نکڑ ناٹک نے کی اور ہر مشکل حالات میں عوام کا ساتھ دیتا ہوا نظر آتا رہا ہے۔
اب جب نکڑ ناٹک نے اپنی اہمیت منوا لی ہے تو سرکاری اور غیر سرکاری تنظیم بھی نکڑ ناٹک کا سہارا لینے پر مجبور نظر آ رہی ہیں۔ حالانکہ انہیں لوگوں نے نکڑ ناٹک کو ’گٹر تھیئٹر‘ اور ’تھیئٹر کے ساتھ عصمت دری‘ کا نام دے کر اس کی مخالفت کی تھی۔
نکڑ ناٹک صرف ناٹک کے میدان میں ایک الگ تجربہ ہی نہیں بلکہ سمجھ داری کی سطح پر ٹھہراؤ اور جمود کے خلاف آواز بلند کرتا نظر آتا ہے، اس لیے اس پر ظلم کے پہاڑ ٹوڑے گئے۔ برسوں سے آزمائے جا رہے لاٹھی، گولی، جیل اور موت اس کے حصے میں بھی آئیں۔ نکڑ ناٹک کے فنکاروں کا ناٹک کھیلنے کے دوران پولیس اور غنڈوں کے ذریعہ قتل، ایمرجنسی کے دوران اُتپل دت کے گروپ پر Anti National قانون کا سہارا لیتے ہوئے پابندی لگانے کی کوشش (جس کا سہارا برطانوی حکومت نے بھی لیا تھا)، کیرالا میں ناٹک کے فنکاروں کا قتل اور ٹراون کوٹ۔ ۔ ۔ ۔ کوچین سیفٹی ایکٹ1946 کا سہارا لیتے ہوئے 1982کے آس پاس کیرالا میں نکڑ ناٹک پر پابندی، آندھرا پردیش میں ناٹک کے اداکاروں کو پولیس مڈ بھیڑ کے نام پر مارنا اور انہیں اذیت پہنچانا، پنجاب میں ناٹک کے فنکار اور کوی چڈھا اور اوتار سنگھ پاش کا قتل، اُتر پردیش میں نکڑ ناٹک کی ایک اداکارہ کو سبق سکھانے کی غرض سے ضلع بستی کے ایک تھانہ میں اس کی عصمت دری، اُتر پردیش اور بہار کے لاتعداد مقام پر نکڑ ناٹک پر پابندی، دہلی کے قریب صاحب آباد ضلع کے جھنڈا پور میں 1989میں ہندستانی نکڑ ناٹک کے ایک بڑے کمانڈر صفدر ہاشمی کا قتل، اندرا گاندھی کے قتل کے فوراً بعد بمبئی میں گرو شرن سنگھ کی پوری ناٹک منڈلی کو دہشت پسند قرار دے کر گرفتار کرنا، بمبئی کے ناٹک گروپوں کو زر خرید غنڈوں کے ذریعہ اشتعال دلانا یا دفعہ144 لگا دینا، مدھیہ پردیش میں حبیب تنویر پر حملہ کرنا اور انھیں ناٹک نہ کھیلنے دینا وغیرہ حکومت کے بہادرانہ کارناموں میں سے چند ہیں۔
نکڑ ناٹک سے خطرہ محسوس کرنے والے طبقوں نے نہ صرف نکڑ ناٹک کے اداکاروں کو جسمانی اذیتیں دیں بلکہ خود نکڑ ناٹک کو اپنانے کی کوشش بھی کی اور نتیجہ کے طور پر کئی سرکاری اور نیم سرکاری فنڈ کے ذریعہ نکڑ ناٹک کرنے والی منڈلیاں منظر عام پر آئیں۔ ان تمام منڈلیوں کا مقصد عوامی ناٹک کو Counter کرنا اور حکومت یا حاکم طبقہ کی باتوں کو عوام تک پہنچانا ہے۔ لیکن اس میں انہیں اب تک کوئی خاص کامیابی نہیں مل سکی ہے کیونکہ عوام کے حق میں بات کرنے والے نکڑ ناٹکوں نے عوام کے دلوں میں اپنی جگہ بنا لی ہے اور ان علاقوں تک پہنچ کر اپنا کام بخوبی انجام دے رہے ہیں جہاں سرکاری منڈلیوں کی اب تک رسائی نہیں ہو سکی ہے۔ اس کی وجہ یہ ہے کہ سرکاری منڈلیوں کے زیادہ تر لوگ یا تو کنونٹ اسکول کے تعلیم یافتہ ہیں یا پھر پوش کالونیوں کے رہنے والے ہیں۔ یہی وجہ ہے کہ وہ عام لوگوں کے درد کو اس طرح محسوس نہیں کر سکتے۔ ان کا مقصد سماجی کام ہرگز نہیں بلکہ منافع کمانا ہے۔ اس لیے صرف خانہ پُری کے لیے اور ایک طرح سے حکومت کو دھوکہ میں رکھنے کے لیے ناٹک کھیلتے ہیں۔
نکڑ ناٹک نے عوام کو ہمیشہ ان مسئلوں اور خطروں سے آگاہ کیا ہے جو موقع بہ موقع آتے رہے ہیں۔ ان مسائل کا تعلق سیاست، معاشرت سے ہو یا تہذیب و ثقافت یا ان کی نجی زندگی سے۔ نکڑ ناٹک نے ہر اس تحریک کا ساتھ دیا، جس نے عوام اور سماج کی فلاح و بہبود کے لیے کام کیا۔ خواہ وہ نکسل باڑی تحریک ہو یا ایمرجنسی کی مخالفت، وہ فرقہ پرستی ہو یا عوامی یا سرکاری غبن، ملک میں پھیلی بدامنی ہو یا کوئی عوام مخالف پالیسی، جے پرکاش تحریک ہو یا نرمدا بچاؤ تحریک، چپکو تحریک ہو یا فضائی آلودگی، غرض ہر مشکل وقت میں نکڑ ناٹک نے عوام کی رہنمائی کی ہے اور عوام کی باتیں حکمراں طبقہ تک پہنچانے میں ان کی مدد کی ہے۔ یعنی ہمیشہ یہ عوام کے ساتھ رہا ہے نہ کہ نظام، سرمایہ دار، یا حکومت کے ساتھ۔
نکڑ ناٹک نے ابتدا ہی سے سماج کو سامنے رکھ کر کام کیا ہے اس لیے ہر سماجی تبدیلی پر اس کی گہری نظر رہی ہے۔ سماج کو جب بھی کسی اُتھل پتھل کا سامنا کرنا پڑا، نکڑ ناٹک نے ہمیشہ ان کے مثبت پہلو کو لے کر عوام کے درمیان تحریک چلائی ہے اور سماج کو صحیح رُخ دینے میں اہم کردار ادا کیا ہے۔ یہی وجہ ہے کہ آج نکڑ ناٹک ملک گیر سطح پر عوام میں مقبول ہے اور اس کی پذیرائی ہو رہی ہے۔ یہاں تک کہ حکمراں ، سرمایہ دار اور سیاسی ٹھیکیدار بھی اس کا سہارا لینے پر مجبور ہیں۔
اگر ہم نکڑ ناٹک کے پس منظر میں دیکھیں تو اُسے کبھی بھی اظہار کی مکمل آزادی نہیں ملی۔ جنگ آزادی کے دوران برطانوی حکومت نے نکڑ ناٹک کی آواز کو دبانے کی کوشش کی تو آزادی کے بعد ہماری اپنی سرکار نے اور ان کی مخالفت کرتے ہوئے جن لوگوں نے انسانی حقوق کے لیے آواز بلند کی، انھںن ہمیشہ کے لیے خاموش کر دیا گیا۔ یہی وجہ ہے کہ نکڑ ناٹک کرنے والوں کو ہمیشہ لاٹھی اور گولی کا سامنا کرنا پڑا ہے۔ اس قربانی نے نکڑ ناٹک کو ملک گیر سطح پر مقبول بنا دیا۔ نکڑ ناٹک ہر اس ظلم کے خلاف آواز بلند کرنے میں کامیاب ہے جو اس پر اور عوام پر ڈھائے جا رہے ہیں۔ نکڑ ناٹک اور عوام کے مسائل کو عوام کی زبان میں ہی ان تک پہنچانے یا انھیں اس سے آگاہ کرنے میں پوری طرح کامیاب ہے۔
نکڑ ناٹک کے امکانات:
نکڑ ناٹک کی ابتدا احتجاجی پروپیگنڈہ کے طور پر ہوئی تھی۔ ہندوستان کی جنگ آزادی کے دوران اس نے اہم رول ادا کیا۔ ملک آزاد ہونے کے بعد ہر اس ظلم کے خلاف اس نے آواز بلند کی جو عوام پر سرمایہ داروں یا حکومت کی جانب سے ڈھائے جاتے رہے ہیں۔ اس لیے حکومت یا سرمایہ دار طبقہ اس پر ظلم و ستم کے پہاڑ توڑتے رہے ہیں۔ کبھی گرفتار کر کے تو کبھی لاٹھی چارج کروا کر اور کبھی غنڈوں کے ذریعہ نکڑ ناٹک کے اداکاروں پر گولی چلوا کر۔ نکڑ ناٹک آج کامیابی کی جس منزل پر پہنچا ہے اس کے لیے نہ جانے کتنے لوگوں نے جان و مال کی قربانیاں دی ہیں۔ لیکن جیسے جیسے نکڑ ناٹک نے خود کو عوام اور ان کے مسائل سے وابستہ کیا، اس کے امکانات روشن ہوتے گئے۔ جنگِ آزادی کے دوران ہندستانی عوام سے اس نے رشتہ جوڑا تو انگریز اس کے مخالف ہو گئے لیکن ہندستانی عوام نے اپنی شناخت اس سے بنائی۔ ملک کے آزاد ہونے کے بعد حکومت یا سرمایہ داروں کے ظلم کی مخالفت کرتے ہوئے عام لوگوں نے اس سے رشتہ جوڑا تو حاکم اور سرمایہ دار اس کے خلاف رہے لیکن عام لوگوں نے خود کو اس سے جوڑے رکھا جس سے نکڑ ناٹک کے امکانات روشن ہوئے۔ ایمرجنسی کے دوران نکڑ ناٹک نے اس کی مخالفت کی تو ایک بار پھر عوام نے اس کا ساتھ دیا اور اس کے امکانات مزید روشن ہوئے۔ ایمرجنسی کے خاتمہ کے بعد حکومت کی عوام دشمن پالیسی کے خلاف نکڑ ناٹک نے آواز بلند کی۔ اس عمل سے عوام میں اس کی مقبولیت بڑھی۔ یہی وجہ ہے کہ آج ملک میں عوام تک پہنچنے کا سب سے اہم اور پر اثر میڈیم نکڑ ناٹک ہے۔
چونکہ نکڑ ناٹک ایک تجرباتی میڈیم کے طور پر اپنی شناخت قائم کر چکا ہے اور اس میں اتنی لچک ہے کہ کسی بھی موضوع کو اپنا کر اسے عوام کے درمیان نہایت پُر اثر انداز میں پیش کرسکتا ہے، اس لیے ہر شخص اپنی باتوں کو عوام تک پہنچانے کے لیے نکڑ ناٹک کو ذریعۂ اظہار بنانا چاہتا ہے۔ کل تک جو لوگ اس کے خلاف تھے، آج وہ اس کا سہارا لینے پر مجبور ہیں۔ یہاں تک کہ حکومت کو بھی اس کے سامنے گھٹنے ٹیکنے پڑے۔ عوام کی فلاح و بہبود کے لیے جاری کی جانے والی پالیسیوں سے لے کر سرکاری پالیسیوں کو عام کرنے کے لیے نکڑ ناٹک کا سہارا لیا جا رہا ہے۔ اب تو اس کے امکانات کو دیکھتے ہوئے حکومت اور تجارتی کمپنیاں اسے گود لینے کی کوشش کر رہی ہیں اور اس سے فائدہ اُٹھا کر اپنے مقاصد کو حاصل کرنا چاہتی ہیں۔
لوگوں کے پاس نہ تو اتنا وقت ہے کہ وہ وقت مقررہ پر کسی خاص مقام پر پہنچ کر ناٹک دیکھ سکیں اور نہ ہی اب وہ شوق باقی رہا کہ ناٹک جیسے موثر فن کو بڑھاوا دیں یا اسے قائم رکھنے کی کوشش کی جائے۔ ناٹک دیکھنے کی غرض سے اگر لوگ آتے بھی ہیں تو اُن میں نچلے اور نچلے متوسط طبقے کے لوگوں کی تعداد زیادہ ہوتی ہے اور آج کی اس مہنگائی میں ان کے پاس اتنے پیسے بھی نہیں ہیں کہ وہ ٹکٹ خرید کر ڈراما دیکھ سکیں اور نہ ہی ناٹک گروپ کے پاس اتنی سہولیات ہیں کہ وہ انہیں مفت میں ناٹک دِکھا سکے۔ ناٹک منڈلیوں کی حالت یہ ہے کہ انہیں روزی روٹی ناٹک سے کیا ملے گی؟ وہ تو اپنے پیسے سے ناٹک کے اخراجات پورے کرتے ہیں۔ ایسی صورت میں با مقصد اسٹیج ڈرامے اوّل تو کم کھیلے جا رہے ہیں اور دوئم یہ کہ ناٹک گروپ اسے اس کی اصل حالت یا مکمل صورت میں پیش کرنے سے قاصر نظر آ رہے ہیں۔ ان حالات میں نکڑ ناٹک کے امکانات اور روشن ہو جاتے ہیں اور اس کی وجہ اس کی لچک اور عوام کے درمیان جا کر اس کے سماجی، سیاسی، معاشی، تہذیبی، ثقافتی اور دوسرے تمام مسائل سے انہیں پُر اثر طریقہ سے آگاہ کرنا ہے۔ نکڑ ناٹک کے اندر اتنی لچک ہے کہ وہ زمینداروں کے ذریعہ مزدوروں اور کسانوں کا استحصال، کارخانے کے مالکوں کے ذریعہ مزدوروں کا استحصال، حکمراں کے ذریعہ عوام کا استحصال، پولیس کے مظالم، سرکاری و نیم سرکاری غبن، ناخواندگی، جہیز، فرقہ پرستی، بیروزگاری، بھوک، غریبی، صحت عامہ، میڈیا کی بے ایمانی، حکومت کی بے توجہی، تعلیم کا فروغ، عوامی بیداری اور دوسرے تمام سماجی و سیاسی موضوعات پر نہایت ہی کامیابی کے ساتھ ناٹک تیار کر کے عوام کے سامنے اسے دوسرے تمام میڈیم سے زیادہ پر اثر انداز میں پیش کر سکتا ہے۔ یہی وجہ ہے کہ نکڑ ناٹک بہت تیزی سے ترقی کر رہا ہے اور نئے نئے گروپ منظر عام پر آ رہے ہیں۔
نکڑ ناٹک کے بارے میں یہ بھی کہا جاتا ہے کہ اس کے لیے پروسینیم تھیٹر کی طرح نہ تو تجربہ کار اداکار کی ضرورت ہے اور نہ اچھی اسکرپٹ کی اور نہ ہی اچھی تیاری کی، بلکہ صرف جوش اور تیز و تند آواز کی ضرورت ہے۔ نکڑ ناٹک کے لیے نہ صرف عوامی اور موجودہ مسائل پر مبنی موضوع اور چست مکالمے کافی ہیں بلکہ اسے کھیلنے کے لیے جنون کا ہونا لازمی ہے۔ اس کا اپنا طرز ادا اور گرامر ہے جنہیں حاصل کرنے کے لیے لگن، محنت، مشق، شعور اور سہولت کی ضرورت ہے۔ یہ سچ ہے کہ پروسینیم تھیٹر کی طرح اس کی کوئی سو دو سو سال کی روایت نہیں ہے۔ لیکن اس کا مطلب یہ بھی نہیں کہ نکڑ ناٹک کے نام پر کچھ بھی پیش کیا جا سکتا ہے اور جس طرح چاہیں ، پیش کر دیں۔ یہ بھی سچ ہے کہ نکڑ ناٹک میں نئے تجربات کی پوری گنجائش رہتی ہے، لیکن ان تجربات کا تجزیہ اور ان پر غور کرنے کی گنجائش ہمیشہ باقی رہتی ہے۔ نکڑ ناٹکوں میں اب گیت اور رقص کے ساتھ لوک فن کا بھرپور اور کامیاب استعمال کیا جا رہا ہے۔ لیکن اس کی بھی مشق کی جاتی ہے اور پوری سنجیدگی کے ساتھ اس فن کو مسخ کیے بغیر ناٹک کا حصہ بنایا جاتا ہے۔
نکڑ ناٹک کی ابتدا حالانکہ سیاسی مقصد اور ضرورت کے تحت ہوئی لیکن یہ وہیں تک محدود نہیں رہا۔ دیکھا یہ گیا ہے کہ صرف سیاسی نعرہ بازی والے ناٹکوں کو اتنی کامیابی اور مقبولیت نہیں ملی جتنی کہ ان ناٹکوں کو ملی جو سماجی، معاشی اور تہذیبی و ثقافتی مسئلے پر کھیلے گئے۔
زیادہ تر نکڑ ناٹک میں پولیس، زمیندار، نیتا، غنڈہ، سرمایہ دار اور حکومت کی مشترکہ سازش کو دِکھایا جاتا ہے جس سے ناٹک میں یکسانیت آتی جا رہی ہے۔ ضرورت اس بات کی ہے کہ اس کے لیے نئے زاویے اور نئی تکنیک کی تلاش کی جائے تاکہ اس کی طاقت میں اضافہ ہو اور عوام میں اس کی دلچسپی قائم رہے۔
موجودہ دور میں نکڑ ناٹک شہروں یا قصبوں تک ہی محدود ہوتا جا رہا ہے۔ ضرورت اس بات کی ہے کہ اسے دور دراز کے پسماندہ گاؤں تک لے جایا جائے اور اس کے ذریعے ان تمام مسائل کے ساتھ ساتھ انسان دوستی کا سبق دیا جائے۔ جس دن انسان دوستی کا جذبہ عوام میں جاگ جائے گا، تمام مسائل خودبخود حل ہو جائیں گے۔ دوسری اہم بات یہ ہے کہ اسے سیاست سے الگ کر کے صرف عوام کی فلاح و بہبود کے لیے استعمال کیا جائے کیونکہ کہیں نہ کہیں سیاست بھی لوگوں میں تفریق کا بیج بو دیتی ہے اور کسی نہ کسی سطح پر عوام میں نفاق پیدا ہو جاتا ہے۔ اس لیے ضرورت اس بات کی ہے کہ سیاست سے الگ کر کے صرف اور صرف انسانیت کے فروغ اور انسان دوستی کے لیے ہی نکڑ ناٹک کا استعمال کیا جائے۔ اگر ایسا کیا گیا تو شاید ہی کوئی ایسا ہو جو نکڑ ناٹک کی سماجی اہمیت اور اس کی طاقت سے انکار کر پائے، اور نہ صر ف آج کے دور میں بلکہ آنے والے زمانے میں بھی اس کے مدِ مقابل کوئی دوسرا فن عروج پا سکے۔
***
ڈاکٹر رفعت اختر

نئے لب و لہجہ کا شاعر۔ ۔ ۔ احتشام اختر
ترقی پسند تحریک کا زوال، حلقہ ارباب ذوق کا قیام، اور جدیدیت کے عروج کے زمانہ میں احتشام اختر کی شاعری کی ابتدا ہوئی۔ ۴دہائیوں پر مشتمل اختر کی شاعری نے ’’راکھ‘‘، ’’نیلا آکاش‘‘، ’’ صبح کا ستارہ‘‘ جیسے گراں قدر شعری مجموعوں کے ذریعہ نئی نسل ، نئی شاعری کے شعراء کی فہرست میں اپنا نام نمایاں طور پر درج کیا۔ ترقی پسندوں نے غزل کا گلہ گھونٹنے کی بھرپور کوشش کی لیکن احتشام اختر جیسے شعرا نے نہ صرف غزل بلکہ جدید اردو غزل کی آبرو کو برقرار رکھتے ہوئے غزل کو نئے جہات سے روشناس کرایا اور نہ صرف غزل بلکہ نظم میں بھی احتشام اختر نے ترقی پسند نظم کو پس پشت کر کے نئی نظم اور یو ور آدمی کی روایت کو آگے بڑھایا۔ غزل ہو یا نظم، اختر نے اعتدال اور توازن کو برقرار رکھا۔ موصوف نے ترقی پسند تحریک کے بجائے ترقی پسند ادب کو فوقیت دی، میں نے اپنی کتاب ’’نئے زاویئے ‘‘ میں تحریر کیا تھا کہ:
’’احتشام اختر ہندوستان کے دوسرے اور ایشیا کے تیسرے شاعر ہیں جن کا نثری نظموں کا مجموعہ نیلا آکاش ہے۔ اختر کی نظمیں معانی اور مفاہیم کے اعتبار سے زندگی کی نہیں بلکہ تہذیب کی تنقید کرتی ہیں ایسا محسوس ہوتا ہے کہ وہ اپنے گرد و پیش کے کلچر سے بھاگنے کی سعی میں مصروف ہیں اور ایک مخصوص بلکہ ذاتی کلچر کی تعمیر میں سرگرداں ہیں ان کی نظموں میں جنس، محبت، گناہ، ثواب، مسرت، تفریح جیسے موضوعات کی فراوانی ہے غزل ہویا نظم احتشام اختر وصال کا نہیں ہجر کا شاعر ہے۔ شرارتی نظم سے اس کی تائید ہوتی ہے۔ ‘‘
خوشی اور غم/دونوں ہیں بھائی،
بہت شرارتی ہیں /جب بھی میرے گھر آتے ہیں
خط لکھتے ہیں نہ تار دیتے ہیں /بس اچانک آ جاتے ہیں
مجھے سر پرائز دینے میں /دونوں کو مزا آتا ہے
احتشام اختر کی شاعری جدید حسیت اور عصری آگہی سے مملو ہے لیکن اختر نے کلاسیکی روایات سے کبھی گریز نہیں کیا۔ اختر نے خود اپنی شاعری اور شعری نظریہ پر لکھا ہے کہ:
’’اردو میں جدیدیت کے Contribution سے انکار نہیں کیا جا سکتا۔ جدیدیت کے رجحانات کی وجہ سے اردو شاعری کا مزاج بدلا ہے۔ جدید شاعری نے نئے نئے الفاظ، تلازمات، استعارات اور نئی علامتیں اردو شاعری کو دی ہیں۔ کلاسیکی شاعری میں گل و بلبل، قفس، صیاد، آشیانہ، ساقی وغیرہ الفاظ کا استعمال عام تھا۔ ترقی پسندوں نے بھی ان الفاظ کا استعمال کیا انہیں نئے معنیٰ پہنائے اور ان الفاظ کے علاوہ اور الفاظ بھی ترقی پسند تحریک کے زمانہ سے عام ہو گئے مثلاً دار و رسن، صلیب، محتسب، جلاد، امیر شہر، میر کارواں ، پرچم وغیرہ اگرچہ یہ الفاظ بھی کلاسیکی شعرا کے یہاں مل جاتے ہیں لیکن ترقی پسند شاعروں نے ان الفاظ کو نئی علامت، اور نیا استعارہ، بنا کر پیش کیا اس کے برعکس جدید شعرا نے پرانے الفاظ کو نئی معنویت عطا کرنے کے بجائے نئے الفاظ استعمال کیے اور نئی علامتیں اور استعارے وضع کیے اس طرح شعر کی لفظیات اور اس کے کینوس میں وسعت پیدا کی مثلاً ٹرین، بس، بجلی، ریل کی پٹریاں ، بجلی کا کھمبا، پل اور ٹائم ٹیبل، کلاس روم، بلب، کلب، کافی ہاؤس وغیرہ الفاظ کلاسیکی شاعری میں تو بالکل ہی استعمال نہیں ہوئے اور ترقی پسندوں سے بھی غزل میں ان الفاظ کے استعمال سے حتی الامکاں گریز کیا اگرچہ نظم میں کچھ نئے الفاظ ترقی پسند تحریک کے دور میں استعمال کئے گئے لیکن جدید شاعروں نے ان الفاظ کو غزل سے ہم آہنگ کرنے کی کوشش کی، اس طرح پرانے الفاظ بھی جدید شعرا نے استعمال کئے لیکن ان کی معنویت کو یکسر بدل دیا اور انہیں نئی علامت اور نیا استعارہ بنا کر پیش کیا مثلاً صحرا، سمندر، جنگل، دشت، دریا، پہاڑ، آسمان وغیرہ الفاظ غرضیکہ جدید اردو شاعری اردو شعرا پر اثر انداز ہوتی ہے اس کی ایک ادنیٰ سی مثال یہ ہے کہ اب روایتی اور بزرگ شعرا بھی قفس، بلبل اور ساقی جیسے الفاظ کے استعمال سے احتراز کرتے ہیں۔ ‘‘(ادبی گفتگو، ماہنامہ دلکش، سرونج، ص:۱۱۔ ۱۲)
اختر کی شاعری کی مخصوص پہچان یہ ہے کہ موصوف کی شاعری نئے پن سے عبارت ہے۔ یہ نیا پن فیشن کا ڈھونگ نہیں ہے۔ بلکہ کلاسیکی روایات کو ملحوظ رکھتے ہوئے شاعری کو نئے جہات سے ہمکنار کراتی ہے۔ احتشام اختر راجستھان کے ایسے بڑے شاعر ہیں جنھوں نے شاعری یا ادب کو جغرافیائی حدود سے بالاتر رکھا بلکہ ادبی گلوب پر اپنی پہچان بنا کر اپنے صوبہ کا نام بھی روشن کیا۔ مجھے اس بات پربھی فخر ہے کہ راجستھان میں درس و تدریس کے تعلق سے میں نے موصوف کو بہت نزدیک سے دیکھا ہے۔ مرنجاں مرنج شخصیت کا مالک احتشام اپنی تمام تر ملازمت میں بہت حساس (Sensitive) رہا ہے۔ حالانکہ اس بات سے احتشام کو کافی نقصانات بھی ہوئے لیکن اختر نے اپنی ذات سے کبھی کسی کو تکلیف نہ دی اسلامی فلسفہ بھی یہی ہے کہ اپنی ذات سے کسی کے دل کو تکلیف نہ ہو، احتشام اختر نے صغر سنی ہی میں اپنے اطراف میں یہ سب کچھ سمجھ لیا تھا۔ اختر خود علمی گھرانے کے خانوادے سے وابستہ رہے ہیں ان کے ماموں علیمی صاحب مرحوم اجمیر کے مشہور بزرگ شاعر اور صوفی تھے۔ احتشام اختر کا بچپن خواجہ معین الدین چشتی ؒکی درگاہ کی گلیوں میں گزرا۔ طالب علمی ہی کے زمانہ میں دنیا بھرکے زائرین جن میں صوفی، قلندر، سادھوؤں ، شاعر، سیاسی کارکن، سماجی ، تہذیبی، ثقافتی ہستیوں کو بھی دیکھا۔ احتشام اختر نے تعلیم کے آخری مراحل علی گڈھ یونیورسٹی میں طے کئے جہاں موصوف کی ذہنی آبیاری خورشیدالاسلام، آل احمد سرور، وحید اختر، قاضی عبدالستار، نادر علی خاں ، رشید حسن خان، انصار اللہ نظر، اطہر پرویز جیسے مشاہیر تخلیق کاروں کے ذریعہ ہوئی مجھے یہ کہنے میں کوئی عار نہیں کہ اگر احتشام اختر کو علی گڈھ یونیورسٹی میں خدمات کا موقع ملتا تو شاید اختر صرف ایک دہے ہی میں اپنا مقام بنا لیتے لیکن موصوف کی ریاضت، محنت اور تخلیقی صلاحیتیں علی گڈھ چھوڑ کر بھی کم نہیں ہوئیں بلکہ راجستھان کے شہر کوٹہ میں رہ کر بھی انھوں نے یہ ثابت کر دکھایا کہ ان کی شاعری آپ بیتی ہوتے ہوئے بھی جگ بیتی ہے۔ حالانکہ راجستھان کے نام نہاد چند ایک شعرا نے احتشام اختر کے شعری قد کو کم کرنے کی لاکھ کوشش کی لیکن احتشام اختر نے کسی کی پرواہ کئے بغیر اپنی تخلیقی توانائی کا مظاہرہ کیا۔ اختر نے بجائے غلامی کے خون دل میں انگلیاں ڈبو کر اپنے احساسات کو شعری جامہ پہنا کر صفحہ قرطاس پر بکھیرا۔ یہی وجہ ہے کہ موصوف کا پہلا مجموعہ راکھ، نیلا آکاش بن کر صبح کا ستارہ بن گیا۔
حالانکہ میں یہ بھی جانتا ہوں کہ احتشام اختر کی شاعری ایک محبت کے حادثہ سے شروع ہوئی لیکن اختر نے محبت کے دائرے کو میرا جی کی طرح سمیٹا نہیں بلکہ اس جذبہ پر عمل کیا کہ:
سمٹ کر نکتہ بن گئی دل میں
پھیل جاتی تو فراز لامکاں بنتی
اختر کی محبت اختر شیرانی کی طرح صرف دل ہی کا نقطہ نہ رہی بلکہ فراز لامکاں کا احاطہ کرتی ہوئی اپنی ہی ذات میں مدغم ہو گئی۔
یہی وجہ ہے کہ احتشام اختر کے یہاں میر کا سوز بھی ہے اور جگر کے دل کی ٹوٹی ہوئی آواز بھی، فیض کی رومانیت اور حقیقت بھی ہے ، ساحر لدھیانوی اور مجاز کی رومانیت بھی۔ یہاں یہ بتانا بھی مقصود ہے کہ اختر اپنی شاعری کے خود ہی استاد رہے ہیں نرگیسیت کی طرح۔ بلکہ نرگس نارسزم کی طرح۔ ملازمت سے سبکدوش ہونے کے باوجود اختر کی شاعری میں احساس کی تازگی شدت کے ساتھ موجود ہے۔ بنا کسی انتخاب کے موصوف کے پہلے شعری مجموعے سے لے کر آج تک کی شاعری کے چند اشعار سے لطف لیا جا سکتا ہے :
مہرباں اب عشق مجھ پر ہو گیا
آنکھ کا صحرا سمندر ہو گیا
دشمنوں سے کچھ گلا مجھ کو نہیں
منحرف میرا ہی لشکر ہو گیا
سلام اور پیام ہم تو کچھ نہ لکھ سکے اسے
کہ خواہشوں کی وہ دوات ہی بکھر کے رہ گئی
عشق گلفام کے آغاز میں ہم
اپنا انجام لیے پھرتے ہیں
تمہیں ارپن یہ میرے شعر میری کلپنا کے ہیں
کہ جیسے آرتی میں پھول یہ آرادھنا کے ہیں
مری غزلوں ، مری نظموں میں سارے عشق کے قصے
کسی دلبر کو پانے کی ادھوری کامنا کے ہیں
مل کر نہیں رہتے کبھی اس دیش کے واسی
آتے ہیں جو نزدیک تو ہوتے ہیں جدا اور
روشنی کے ساحل پر دور تک اندھیرا ہے
یاد کے سمندر میں بے کسی نہاتی ہے
آم کے درختوں پر بندروں کا ڈیرا ہے
نکہتوں کی وادی میں پیاس کسمساتی ہے
دل بہل جاتا ہے تنہائی میں
اس کی یادیں ہیں کتابوں کی طرح
مذکورہ اشعار اختر کے مختلف تخلیقی موڈس کا اشاریہ ہیں ہجر، وصال، یاد، صحرا، سمندر، عشق، ذات، کائنات، سنگ، ارپن، دشمن، لشکر، دھوپ، برف، ناؤ، ساحل، شہر، تمنا، مکاں ، موسم، خواب، سفر، پیاس، آسماں ، روشنی، ہوا، کتاب، کاغذ وغیرہ الفاظ کا تخلیقی استعمال احتشام اختر کی شاعری کا شناخت نامہ ہے۔
موصوف کی شاعری میں منفرد تراکیب کا استعمال بھی بکثرت موجود ہے۔ مثلاً۔ :خواہشوں کی واردات، بارش غم، آنکھ کا صحرا، انا ک اشور، غم کے مہتاب، ارض دل، بیاض درد عشق، آسیب تمنا، پیار کا زہراب، آنکھوں کے ویت نام، روشنی کی سوغات، دھوپ کا عذاب، دشت زندگی، پیدل چلتی حسرتیں ، پھولوں کی آغوش، خواہش کے شکاری، ہوس کی دیمک، جسم کی سوکھے کنویں ، دل کا آنگن، زندگی کے طاق، لہو رنگ یادیں ، محبت کا کیکٹس، سمندر جیب، صدا کا فسوں ، گماں کی دھول، خواب، پاگل خوشبو، ارض دل، دشت احساس، تمنا کی ندی، کاسہ دل، دست خواہش، آتش زیست، کتاب درد، خواب امید، گیلی پیاس، آواز کا زخم، صدا کی موت، خواب سا بدن، خامشی کی برف مذکورہ شعری لفظیات اور منفرد تراکیب کے پیش نظر کہا جا سکتا ہے کہ احتشام اختر کی شاعری منفرد اسلوب اور نرالے شعری آہنگ کی عکاس ہے۔ سماجی شعور کی آئینہ دار ان کی شاعری آپ بیتی ہوتے ہوئے بھی جگ بیتی محسوس ہوتی ہے اور یہی سچی اور اچھے شاعر کی پہچان ہے۔ اختر کی شاعری میں استعاراتی نظام، علائم اور پیکروں کی فراوانی ہے۔ علامت کی اقسام، پیکر کی قسمیں شعوری طور پر موجود ہیں۔ سمبالزم اور امیجزم بیسویں صدی کی شاعری کے دو نمائندہ اسلوب ہیں اور یہ دونوں اسالیب نئی شاعری کی پہچان بھی ہیں۔ اختر کی شاعری میں حرکی پیکر، علامتی امیج، مجتمع امیج، حسی پیکر، شخصی علائم، بصری پیکر اور الفاظ کے تجریدی آرٹ کا حسن بدرجۂ اتم موجود ہیں۔ چند اشعار اپنے خیال کی تائید میں پیش کرتا ہوں :
مر جاؤں گا میں خود ہی تمنا کے دشت میں
ٹھہرا ہوا میں آب ہوں آب رواں نہیں
(جامہ پیکر کی مثال)
جب ندی شب کی جواں ہوتی ہے
ناؤ خوابوں کی چلا دیتا ہوں
کرن بلاتی ہے سورج کی اپنے پاس مجھے
میں اس سے آنکھ ملاؤں مری مجال کہاں
(سادہ پیکر کی مثال)
خیال و خواب کے پیکر بدلتے رہتے ہیں
ہم اپنی آگ میں ہر دم پگھلتے رہتے ہیں
(نثری امیج کی مثال)
ڈالی سے کبھی پھول کو توڑا نہیں ہم نے
ہم باغ کے پھولوں کی تجارت نہیں کرتے
(جمالیاتی پیکر کی مثال)
جدید شاعر ایئرکنڈیشن روم میں بیٹھ کر مزدور کو سنہرے باغ نہیں دکھاتا بلکہ مزدور کے جذبہ کا راست اظہار کرتا ہے :
پیسے والے نیند سے محروم ہیں
جھونپڑوں میں سو رہے ہیں آدمی
بیسویں صدی کی شاعری میں احتشام ایسے نئے شاعر ہیں جنھوں نے ادب کی ساری تحریکات، تمام تر ازم، نظریات، رجحانات کا بھی مطالعہ کیا ہے اس لئے اختر کی شاعری میں جدید رجحانات غیر شعوری طور پر نہیں بلکہ شعوری طور پر موجود ہیں۔ احتشام یہ تسلیم کرتے ہیں کہ:
’’شاعر روایتی ہو یا جدید وہ انسان ہوتا ہے اور انسان ایک سماجی ذی روح ہے چنانچہ وہ اپنے معاشرے اور سماج سے الگ ہو کر نہ تو کچھ سوچ سکتا ہے اور نہ ہی زندہ رہ سکتا ہے ایک حساس شاعر اپنے معاشرے میں رونما ہونے والے واقعات سے نہ صرف یہ کہ باخبر رہتا ہے بلکہ انہیں شدت سے محسوس بھی کرتا ہے۔ ۔ ۔ ہر اچھی شاعری کی پہچان یہی ہے کہ وہ آپ بیتی ہوتے ہوئے بھی جگ بیتی محسوس ہو۔ ‘‘
مجموعی طور پر مجھے یہ کہنے میں کوئی عار نہیں ہے کہ احتشام اختر نہ صرف راجستھان بلکہ ادبی گلوب کے بڑے ناموں میں سے ایک ہے ، جس کی شاعری میں رمزیت، اشاریت، کیوبکزم، مکعبیت ، ماڈرنزم، دادرازم، فیوچرزم، انسانیت کا نوحہ، ہجر و وصال کا بیان، ذات اور کائنات کا عرفان، یکجہتی، قومی مساوات، ہندوستانی دیومالا اور اساطیر، وجودیت، ترقی پسندی سبھی عناصر توازن اور اعتدال کے ساتھ موجود ہیں ان کے ہاں عشق مجازی کی لطافت اور رعنائی عشق حقیقی میں یوں بدل گئی ہے :
زندگی راز ہوئی جاتی ہے
تیری آواز ہوئی جاتی ہے
***

کامیؔ شاہ

دشت پا...
کاشف حسین غائرؔ کو کسی بھی طرح سے ایک معمولی شاعر قرار نہیں دیا جا سکتا۔ اس سے پہلے کہ ہم کاشف حسین غائرؔ کی شاعری کا تجزیہ کریں ، ہم کیوں نہ یہ جاننے کی کوشش کریں کہ شاعری اصل میں ہوتی کیا ہے ؟ اور کسی بھی شاعر کی شاعری میں موجود وہ کیا عناصر ہوتے ہیں جو اسے دوسروں سے منفرد اور ممتاز کرتے ہیں ؟
اپنی ذات کے اظہار کے لیے شاعری کا مختلف اور مشکل راستہ چننے والے نئے افراد یا کسی صحافی نے انٹرویو کے دوران جب جب مجھ سے یہ سوال کیا کہ شاعر بننے کے لیے کیا کرنا چاہیے تو مجھے ہمیشہ اس سوال پر ہنسی آئی، کیوں کہ میں سمجھتا ہوں کہ کوئی محنت کر کے چاہے کچھ بھی بن جائے ، مگر شاعر نہیں بن سکتا ...کیوں ؟ اس کی سیدھی سی وجہ یہ ہے کہ شاعر اپنے عالمِ وجدان اور کارخانہ حیات کے ساتھ ’’ ہوتا‘‘ ہے ، اور جو ہوتا ہے وہ رہتا ہے ... اس کی آسان مثال زندگی کے بنیادی عناصر آگ، پانی، ہو ا، اور مٹی سے لی جا سکتی ہے جو صدیوں کے سفر کے بعد بھی ویسے ہی ہیں جیسا انھیں بنانے والے نے بنایا ہے ۔ زمین پر انسان کے کروڑوں سال کے سفر کے دوران نہ تو کبھی پانی کے ذائقے میں فرق آیا اور نہ اُس کی کمیت میں ... اور نہ کسی نے ہوا کی فیاضی کو کم ہوتے دیکھا۔وہ آج بھی بلا تخصیص چراغوں کو جلانے اور بجھانے پر مامور ہے ، اور آگ اپنے جمال اور مٹی اپنے کمال میں آج بھی اُسی قدیم فسوں خیزی کی حامل ہے جس سے کسی پہلے شخص کی آشنائی ہوئی تھی۔ تو سوال میرے ذہن میں یہ تھا کہ شاعری اصل میں ہوتی کیا ہے ؟...کیا شاعری اشیا کے اس بے ہنگم اور لامحدود کارخانے کو از سرِ نو دریافت کرنے کا نام ہے یا نامعلوم کو معلوم میں لے آنے کا...یا پھر علوم کی ہمہ گیریت کو ردیف و قافیہ میں قید کرنے کا ؟ اگر ہم ان تینوں کی ایک تثلیث بنا لیں تو بھی ہمیں شاعری کی دریافت کے سفر میں آگے بڑھنے میں آسانی رہے گی۔ تو میں نے جو کہا کہ کاشف حسین غائرؔ کو کسی بھی طرح سے معمولی شاعر قرار نہیں دیا جا سکتا تو اس کے پیچھے بھی یہی وجہ تھی کہ کاشف حسین غائرؔ نہ صرف نامعلوم کو معلوم میں لانے کا فن جانتے ہیں ، بلکہ اپنے وجود سمیت اس عالمِ موجود کو از سرِ نو دریافت کرنے کی تگ و دو میں بھی مصروف نظر آتے ہیں ۔ان کی بے چینی اور اضطراب اُن کے تخلیقی وفور کا پتا دیتا ہے اور ان کا اندازِ بیاں اُنھیں دیگر شعرا سے ممتاز کرتا ہے ۔
ہم ہی ایسے دِکھائی دیتے ہیں
آئنے کا کوئی کمال نہیں
میں کہیں اِن کا مسئلہ تو نہیں
کیوں اُلجھتے ہیں مسئلے مجھ سے
میں بھی آخر ہوں اِسی دشت کا رہنے والا
کیسے مجنوں سے کہوں خاک اُڑایا نہ کرے
عین ممکن ہے چلی جائے سماعت میری
دل سے کہیے کہ بہت شور مچایا نہ کرے
احساس کی لطافت، جمال کی سحر انگیزی اور معنی کی تہہ داری کو شاعری کا وصف قرار دیا جاتا ہے ، اور سادگی اور پُر کاری اس کی ایکسٹرا کوالی فیکیشنز ٹھہرتی ہیں ۔ جمالیاتی آہنگ میں لپٹی یہ غیر مبہم شاعری ہمیں زندگی کے جمال اور ہستی کے ملال سے آشنا کراتی ہے ۔ با کمال شاعر دکھوں کو گلاب اور زخموں کو چراغ بنا دینے کا ہنر رکھتے ہیں ۔ یہ جمالیاتی آہنگ اس وقت شاعری کا حصہ بنتا ہے جب شاعر دکھ اور سکھ کی اہمیت کو جان لیتا ہے اور اپنے ’’ ہونے ‘‘ کا مزہ لینے لگتا ہے ۔ہو سکتا ہے کسی کو کاشف حسین غائرؔ کی شاعری پہلی نظر میں عام اور سادہ سی نظر آئے ، مگر اس پر تھوڑی ہی دیر توجہ دینے کے بعد ایک دم احساس ہوتا ہے کہ یہ شاعری آپ کے اندرون میں سرایت کر رہی ہے اور پھیلنے لگی ہے ۔ پھر یہ شاعری پھیلتے پھیلتے آپ کے وجود کو گھیرے میں لے لیتی ہے اور سر پر ایک فکر منڈلانے لگتی ہے ۔آپ کو لگتا ہے کہ ’’احوال‘‘ کی یہ شاعری اپنی تمام ’’کیفیات‘‘ سمیت آپ کی اپنی ہے ۔ یہ احوال اور کیفیات آپ کا ہاتھ پکڑ کر آپ کے ساتھ چل پڑتی ہیں اور آپ پر احساس و نظارگی کا ایک نیا جہان کھُلنے لگتا ہے ۔ نبود اور بود اور ہونے نہ ہونے کے مسائل سر اٹھانے لگتے ہیں ، اور آپ سوچنے پر مجبور ہو جاتے ہیں ۔ اپنے بارے میں اور معلوم کے بارے میں اور نامعلوم کے بارے میں ...
کیا چاہتی ہے ہم سے ہماری یہ زندگی
کیا قرض ہے جو ہم سے ادا ہو نہیں رہا
اِس طرح حال کوئی چھپتا ہے
اِس طرح زخم چھپا لینے سے
وقت بے وقت کا آزار ملا
وقت کو ساتھ لگا لینے سے
آج بھی نام وہی ہے اپنا
کیا ہُوا نام کما لینے سے
کاشف حسین غائرؔ کی سحر انگیز شاعری اپنے نفوذ یا اپنی کارفرمائی کے دوران عام یا خاص کی تخصیص نہیں کرتی۔ فکر کی روشنی اور جذبے کے وفور سے سرشار اس شاعری کا کمال ہے کہ میں نے ایک عام اور کم پڑھے لکھے شخص کو بھی کاشف حسین غائرؔ سے اسی طرح محبت کرتے دیکھا ہے جیسے رساؔ چغتائی، خواجہ رضی حیدر، محسنؔ اسرار، سلیم کوثر، شاہینؔ عباس یا ڈاکٹر آصف فرخی ان سے محبت کرتے ہیں اور ان کی تخلیقی صلاحیتوں کا اعتراف کرتے ہیں ۔ میں نے آج تک ایسا کوئی شخص نہیں دیکھا جو کاشف حسین غائرؔ کی شاعری سے واقفیت رکھتا ہو اور اسے کاشف حسین غائرؔ کے اشعار یاد نہ ہوں ۔میں نے شاعروں اور غیر شاعروں سے اتنی کثیر تعداد میں اگر کسی شاعر کے شعر سنے ہیں تو وہ کاشف حسین غائرؔ ہیں ۔
خاکداں جیسے پاؤں کی زنجیر
آسماں پہرے دار ہے اپنا
کس کو معلوم کہ یہ بے خبری
کس خبر سے فرار ہے اپنا
غلط نہیں ہے کسی کو یہ مشورہ دینا
کہ حبس بڑھنے لگے تو دِیا جلا دینا
مزاجِ دل زدگاں بھی عجیب ہے غائرؔ
جہاں بھی بیٹھنا اک مسئلہ اٹھا دینا
ختم ہوتا ہے کہاں کارِ جہاں
اِک نہ اِک درد سری رہتی ہے
کاشف حسین غائرؔ کی شاعری کا سب سے اہم اور بلیغ استعارہ ’’سفر ‘‘ہے ۔اندرون اور بیرون کوئی قدیم سفر ہے جو اُن پر طاری ہے اور ان کے قدموں سے کوئی صحرا لپٹا ہوا ہے ۔ شدید اُداسی اور تنہائی میں لپٹا یہ قدیم سفر بہت عجیب سفر ہے ، جو نہ رُکنے دیتا ہے اور نہ چلنے دیتا ہے ۔بس خاک اُڑانے ، رنگ جمانے اور نظارہ کرنے کی آزادی ہے اور کاشف حسین غائرؔ اس سے بھرپور استفادہ کر رہے ہیں ۔ وہ جانتے ہیں کہ وہ سفر میں اُس مقام پر پہنچ چکے ہیں جہاں نہ تو ماضی ہے اور نا مستقبل ۔صرف حال ہے اور خود سے خود تک پھیلتے اور دائرہ بناتے ا س سفر کا حاصل فقط ’’احوال‘‘ ہے ، سو انھوں نے اپنا احوال لکھا ہے ، جو پڑھنے والوں کو اپنا لگتا ہے ، یہ شاعری پڑھنے والوں کی روح میں بسنے لگتی ہے ۔ اور یہ کھُلتا ہے کہ ہوا، چراغ، سائے ، ستارے ، وحشت، تنہائی اور دشت سب راستے ہیں ، اور کسی قدیم نوا پر گامزن کاشف حسین غائرؔ رات کی بے ثباتی اور رستوں کی بے پروائی سے بے نیاز ہو کر چلتے چلے جا رہے ہیں ۔انھیں راستے ، سفر اور گھر سے کوئی غرض نہیں ۔ انھوں نے اپنے لیے راہ چلنے اور خاک اڑانے میں ہی سہولت ڈھونڈ لی ہے ۔
دن بِتانے کو، خاک اُڑانے کو
میرے حصے میں راستہ آیا
رات بھی پوچھتی نہیں ہم سے
ہم بھی گھر رات بھر نہیں جاتے
آسماں آنکھ اٹھانے سے کھُلا
راستہ خاک اڑانے سے کھُلا
شہر در شہر لیے پھرتے ہیں
راستے گھر نہیں جانے دیتے
یہ سفر... یہ ہشت پہلو سفر ایک ایسا دروازہ ہے جو اپنے ہی اندر کھُلتا ہے ۔ عجیب سہ رُخے رستے ہیں جو آپ کو گھیر گھار کر خود آپ تک ہی لے آتے ہیں ۔ اور آپ حیرت زدہ رہ جاتے ہیں ۔۔علی زریونؔ کہتا ہے کہ یہ سفر اور راہ کی باتیں ہیں ۔ جب آپ کسی منزل پر پہنچ جاتے ہیں اور اطمینان سے پڑاؤ ڈال دیتے ہیں تو آپ کو اس سفر اور اس کی صعوبتوں پر ہنسی آتی ہے ۔علی زریونؔ کی بات اپنی جگہ کہ وہ اپنی منزل کو جانتا ہے اور راستے اور سفر سے ماورا ہو چکا ہے ۔اُس کی بات ایک صوفی اور سادھو کی بات ہے ، مگر کاشف حسین غائرؔ ایک شاعر ہیں اور ان کے تمام معاملات کے تانے بانے شاعری سے ملتے ہیں ۔ خود سے نکل کر بھاگنے اور لوٹ کر خود میں آنے تک ان کا ہر قدم سلطنتِ شعر میں ہی رہتا ہے ۔ وہ اس فسوں ساز دنیا سے باہر نہیں جاتے ۔خود پر بیتا ہوا ہر دکھ اور ہر سکھ انھوں نے زبان شعرِ میں ہی بیان کیا ہے ...یوں کہہ لیجیے کہ انھوں نے سفر کی اہمیت کو سمجھ لیا ہے ۔ وہ جانتے ہیں کہ سفر کا حاصل فقط ’’سفر ‘‘ہی ہے ، اِس لیے وہ رستے میں آنے والے نظاروں سے کلام کرتے اور دھول کو داستانِ دل سناتے آگے بڑھتے چلے جار ہے ہیں ۔
جاؤں جس سمت اجازت ہے مجھے
دشت میں اِتنی سہولت ہے مجھے
اِس لیے راستے کو تکتا ہوں
اب کوئی اَور راستہ ہی نہیں
آ گیا تھا کہ گھر میں وحشت تھی
جا رہا ہوں کہ گھر اکیلا ہے
سنو !اِس دشت کا ہمزاد ہوں میں
یہ واقف ہے اکیلے پن سے میرے
کاشف حسین غائرؔ بہت دھیمے مزاج کے نوجوان ہیں اور انھیں اچھی طرح علم ہے کہ محبت اور علم ہی ہماری اساس ہے ۔ کاشف حسین غائرؔ ہمہ تن شاعر ہیں اور شاعری سے والہانہ محبت کرتے ہیں ۔ یہ قدیم محبت، عظیم محبت ہے ۔ جس نے انھیں چراغوں پر اعتبار کرنا اور راستوں کو ہمسفر سمجھنا سکھایا ہے ۔یہی وجہ ہے کہ وہ ہمیشہ محبت اور علم کے فروغ میں کوشاں رہتے ہیں ۔ دوستوں میں کتابیں اور شعروں کے روشن دِیئے بانٹتے کاشف حسین غائرؔ لفظ کی قوت اور معنی کی فسوں خیزی سے بخوبی واقف ہیں اور یہ وہ بنیادی بات ہے جو آپ کو شاعر کے منصب پر فائز کرتی ہے ۔ یہ وہ منصب ہے جس کے بارے میں احمد نویدؔ کہتے ہیں کہ شاعر کا مصرعے سے مصرع ، شعر سے شعر اور غزل سے غزل جُڑی ہونی چاہیے اور ایک منظر نامہ یا جہانِ معنی تشکیل پانا چاہیے ۔ تبھی کسی شاعر کو منصب دار قرار دیا جا سکتا ہے ۔کاشف حسین غائرؔ مبارکباد کے مستحق ہیں کہ وہ اپنے منصب سے بخوبی آگاہ ہیں ، اور وہ کوئی ایک لفظ بھی غیر ذمے داری سے ادا نہیں کرتے ۔ ان کا ہر شعر اور ہر مصرع ایک وسیع منظر نامے کی طرف لے جاتا ہے ۔
مجھ سے منسوب سے غبار مرا
قافلے میں نہ کر شمار مرا
ہر نئی شام میری اُجرت ہے
دن بِتانا ہے روزگار مرا
رات کے ساتھ ساتھ بڑھتا گیا
اِن چراغوں پہ اعتبار مرا
وقت اتنا کہاں تھا وقت کے پاس
ورنہ کرتا وہ انتظار مرا
میں نے کہا نہ اُن کی کی دھیمی اور نیم خاموش شاعری کو کسی بھی سطح پر نظر انداز نہیں کیا جا سکتا اور نہ ہی انھیں معمولی شاعر قرار دیا جا سکتا ہے ۔وہ لفظ کی تاثیر سے مکمل آشنائی رکھتے ہیں اور اس کی اثر پذیری پر کامل یقین...دشت کے اکیلے پن سے واقفیت اور راتوں کی بے نیازی سے بے پروائی نے اُن میں ایک طرح کی درویشی پیدا کر دی ہے ۔
اس وقت عصری شاعری میں جو شاعر اپنا منظر نامہ تشکیل دینے اور امکانات کے نئے در وا کرنے میں مصروف نظر آتے ہیں ان میں کاشف حسین غائرؔ ایک اہم شاعر ہیں ۔ انھوں نے اپنی فکری تنوع اور الفاظ کے درو بست سے نہ صرف امکانات کے نئے در وا کیے ہیں ، بلکہ اردو شاعری کی قدیم روایات کو بھی بڑی سہولت سے وسعت دی ہے ۔
کیا کہیں اَور دل کے بارے میں
ہم ملازم ہیں اِس ادارے میں
میں ہی کیا گھر میں پڑا رہتا ہوں
گھر سے جاتی نہیں ویرانی بھی
نہ ہم وحشت میں اپنے گھر سے نکلے
نہ صحرا اپنی ویرانی سے نکلا
نہ نکلا کام کوئی ضبطِ غم سے
نہ اشکوں کی فراوانی سے نکلا
اُدھر نکلی وہ خوشبو شہرِ گُل سے
اِدھر میں باغِ ویرانی سے نکلا
ہستی کے ملال سے آشنا غالبؔ نے کہا تھا : مرا سر رنجِ بالیں ہے ، مرا تن بارِ بستر ہے ۔‘ ‘ اسی بات کو ’’ نیند اُڑنے لگی ہے آنکھوں سے ۔۔ دھُول جمنے لگی ہے بستر پر... کہہ کر کاشف نے بہت آگے بڑھا دیا ہے ۔نیند کے اُڑنے اور دھول کو سفر کا استعارہ بنا کر کاشف حسین غائرؔ نے اردو شاعری کے منظر نامے کو مزید وسعت دی ہے اور سفرِ ذات کا نیا رُخ دریافت کرنے کی کوشش کی ہے ۔ پھر غالبؔ ہی کی بات کہ ’’ ہستی کا اعتبار بھی غم نے مٹا دیا۔۔۔۔ کس سے کہوں کہ داغ جگر کا نشان ہے ۔‘‘ یہ بھی وہی بنیادی بات ہے ۔۔۔ جو دکھوں کو شاعری اور زخموں کو چراغ بناتی ہے ۔اس سطح پر آ کر میرؔ، غالبؔ، فیضؔ، جونؔ، ثروتؔ حسین، احمد نویدؔ، شاہینؔ عباس اور کاشف حسین غائرؔ ایک ہو جاتے ہیں ۔ ایسا لگتا ہے یہ ایک ہی شخص کی بات ہے جسے مختلف زمانوں میں مختلف پیرایوں میں کہا جاتا رہا ہے ۔ اُن کی پوری شاعری میں کہیں کوئی لفظ بے جواز یا بے جوڑ نظر نہیں آتا۔ کاشف حسین غائرؔ نے ہمارے ارد گرد بہتے وقت کے نقرئی پانیوں پر ایک عجیب طلسم کدہ بنایا ہے ۔انھوں نے ایک ماہر معمار کی طرح یہ معمہ نما جادو گھر تعمیر کیا ہے ، جس کی ہر اینٹ اور ہر سیدھِا سے بنانے والے کی ایمائیت کی داد دیتی ہے ۔ یہ جادو گھر ہر طرف سے خوبصورت اور مکمل نظر آتا ہے ۔ایک ونڈر لینڈ ہے جس میں داخل ہونے والا دیر تلک حیران رہتا ہے اور جب اُسے اِس ساحری کی سمجھ آنے لگتی ہے تو وہ اس سے محظوظ ہونے لگتا ہے ، مگر اسے بنانے والا ابھی مطمئن نہیں ہے ۔ وہ اس میں مزید دروازے اور دریچے بنانا چاہتا ہے ۔اُسے کچھ نئے باغ بنانے ہیں اور کچھ نئی راہداریاں ...
اپنی آنکھوں سے ہو گئے اوجھل
اُس کے دل میں جگہ بناتے ہوئے
نہ ہونے کا گماں رکھا ہوا ہے
کہ ہونے میں زیاں رکھا ہوا ہے
یہ دنیا اک طلسمِ آب و گِل ہے
یہاں سب رائیگاں رکھا ہُوا ہے
عمر ہو جاتی ہے چلتے چلتے
سلسلہ ختم کہاں ہوتا ہے
عکس آتا ہے نظر اپنا ہی
آئنہ کس پہ عیاں ہوتا ہے
صرف آباد نہیں سنّاٹا
اس خرابے کا مکیں میں بھی ہوں
نظاروں کی فراوانی اور چشمِ حیراں کی ارزانی اُس کی فکر کو اور گہرا کرتی ہے ۔موسمِ بہار کی سی تازہ کاری اور اکیلے پن کی وحشت اس پوری شاعری پر محیط ہے جس کے تناظر میں میں نے اپنی بات کا آغاز کیا تھا...ایسا نہیں ہے کہ اس سفر کے دوران کاشف حسین غائرؔ کہیں بے زار یا افسردہ نہیں ہوتے ۔ یا نبود و بود کے دکھ ان کی روح میں سرایت نہیں کرتے ۔وہ جھنجھلاتے بھی ہیں اور احساسِ رائیگانی کی لپیٹ میں بھی آ جاتے ہیں ، مگر یہ شاعری پڑھتے ہوئے آپ کو کہیں کوئی مایوسی نہیں ملتی اور نہ ہی کوئی پچھتاوا آپ کے دل کو بوجھل کرتا ہے ۔بس ایک حیرت ہے اور سرشاری... سفر کی حیرت اور چلتے رہنے کی سرشاری... نظاروں کی فراوانی اور چشمِ حیراں کی ارزانی کسی اور ہی کیفیت سے آشنا کراتی ہے ۔ اول، آخر، درمیان۔ یا ماضی، حال، مستقبل... کوئی بھی اپنی جگہ پر نہیں رہتا، سب اپنی جگہیں بدل کر ایک ہو جاتے ہیں ، یا ایسا لگتا ہے کہ ایک ہی دروازہ ہے جو تین طرف سے کھُلتا ہے ۔یہ ایسا مقام ہے جہاں سود و زیاں اور نفع و خسارا اور آئینہ و عکس اور سفر اور مسافر ایک ہو جاتے ہیں اور ہوا اور چراغ جلنے بجھنے کا کھیل رچا کر دیکھنے والے کی حیرت کا نظارہ کرتے ہیں ۔
غالباًٍ وقت کی کمی ہے یہاں
ورنہ ہر چیز دیدنی ہے یہاں
یعنی اچھا ہے رائیگاں ہونا
کام آتی ہے رائیگانی بھی
نظر آیا ہے وہ بیمار اپنا
کھُلی جس پر مسیحائی ہماری
زمیں آباد ہوتی جا رہی ہے
کہاں جائے گی تنہائی ہماری
کوئی منظر ہو دیکھنے کے لیے
اِن درو بام کے علاوہ بھی
دامنِ دشت میں بہت کچھ ہے
گردِ ایّام کے علاوہ بھی
سوالوں کا عجیب سلسلہ ہے ، جو زندگی کے ساتھ ساتھ بہتا چلا جا رہا ہے ۔ یہ زندگی جتنی قدیم ہے یہ سوال بھی اتنے ہی پرانے ہیں ۔۔ اندر اور باہر کھُلتے دائرے وسیع منظر نامے کے حامل ہیں ۔یہ وہی گرہیں ہیں جو ہم سے پہلے ہزاروں لوگوں نے کھولنے کی کوشش کی اور اس کوشش میں ان کا واسطہ نئے سوالوں اور نئی گرہوں سے پڑتا رہا۔آدمی پر خود اُس کا اپنا آپ آشکار ہوتا رہا اور وہ اِس نگار خانۂ حیرت میں انگشت بدنداں رہا۔۔ میرؔ کا یہ سوال کہ ’’ منہ تکا ہی کرے ہے جس تِس کا۔۔۔ آئینہ حیرتی یہ ہے کس کا۔۔‘‘ اور غالبؔ کا یہ استفسار کہ۔۔۔ ’’جبکہ تجھ بن کوئی نہیں موجود۔۔ پھر یہ ہنگامہ اے خدا کیا ہے ۔۔‘‘تو یہ سوال اٹھانے اور غیر دریافت شدہ کو دریافت کے دائرے میں لانے کا وہی سلسلہ ہے جسے اہلِ نظر شاعری قرار دیتے ہیں ۔۔
متاعِ جسم و جاں کس کے لیے ہے
یہ مٹّی، یہ دھواں کس کے لیے ہے
ہمیں اس کام پر مامور کیوں ہیں
یہ سعیِ رائیگاں کس کے لیے ہے
اگر لا حاصلی ہے اِس کا حاصل
تو یہ کارِ جہاں کس کے لیے ہے
یہ ہوا یونہی خاک چھانتی ہے
یا کوئی چیز کھو گئی ہے یہاں
کون سی شے ہے دائمی غائرؔ
کون سی بات آخری ہے یہاں
کیا حقیقت ہے کارِ دنیا کی
کیا منافع ہے اِس خسارے میں
سفر اور اس کی صعوبتوں سے حظ اٹھاتا یہ’’ دشت پا ‘‘شاعر ہمیں انوکھی دنیاؤں کی سیر کراتا ہے ۔اور اپنی ذات کی تلاش میں ہمیں ہم سے ملواتا چلا جاتا ہے ۔ سیر کرتے اور مزہ لیتے اس شاعر کو اس سفر میں کہیں بھی پہنچنے کی کوئی جلدی نہیں ، کوئی عجلت نہیں ہے ... اُس کے قدموں میں سفر آباد ہے اور دور کہیں گھر اکیلا ہے ۔۔ اگر ہم سادھو کی بات مان لیں تو ہمیں لگتا ہے اُس گھر میں وہ خود کو ہی اپنا منتظر پائیں گے اور اُن کی ملاقات خود سے ہی ہو گی...مگر ہم چوں کہ سادھوؤں کی باتوں پر آسانی سے ایمان نہیں لاتے ، اس لیے ہمیں چاہیے کہ ہم کاشف حسین غائرؔ کے گھر پہنچنے کا انتظار کریں ۔
***
اردو
جاوید رحمانی
زبان کا مسئلہ
اردو ہندی کا معاملہ واقعتاً بہت سیدھا ہے۔ ایک علاحدہ زبان کے طور پر ہندی کی تشکیل کے سیاسی لائحۂ عمل سے قبل ہندی اردو ہی کا پرانا نام تھا۔ فطری طور پر فارسی کا اقتدار ہونے کے سبب مسلم دورِ اقتدار کے اکثر متون فارسی رسمِ خط میں ہیں اور ایسا اس لیے بھی ہے کہ فارسی رسم خط کو اختیار کرنے کی آزادی ہر فرد کو حاصل تھی جب کہ سنسکرت اور ناگری لپی پر برہمنوں کی اجارہ داری تھی اور عام ہندو اس میں مداخلت کا تصور بھی نہیں کرسکتا تھا۔ لیکن اگر کچھ متون دیوناگری لپی میں بھی ہیں تو اس سے یہ کہیں ثابت نہیں ہوتا کہ دیوناگری لپی میں موجود متون اس سیاسی جدید ہندی کے ماضی کا حصہ ہیں جس کی تشکیل کے عزائم میں انیسویں صدی کے نصفِ آخر میں شدت آئی۔ محض دیوناگری لپی میں موجود متون کو جدید ہندی میں شامل کرنے کا لائحۂعمل ہندی تاریخ کے نظریہ سازوں کے لیئے بڑی مصیبتوں کا سبب بنا۔ اردو اور جدید ہندی دونوں ہی کے اہلِ قلم چوں کہ کبھی یہ تسلیم کرنے کو تیار نہیں ہوئے کہ اردو ہندی کی تاریخ سازی کا ایجنڈا اولاً اس ہندو مسلم اشراف نے طے کیا تھا جو بعد میں فرقہ وارانہ سیاست اور علاحدگی پسند رجحانات کا داعی بنا، لہٰذا ان دونوں ہی زبانوں کی ادبی تاریخ فروعی بحثوں سے بھری پڑی ہے۔
ہندی اور اردو دونوں زبانوں کی تاریخ سازی کے خطوط چوں کہ فرقہ وارانہ ہیں اس لحاظ سے دونوں کے تضادات دیدنی ہیں۔ ہندی والے کھڑی بولی کو ہندی کی اساس قرار دیتے ہوئے بھی غالب اور میر کو ہندی کے Canon میں شامل نہیں کرسکتے۔ اسی طرح اردو والے جو ہندی والوں کے اس تضاد کا فائدہ اٹھا کر ہندی تاریخ نویسی کے لیئے دشنام طرازیاں کرتے ہیں وہ یہ بھول جاتے ہیں کہ آج کی جدید ہندی کی تاریخ میں شامل اکثر متون بھلے ہی اردو یا فارسی رسمِ خط میں ہوں مگر شمالی ہند کی جن ادبی روایتوں کو اردو والوں نے اپنے Canon میں شامل نہیں کیا، انھیں اگر ہندی نے اپنا لیا تو کیا برا کیا؟ اردو ادب کی تاریخ کے Canon میں صرف وہی ادبی روایتیں شامل ہوئیں جو فارسی کی مخصوص روایت سے متاثر تھیں۔ جائسی اور کبیر شمالی ہند کی عظیم لسانی اور ادبی روایتوں کے امین ہوتے ہوئے بھی اردو Canon کا حصہ نہیں بن سکے۔ اختر اورینوی نے ایک مضمون میں یہ کوشش کی بھی کہ انھیں اردو کی تاریخ کا حصہ ثابت کریں۔ لیکن ایک تو یہ کہ اختر اورینوی کی اس تحریر کو کون پڑھتا ہے؟ دوسرے یہ کہ ہمارے سکہ بند نقادوں اور مورخوں میں اختر اورینوی کی حیثیت ہی کیا ہے؟ اپنے فکری تضادات کے سبب ہی اردو والے پریم چند کے بیٹے امرت راے کی کتاب A House Divided: The Origin of Urdu/ Hindi/ Hindavi پر بلبلائے تو بہت مگر جواب نہ دے سکے۔ یہاں یہ واضح کر دوں کہ اس سلسلے کی ابو الفیض سحر اور مرزا خلیل بیگ کی شاعری کو میں امرت رائے کی کتاب کا جواب نہیں سمجھتا۔
کچھ برس پہلے امرت رائے کے بیٹے اور پریم چند کے پوتے آلوک رائے کی کتاب ’ہندی نیشنلزم‘ Orient Longman سے شائع ہوئی ہے۔ اس کتاب میں چوں کہ آلوک رائے نے ان تاریخی حقائق کی تکرار نہیں کی جو امرت رائے کی کتاب میں موجود تھے بلکہ بات کو اس سے آگے بڑھا کر یہ منطق پیش کرنے کی کوشش کی کہ جن فرقہ وارانہ بنیادوں پر جدید ہندی کی تشکیل فرقہ وارانہ ہندو سیاست نے کی وہ ہندی کے مستقبل کے لیئے مبارک نہیں۔ اپنے فکری تضادات میں مبتلا معصوم اردو والے آلوک رائے کے اس بیان کا یہ مطلب سمجھ بیٹھے کہ آلوک رائے اردو کے اس ایجنڈے کے حامی ہیں جو فرقہ پرست مسلم سیاست کے تابع ہے۔ اور شمس الرحمن فاروقی نے لکھا کہ امرت رائے کا بہترین جواب آلوک رائے نے لکھا ہے۔ اس معصومانہ خیال کی جتنی داد دی جائے، کم ہے۔ ہندی نیشنلزم کا قصہ یہ ہے کہ ایک تو آلوک رائے کی یہ کتاب امرت رائے کا اگلا قدم ہے، دوسرے یہ کہ آلوک رائے کے یہاں وہ اول عشق کی شدت نہیں جو امرت رائے کے یہاں تھی۔ اس سے یہ سمجھنا کہ یہ امرت رائے کی کتاب کا جواب ہے، ایسی معصومیت ہے جس کی دوسری کوئی مثال اردو کی پوری ادبی تاریخ میں مشکل سے ملے گی۔
اگر ہم پریم چند کی تخلیقات کے سیاق و سباق میں اردو ہندی تاریخ نویسی کی بات کریں تو کہنا پڑتا ہے کہ ہندی کمیونلائزیشن سے پریم چند کے عشق کا زمانہ وہی ہے جو اردو ،ہندی فرقہ واریت کی dating یعنی Saturation پوائنٹ کا ہے۔ یہ وہ زمانہ ہے جب ہمارے بڑے بڑے اسکالروں نے زبان کے مسئلے کو بطور ہندو اور بہ طور مسلمان سوچنا شروع کیا۔ آج بھی چوں کہ اردو ہندی کے کئی ادیب ان زبانوں کے مسئلے کو اسی عینک سے دیکھتے ہیں جس سے ہندو مسلم فرقہ پرست اور علاحدگی پسند سیاست دانوں نے ایک ہی ادبی زبان یا یوں کہیئے کہ روایت کو دو زبانیں بنا کر انھیں دو طاقت ور منفی سیاسی دھاروں میں تقسیم کر دیا، اس لیئے اردو ہندی کی تاریخ کے مطالعے میں آج بھی فروعی بحثیں ہی عام ہیں۔ اردو اور ہندی کے سیاق و سباق میں ایک ادبی زبان سے میری مراد واضح طور پر وہ زبان ہے جس میں متعدد علاقائی زبانوں کے طاقت ور ادب کی روایتیں شامل تھیں اور ہندی،اردو فرقہ پرستوں کی تمام تر کوشش کے باوجود صورتِ حال حقیقتاً زیادہ نہیں بدلی ہے۔ میں Colonial discourse کے تحت اردو اور ہندی کو زبانیں اور ان کے سرچشموں کو بولیاں نہیں کہتا۔ میرے لیئے — مثلاً برج، اودھی، بھوج پوری وغیرہ— تمام زبانیں زبانیں ہی ہیں۔ یہ الگ بات ہے کہ سیاسی پشت پناہی نے کسی زبان کو زیادہ ارتقا پذیر ہونے کا موقع دیا اور کوئی زبان صرف اس لیئے دبائی گئی کیوں کہ اس کی ترقی سے سیاسی طور پر طاقت ور اردو، ہندی کو نقصان پہنچتا۔ ہندستان میں چھوٹی زبانوں کو ہضم کرنے کا کام جدید ہندی نے کہیں زیادہ اس لیئے کیا کیو ں کہ تقسیم کے سبب اقتدار فسطائی ہندی قوتوں کے ہاتھ میں آگیا۔ مجھے اس میں قطعی شک نہیں کہ اگر پاکستان نہ بنتا تو اپنے فسطائی رویئے میں اردو ہندی سے پیچھے نہ ہوتی۔ پاکستان میں اردو نے علاقائی زبانوں کے ساتھ بالکل وہی سلوک کیا جو ہندی نے ہندستان میں۔ شمالی ہند سے ہجرت کرنے والی شہری آبادی کے علاوہ اردو اور کسی کی زبان ان خطوں میں نہیں تھی جن پر مشتمل مملکتِ خداداد بنی مگر اردو کو پوری دریدہ دہنی سے پاکستان کی قومی زبان بنا دیا گیا۔ تقسیم کے بعد کے تبدیل شدہ حالات میں سیاسی جدید ہندی نے کچھ زبانوں کو اپنی قدیم شکل کہا تو کچھ کو اپنی شیلی۔ سیاسی جدید ہندی نے اس اردو کو بھی اپنی شیلی کہا جس کی ادبی روایت جدید ہندی سے حد درجہ قدیم تھی۔
پریم چند کا زمانہ اردو اور ہندی کمیونلائزیشن کے نقطۂ عروج کی حیثیت رکھتا ہے۔ یہ وہ زمانہ ہے جب ہمارے بڑے بڑے اسکالروں نے زبان کے مسئلے کو بطور ہندو اور بطور مسلمان سوچنا شروع کیا اور نتیجتاً زبان کا مسئلہ جو پوری معروضیت چاہتا تھا، پندار کا مسئلہ بن گیا۔ بھارتیندو کے بارے میں شمس الرحمن فاروقی نے ایک انٹرویو میں کہا ہے:
’’جو کہ1871 میں ببانگِ دہل کہہ رہا تھا کہ میری اور میرے گھر والوں کی بولی اردو ہے، جو کہہ رہا ہے کہ مجھے یہ بنارس والوں کی پوربی سمجھ میں نہیں آتی۔ وہی بھارتیندو جیسا تخلیقی فن کار1882 میں ایجوکیشن کمیشن میں کہتا ہے کہ صاحب یہ فارسی رسم الخط کے سب چمتکار مسلمانوں کے پھیلائے ہوئے ہیں، لوگوں کو بے وقوف بنانے کے لیئے۔ لکھتے بیس ہیں پڑھتے تیس ہیں۔ لکھتے کِس ہیں، پڑھتے ہیں کَس۔ اور انھوں نے لکھا ہے کہ ہر میجسٹی کی گورنمنٹ سے میری یہ درخواست ہے کہ اس پر غور کرے کیوں کہ ہمارے مذہب کا معاملہ ہے۔‘‘(1)
یہ مسئلہ انیسویں صدی کی چوتھی دہائی سے سر اٹھا رہا تھا۔ شمال مغربی صوبوں میں سرکاری کام کاج کی زبان کے طور پر اردو کے رواج کے فوراً بعد ہندو تعلیم یافتہ اعلا طبقے نے احتجاج کیا اور اگست 1840 میں حکومت نے آسان زبان استعمال کرنے کی ہدایت متعلقہ محکموں کو دی اور1856 میں revenue کے جونیر افسران کو ناگری رسم الخط سےکھنے کی ہدایت دی گئی۔(2)اور یہاں سے شعبۂ مال گزاری میں ہندی کو داخلہ ملا۔
سرسیّد نے یکم اگست1867 کو وائسرائے اور گورنر جنرل کو ایک میمورنڈم دیا جس میں موجودہ نظامِ تعلیم کو ناقص بتایا گیا، جس کی بنیاد انگریزی ذریعۂ تعلیم پر تھی۔ سرسیّد کے خیال میں ’’یوروپین علوم و فنون اور سائنس کی روشنی‘‘ کو عام کیا جانا ضروری تھا اور اس کے لیئے انگریزی نہیں بلکہ دیسی زبان زیادہ موزوں تھی۔ اس میمورنڈم پر دس افراد کے دستخط تھے جن میں سے چار یعنی اسرچند مکرجی، بدری پرساد، منولال اور راجا جے کشن داس غیر مسلم تھے۔
اس منصوبے کو برطانوی حکومت نے رد کر دیا، جس کی اطلاع5ستمبر 1867 کو بیلی نے برٹش انڈین ایسوی ایشن کے صدر اور اراکین کو ایک خط کے ذریعے دی۔ حکومت نے اس تجویز کو اگرچہ رد کر دیا لیکن اس نے کلکتہ یونیورسٹی، بنارس انسٹی ٹیوٹ کے سکریٹری اور کئی دوسرے افراد سے اس سلسلے میں ان کی رائے بھی مانگی اور17فروری1868 کو بنارس انسٹی ٹیوٹ کا ایک خصوصی اجلاس طلب کیا گیا جس میں سیّد احمد خاں اور بابو شیوپرساد بھی شریک تھے اور اس اجلاس میں بابو شیو پرساد نے بھی خاموشی اختیار کرلی اور صدر نے محسوس کیا کہ کوئی اس موضوع پر گفتگو کرنا نہیں چاہتا اور اس اجلاس کو برخاست کرنے کا فیصلہ کیا۔ ڈاکٹر فرمان فتح پوری نے بھی اپنی کتاب ’’ہندی اردو تنازع‘‘میں سرسیّد کے یکم اگست 1867 کے میمورنڈم کا ذکر کیا اور لکھا ہے:
’’اس درخواست پر حکومت نے خاصی توجہ دی تھی، لیکن بعض دوسری باتوں کے ساتھ بڑی رکاوٹ یہ پیدا ہو گئی کہ بنارس کے ہندوؤں کی طرف سے اس کی مخالفت شروع ہو گئی۔ اردو کے مخالفین نے اخبارات میں اس بات کا مطالبہ کر دیا کہ اس مجوزہ یونیورسٹی میں مسلمانوں کے لیئے اردو زبان اور ہندوؤں کے لیئے ہندی زبان مخصوص کی جائے۔ (3)
1868میں راجا شیوپرساد نے ایک کتابچہ ’میمورنڈم آن کورٹ کیریکٹرس‘ شائع کیا، جس میں فارسی اور اردو تعلیم کی سرکاری سرپرستی کو ہندی کی ترقی میں سدِراہ بتایا اور فارسی رسم الخط کی جگہ ہندی رسم الخط کو عدالت میں رائج کرنے کا مطالبہ کیا(4) اور یہ لے یہاں تک پہنچی کہ راجا جے کشن داس (جو سرسیّد کے خاص دوستوں میں تھے) نے برطانوی حکومت کو ہندوؤں کے حق میں مسلمانوں کی حکومت سے بہتر قرار دیا اور لکھا:
’’جب سے ہندوستان میں مسلمانوں کا تسلط ہوا اس وقت سے ہندوؤں کے مذہبی معاملات میں ایسی سختی برتی گئی جس کے سبب سے ان کے دل نہایت افسردہ و پژمردہ ہو گئے اور اےسے سخت موانع پیش آئے کہ ان کا سلسلۂ مذہبی تمام درہم برہم ہو گیا اور رفتہ رفتہ یہاں تک نوبت پہنچی کہ سنسکرت کا قدیمی علم صرف برائے نام رہ گیا اور اس پر طرہ یہ ہوا کہ کاروبارِ عدالت بھی فارسی میں دفعتاً شروع ہو گئے، چناںچہ رفتہ رفتہ اس کا نتیجہ یہ ہوا کہ علم سنسکرت ہندوستان میں کالعدم ہو گیا الغرض ایسی ایسی وجوہ سے بجائے روشن ضمیری و استعداد علمی کے ہندوستان میں تاریکی، جہالت طاری ہو گئی‘‘۔(5)
حالاں کہ سنسکرت کا سمٹنا مسلمان حکمرانوں کے جابرانہ رویئے کی وجہ سے نہ تھا بلکہ برہمنوں کی اجارہ داری کے سبب سے تھا جس کا اندازہ مشہور فرانسیسی سیاح برنیئر کے سفرنامے سے کیا جاسکتا ہے جس میں اس نے لکھا ہے:
’’یہ کتابیں جو مجھے بنارس میں دکھائی گئی تھیں اگر وہ بید ہی تھے تو بڑی ضخامت کی ہوتی ہیں اور یہ ایسی نایاب ہیں کہ میرے آقا کو باوجود بڑی تلاش اور شوق خریداری کے ایک کتاب بھی نہیں ملی۔ ہندو ان کو بڑی ہوشیاری سے چھپائے رکھتے ہیں کہ مبادا مسلمانوں کے ہاتھ لگ جائیں‘‘۔(6)
یہاں برنیئر نے آقا کے لقب سے نواب دانشمند خاں کو یاد کیا ہے، جس کی محفل میں برنیئر کے بقول اےسے ہندو پنڈت بھی آتے تھے جو دارا شکوہ کی خدمت میں رہ چکے تھے اور دانشمند خاں ان سے ہندو فلسفے اور ان کی مذہبی کتابوں کے بارے میں معلومات حاصل کرتا تھا۔ محمود غزنوی کے زمانے میں البیرونی، اکبر کے زمانے میں فیضی اور بعد میں شہزادہ داراشکوہ نے ہندوؤں کے مذہبی صحیفوں کا فارسی میں ترجمہ کیا تھا، لیکن برہمنوں نے جیساکہ برنیئر کے بیان سے ظاہر ہے، اپنی مذہبی کتابوں کو چھپا کے رکھا۔ لیکن راجا جے کشن نے برہمنوں کے اس خوف کی جگہ مسلمان حکمرانوں کے جبر اور اردو زبان کو اس کا ذمہ دار بتایا اور بقول ڈاکٹر مظہر مہدی:
’’راجا جے کشن داس نے کہا کہ ہندوستان میں برطانوی حکومت کے قیام کے بعد وہ جبر و تشدد تو ختم ہو گیا جو صدیوں تک ہندوؤں پر روا رکھا گیا تھا اور ان کے لیئے سازگار حالات بھی پیدا ہوئے لیکن وہ پورے طور پر ان سے مستفیض نہ ہوسکے جس کی بنیادی وجہ اس حکومت کا اردو اور فارسی رسم الخط کو قبول کرنا اور حکومت کے دفاتر میں ان کا اجرا کرنا تھا، کیوں کہ اس زبان اور رسم الخط کو صرف روزگار پیشہ لوگوں نے اسی قدر سیکھا جتنی ان کو ضرورت تھی لیکن تاجروں اور کسانوں نے ’اس کو محض لغو و فضول‘ جانا کیوں کہ وہ اس اجنبی زبان میں علم حاصل نہیں کرنا چاہتے تھے جو ان کے مزاج اور فطرت کے خلاف ہو‘‘۔ (7)
اس سے ظاہر ہے کہ1869تک زبان کا مسئلہ ہندو اور مسلم شناخت کا مسئلہ بن چکا تھا گویا کہ پوری طرح کمیونلائز ہو چکا تھا۔ ہندی کے نام نہاد علم بردار اردو کی مخالفت میں اس حد تک آگے بڑھ گئے کہ انھوں نے انگریزی حکومت کو اپنے حق میں مسلمانوں کی حکومت سے بہتر بتایا۔ ’نینی تال انسٹی ٹیوٹ‘کا قیام1869 میں عمل میں آیا جس کی بنیاد ہی ہندی کی حمایت اور اردو کی مخالفت کے خیال سے رکھی گئی تھی۔ 28اگست 1869 کو اس کا ایک جلسہ ہوا جس میں بابو بودھی بلبھ پنت نے اردو اور فارسی رسم الخط کی مخالفت میں تقریر کی۔ اس جلسے کی صدارت گنگا دت پنت نے کی اور اپنی صدارتی تقریر میں کہا کہ اس ملک میں ’’اردو کا چلن مسلمانوں کی فتح کے بعد ہوا اور مسلم فاتحین نے اسے اپنی سہولت کے لیئے رواج دیا۔ لیکن اب اس ملک کے حاکم انگریز ہیں جو نہ اردو بولتے ہیں اور نہ ہندی، اس لیئے یہاں اس ملک کی فطری زبان ہندی رائج ہونی چاہیئے‘‘۔(8)
اس جلسے کی کارروائی کماؤں کے کمشنر کو بھی بھیجی گئی کہ وہ اس کو حکومت کے سامنے پیش کر دیں۔ اس جلسے میں تمام مسلمان اردو کی حمایت کر رہے تھے اور تمام ہندو ہندی کی۔ گویا کہ زبان کا مسئلہ پوری طرح فرقہ وارانہ رنگ اختیار کر چکا تھا۔
اس سلسلے میں مذہبی اور اصلاحی تنظیموں کی مداخلت نے مزید پیچیدگی پیدا کر دی۔ آریہ سماج نے بھی ہندی کی حمایت کے لیئے کام کرنا شروع کیا۔ آریہ سماج کے بانی سوامی دیانند سرسوتی تھے جن کی مادری زبان گجراتی تھی لیکن انھوں نے بھی ہندی کی حمایت کی اور جب1882میں ہنٹر کمیشن کا قیام عمل میں آیا جس کو اسکولوں میں ذریعۂ تعلیم کی زبان کا فیصلہ کرنا تھا تو سوامی دیانند نے آریہ سماجیوں کو خطوط لکھے اور ہدایت دی کہ:
’’وہ ہندی کی پُر زور حمایت کریں اور کمیشن کو میمورنڈم بھیجیں اگر یہ وقت ضائع ہو گیا تو پھر مستقبل میں یہ موقع ہاتھ نہیں آنے کا‘‘۔(9)
بلکہ انھوں نے ’ایک دیس، ایک بھاشا‘ جیسا نعرہ بھی دیا جو ظاہر ہے کہ کھلا فاشزم (Fascism) تھا۔ ہندی کے بیشتر حامی مثلاً بابو شیو پرساد، راجا جے کشن داس، راجا بھِنگا اور بابو ہریش چندر اردو سے ماہرانہ واقفیت رکھتے تھے لیکن ہندی کا سوال چوں کہ ہندی قومیت کے مسئلے سے وابستہ کر دیا گیا اس لیئے یہ تمام لوگ اردو کے سخت مخالف اور ہندی کے حامی ہو گئے۔ 1882میں ہندی کے حامیوں نے ایجوکیشن کمیشن کو 118 میمورنڈم دیئے جن میں 67 ہزار دستخط جمع کیئے گئے تھے جب کہ اردو کی حمایت میں ’ایک ایڈریس ایجوکیشن کمیشن کو پیش کیا گیا‘ اور اس میں بھی یہ کہا گیا کہ:
’’اردو ہماری نہ مذہبی زبان ہے اور نہ قومی، اور نہ اسے (کذا؟) کسی غیر ملک سے درآمد ہی کی گئی ہے۔ اس نے ہندوستان میں جنم لیا ہے، اس کی پیدائش ہندوؤں اور مسلمانوں دونوں کی مشترکہ کوششوں سے ہوئی ہے۔ یہ اس طرح بتدریج ہندوستان کی ورناکلر زبان بنی ہے‘‘۔(10)
1893 میں ناگری پرچارنی سبھا (بنارس) کا قیام عمل میں آیا، جس کے بانیوں میں گوپال پرشاد کھتری، رام نرائن مصر اور شیام سندر داس شامل تھے۔ ہندی کے نفاذ کے سلسلے میں ناگری پرچارنی سبھا نے سب سے اہم اور منظم تحریک کا رول ادا کیا۔1897 میں پنڈت مدن موہن مالویہ نے بھی ایک پمفلٹ ’کورٹ کیرکٹر اینڈ پرائمری ایجوکیشن‘ شائع کیا اور اس میں ہندی کی وکالت کی۔9مارچ1898 کو ہندو تعلیم یافتہ اُمرا کا ایک وفد مدن موہن مالویہ کی قیادت میں لفٹننٹ گورنر سر میکڈانلڈ سے ملا اوراس نے فارسی رسم الخط کی جگہ ناگری رسم خط کے اجرا کا مطالبہ کیا۔ اور:
’’32سال کی اس تحریک کے نتیجے میں سرکار نے 1900 میں عدالتوں میں فارسی رسم خط کے ساتھ ساتھ ناگری رسم خط کے استعمال کی بھی اجازت دے دی‘‘۔(11)
یہاں سے بظاہر اردو اور ہندی کی کشاکش میں کچھ کمی آ گئی لیکن ایک قومی زبان کا مسئلہ بدستور بنا رہا۔ پریم چند نے اپنے ادبی سفر کا آغاز تقریباً 1901 سے کیا۔ ’بڑے گھر کی بیٹی‘ (1910) پہلی کہانی ہے جو پریم چند کے قلمی نام سے شائع ہوئی۔(12)پریم چند کی شہرت افسانہ اور ناول نگار کی حیثیت سے ہے لیکن انھوں نے مضمون نویسی سے اپنے ادبی کیریئر کا آغاز کیا(13)ان کے مضامین میں ’اردو، ہندی، ہندوستانی‘ کے عنوان سے دو مضمون ملتے ہیں۔ اس مسئلے پر،پریم چند نے اور بھی کئی جگہ اظہارِ خیال کیا ہے۔ پچھلے سال پروفیسر گیان چند جین کی کتاب ’ایک بھاشا: دو لکھاوٹ، دو ادب‘ شائع ہوئی، اس کتاب نے اس موضوع کو ایک بار پھر ہوا دے دی ہے۔ گیان چند جین نے اس کتاب میں لکھا ہے:
’’جن قصوں میں عاشق اور محبوبہ ایک ہی مذہب کے ہوتے ہیں ان کے بارے میں مجھے کچھ نہیں کہنا، لیکن جن صورتوں میں محبوبہ کا مذہب عاشق کے مذہب سے مختلف ہوتا ہے وہاں یہ قاعدہ ضروری ہے کہ عاشق مسلمان ہو اور محبوبہ اپنا دھرم چھوڑ کر مشرب بالاسلام ہو جائے مثنویوں اور داستانوں میں غیر مسلم حسیناؤں کا عشق اور تبدیلیِ مذہب، متفرق اشعار میں ہندو خواتین کو بے خوف چھیڑنا سب اس لیئے جائز تھا کہ حکومت مسلم تھی‘‘۔(14)
پریم چند کا ایک مضمون ’اردو زبان اور ناول‘1910 میں شائع ہوا، اس میں پریم چند لکھتے ہیں:
’’اردو ناول نویس اب تک بجز سرشار کے تقریباً سب مسلمان تھے اور انھوں نے اپنی کتابوں میں اس ہندو جذبے کی مطلق پرواہ نہیں کی جو مسلمان ہیرو اور ہندو ہیروئن کے تعشق سے پیدا ہوتا ہے۔ کچھ دن ہوئے ہندوستان ریویو میں ایک مسلمان نے اپنے مضمون میں لکھا تھا کہ اکثر بنگالی ناولوں میں ہندو ہیرو اور مسلمان ہیروئن کا جوڑ ملایا گیا ہے جسے پڑھ کر مسلمانوں کے خون میں جوش آ جاتا ہے۔ اردو کے کئی مشہور ناولوں میں اس لغویت کی بالکل پرواہ نہیں کی گئی‘‘۔(15)
گیان چند جین کے بیان کو پریم چند کے مذکورہ بالا خیالات کی توسیع بھی کہہ سکتے ہیں۔ اسی قبیل کا ایک مضمون ’شرر و سرشار‘ بھی ہے جو 1920میں شائع ہوا۔ یہ مضمون حکیم برہم کے مضمون کے جواب کے طور پر لکھا گیا ہے۔ اس میں ’شرر و سرشار‘ کے موازنے میں ہندو اور مسلمان کی رعایت صاف محسوس ہوتی ہے۔ اس مضمون سے ایک طویل اقتباس ملاحظہ فرمائیں:
’’سرشار نے جتنی کتابیں لکھیں ان میں ایک بھی ایسی نہیں کہ جس کو مسلمان یا عیسائی یکساں دل چسپی سے نہ پڑھے۔ وہ سب مذہبی تعصبات سے بری ہیں۔ برعکس اس کے حضرت شرر کے ہیرو تو ہر حالت میں مسلمان ہوتے ہیں، مگر ہیروئن کبھی ہندو ہوتی ہے اور کبھی عیسائی۔ حضرت شرر تو فلاسفر ہیں، ان کے ذہن کو کم از کم اتنی رسائی ضرور ہونی چاہیئے کہ وہ اس اشتعال کا اندازہ کرتے جو ہندو اور عیسائیوں کے دل میں ان کی بے عنوانی سے پیدا ہوتا ہے۔ کیا مسلمانوں میں اتنی حسین، پُر عصمت مستورات نہیں ہیں جن کو ہیروئن بننے کا فخر حاصل ہوسکے۔ غالباً کوئی صاحب فرمائیں گے کہ بعض ہندو اصحاب نے بھی ہندو ہیرو سے مسلمان ہیروئن کا جوڑ ملایا ہے مگر کیا ضرورت ہے کہ شرر بھی اسی غلطی کے مرتکب ہوں۔ ہم نے خود دیکھا ہے کہ اکثر ہندو اصحاب منصور اور موہنا کو نفرت اور کراہت کی نگاہوں سے دیکھتے ہیں بہت کم اےسے ہندو ہوں گے جو ان (شرر) کے مداح ہوں بلکہ سرشار کے سامنے سرتعظیم خم کرنے والوں میں اکثر مسلمان اصحاب ہیں۔ یہاں ان لوگوں کا ذکر نہیں ہے جو قومی اتحاد کی آڑ میں نفاق کا بیج بوتے ہیں: ناول نویس کے لیئے رسیلی، رنگین، چلبلی، شوقین طبیعت کا ہونا ضروری ہے۔ بجائے اس کے حضرت شرر کو مجتہدوں کا جوش اور ملاؤں کا دل ملا ہے انگریزی ناول کی کوئی خوبی ایسی نہیں جو سرشار کی تصانیف میں نہ پائی جائے یہ بھی غور کرنے کی بات ہے کہ حضرت سرشار کے رنگ میں لکھنے کی بہتوں نے کوشش کی مگر کسی کو کامیابی نہ ہوئی جےسے آزاد کی تقلید محال ہے اسی طرح سرشار کے بھی رنگ میں لکھنا مشکل ہے حالاں کہ بعض ناول نگاروں نے شرر سے پالا مار لیا ہے چنانچہ ان کے ناولوں کی جتنی قدر ملک نے کی ہے، اس کی آدھی بھی شرر کے کسی ناول کی نہیں ہوئی‘‘۔(16)

پروفیسر رحمت یوسف زئی
اردو زبان کا تمدنی پس منظر
زبان کسی قوم کی شناخت ہے اور اس قوم کی تمدنی اور تہذیبی تاریخ کو سمجھنے کے لئے ایک اہم وسیلہ بھی ......اردو اس اعتبار سے منفرد زبان ہے اس کا دائرہ کسی خاص گروہ تک محدود نہیں بلکہ یہ زبان ہندوستان کی سرزمین پر پنپنے والی ایک عظیم مشترکہ تہذیب کی میراث ہے۔ وہ عظیم مشترکہ تہذیب جو پنجاب کے لہلہاتے کھیتوں میں ، گنگ و جمن کے شاداب میدانوں میں اور گجرات و دکن کے زرخیز علاقوں میں پروان چڑھتی رہی ، جس نے عظیم ہندوستان کے طول و عرض میں محبت ، رواداری اور یگانگت کے جذبے کو بیدار کیا.......
اس محبت اور یگانگت کے جذبے نے جہاں ایک دوسرے کے رسوم و رواج اپنانے کی طرف متوجہ کیا، وہیں لسانی بنیادوں ہر بھی لین دین ہوا اور ایک ایسی زبان وجود میں آئی جو وقت کی ضرورت تھی اور ہندوستان کے طول و عرض میں استعمال کئے جانے کی صلاحیت رکھتی تھی۔ لہجے ضرور مختلف رہے ، انداز بھی مختلف رہا ، علاقائی اثرات کی وجہ سے ایک مقام کی بولی اور دوسرے مقام کی بولی میں نمایاں فرق نظر آیا.......لیکن زبان کی تشکیل و فروغ میں نہ علاقہ حائل ہوا اور نہ قواعد کے سخت گیر اصول ......اردو اپنے طور پر بڑھی ، اپنے طور پر اس نے دوسری زبانوں سے اثرات قبول کئے اور آہستہ آہستہ اس قابل ہوئی کہ اس میں ادبی کارنامے ظہور پذیر ہو سکیں۔
ماہرین لسانیات نے جب اردو کے آغاز کے نظریوں پر غور کرنا شروع کیا تو ان کے لئے ہندوستان کے مخصوص تمدنی اور تہذیبی پس منظر کا مطالعہ بھی ضروری بن گیا۔ آغاز کے مختلف نظریوں کو پیش کرنے والے کچھ لوگ ایسے بھی تھے جو باضابطہ طور پر لسانیات کے طالب علم نہیں رہے۔ میرامّن اور محمد حسین آزاد کو ماہرین لسانیات میں شمار نہیں کیا جا سکتا۔ لیکن اس میں کوئی شک نہیں کہ باہمی میل جول کو دونوں نے اہمیت دی اور اردو زبان کے آغاز کے سلسلے میں ان کا پیش کیا ہوا نظریہ کہ یہ زبان برج بھاشا سے نکلی ہے اور ا سکے آس پاس کے علاقوں میں پروان چڑھی ....بہت دنوں تک جوں کا توں مانا گیا۔
نصیرالدین ہاشمی نے اردو کے تمدنی پس منظر پر غور کیا تو انہیں ملابار کے ساحلوں پر عربوں اور ہندوستانیوں کا باہمی میل جول بہت اہم نظر آیا۔ چنانچہ انہوں نے دکن کو اس زبان کا مولد قرار دیا۔ سلیمان ندویؔ نے سندھ کو بنیاد مانا اور اردو کے آغاز کو محمد بن قاسم کے سندھ پر حملے سے جوڑ کر ملی جلی تہذیب کے نقطۂ اولین کو متعین کرنے کی کوشش کی۔ حافظ محمود شیروانی نے پنجاب کے سر اس زبان کے آغاز کا سہرا باندھا...... گریرسن نے بھی اردو کو ملی جلی تہذیب کا پرتو قرار دیا تھا ....... اس نے اردو کو کسی خاص علاقے ، بولی یا پرا کرت سے متاثر ثابت کرنے کی بجائے کئی بولیوں اور زبانوں سے متاثر بتایا۔ لیکن بعد میں اس نے اردو کے آغاز کو دوآبہ اور روہیل کھنڈ کے علاقے تک محدود کر دیا.....شوکت سبزواری نے اختلاط یا باہمی میل جول کے نظریے کو سرے سے رد کر دیا ان کا خیال تھا کہ زبان پہلے سے موجود ہوتی ہے اور دوسری زبانوں کے اثر سے وہ طاقتور اور بہتر اظہار کی حامل بن سکتی ہے ..... لیکن دوسری زبانوں کے اثر سے ایک نئی زبان کا وجود میں آنا ممکن نہیں ہے۔ شوکت سبزواری اور سہیل بخاری نے اردو کو کھڑی بولی کا بدلا ہوا روپ قرار دیا۔ اور پروفیسر گیان چند نے بھی اسی نظریہ کو اہم قرار دیا۔ اور اردو کے آغاز کو دلی ، بجنور اور مرادآباد کے علاقوں تک محدود کر کے کھڑی بولی سے اس زبان کا ناطہ جوڑ دیا۔ جبکہ عبدالحق نے کھڑی بولی کا مفہوم گنواروں کی بولی لیا......کھڑی میں روٹی کو رٹیّ کہنے یا درمیان کے حروف علت کو دبانے رواج عام ہے۔ شاید اس وجہ سے انہوں نے اسے گنواروں کی یا جاہلوں کی زبان قرار دیا ......جبکہ حقیقت یہ ہے کہ کھڑی بولی کا بھی اپنا ایک پس منظر ہے ..... مشرقی انبالہ ، سہارنپور، میرٹھ، مظفرنگر وغیرہ کھڑی بولی کے علاقے ہیں۔اور مسعود حسین کان کے مطابق ان علاقوں میں بولی جانے والی زبان کے علاوہ ہریانی میں بھی لفظ کے درمیانی حروف علت گرانے اور مشدد الفاظ استعمال کرنے کا رواج تھا اور ہے ......گویا یہ خاص انداز جغرافیائی اثرات کا تابع بھی ہو سکتا ہے .....لیکن آہستہ آہستہ دلی کے بازاروں اور محلوں میں اردو زبان نے نزاکت اپنائی۔ کرخت لہجہ اور مکروہ انداز خارج کر دیا گیا۔ لکھنؤ نے اس کی نزاکت میں اور اضافہ کیا اور ایک مخصوص لوچ سے اردو کو سنوارا جو صرف اسی زبان کا حصہ تھا اور اس زبان کے لکھنوی دبستان سے تعلق رکھتا تھا۔
قبل ازیں گوالیار ایک عرصے تک بلاغت اور فصاحت کے معاملے میں اہم مانا جاتا رہا۔ ’’سب رس‘‘ میں وجہی نے ’’گوالیار کے چاتراں ‘‘ کا ذکر کر کے اور ان کے زباں و بیان کے انداز کو سراہتے ہوئے خود اپنے طرز انشا کی بھی ستائش کی ہے کہ اس طرح نظم و نثر کو آپس میں ملا کر کسی نے نہیں لکھا۔ گوالیار کے فصحاء کی افضلیت خان آرزو سے بھی ثابت ہوتی ہے اور وہ بھی گوالیاری کو مستند جانتے ہیں۔ لیکن محمد شاہ رنگیلا کے عہد میں دہلی کے قلعہ معلیٰ کی زبان اور امرا اور شرفاء کی زبان مستند قرار دی گئی کیونکہ اب اس زبان میں نکھار آ چکا تھا۔ اس زبان کے محاورے اور روز مرہ میں جھٹکے دار گنوار انداز کے بجائے لوچ اور مٹھاس کو اہمیت دی جانے لگی....... اور پھر لکھنؤ نے اس زبان کی تزئین کا کام اپنے سر لیا تو اور بھی نکھار آ گیا۔
ان تمام باتوں کے باوجود اس ایک حقیقت سے انکار ممکن نہیں کہ اردو زبان کی بنیاد یگانگت اور آپسی محبت پر قائم ہے۔ کئی فرقوں اور لسانی گروہوں میں بٹا ہوا ہونے کے باوجود ہندوستان کا تمدنی مزاج ایک با ضابطہ سماج کا پروردہ ہے۔ یہاں رشتوں کا اعتبار بھی ہے اور پڑوسی ، ہم محلہ ، ہم وطن اور اسی طرح کے دوسرے سماجی رشتوں کی بھی اہمیت ہے۔ ایک دوسرے کے دکھ سکھ میں شریک ہونا اپنے ذاتی مفاد سے زیادہ اہم مانا جاتا ہے۔ اس طرح کے سماجی رشتوں کو مضبوط کرنے اور ترسیل و ابلاغ کی اہم خدمت انجام دینے کے لئے جس زبان کی ضرورت ہو سکتی ہے اس میں یہ قوت بھی ہونی چاہئے کہ بنیادی طور پر اس میں تنگ نظری نہ ہو..... دوسری تہذیبوں سے ، دوسرے علاقوں اور سماجوں کے تمدنی اثرات سے ، دوسری زبانوں کے لسانی تنوع سے آسانی کے ساتھ گھل مل سکے۔ اور یہ خصوصیات اگر کسی زبان میں بدرجہ اتم موجود نظر آئیں تو وہ صرف اردو تھی اور اردو ہی ہے۔ یہی وجہ تھی کہ یہ زبان آسانی سے مقبول ہوتی گئی۔اس کی بنیاد کھڑی بولی ہے یا برج ، سندھی ہے یا پنجابی ، یہ بحث تو لسانیات کے علماء نے تقریباً ختم کر دی اور حتمی طور ہر کھڑی بولی کو اردو کا ابتدائی روپ قرار دیا ..... لیکن اہم بات یہ ہے کہ کھڑی بولی پر بھی دوسرے علاقوں کی بولیوں کے اثر پڑے ، عربی وفارسی نے بھی اثر جمایا ، باہمی تعلقات نے زبان کو تجارتی ضرورت سے آگے بڑھا کر سماجی ضرورت بنا دیا اور اردو می شکل بنتی گئی۔ ملا وجہی نے دکن میں سب رس لکھی تو اس کی وجہ یہ تھی کہ بادشاہ نے اس سے قصۂ حسن و دل کو عام فہم زبان میں بیان کرنے کی خواہش کی تھی۔ ادھر شمال میں فضلی نے کربل کتھا لکھی تو اس کے پیچھے یہ جذبہ کارفرما تھا کہ ان عورتوں کے لئے واقعات کربلا موثر انداز میں لکھے جائیں جو فارسی سے واقف نہ ہوں .....گویا عوام کی گھریلو بول چال کی زبان سب رس اور کربل کتھا کی زبان تھی۔ یعنی اردو کا جو ابتدائی روپ ہے وہ کم پڑھے لکھے عوام کی بول چال بلکہ گھریلو خواتین کی گفتگو سے مستعار ہے اور دلچسپ نکتہ یہ ہے کہ اس زبان میں شاعری کرنا گویا ایک طرح سے پوچ بات تھی۔ وہ تو ولی نے شمالی ہند کو بتایا کہ اس زبان میں بھی وہی اتنی صلاحیت ہے کہ فارسی شاعری کے کندھے سے کندھا ملا سکے .......اپنی زبان کے ساتھ تحقیر کا یہ رویہ اس وقت ختم ہو گیا جب اس زبان کو سرکاری سرپرستی مل گئی۔ لیکن وہی رویہ آج پھر سے لوٹ آیا جب یہ محسوس ہوا کہ معاشی طور پر یہ زبان اتنی معاون ثابت نہیں ہو سکتی جتنی کہ علاقائی زبان یا بین الاقوامی زبان .......!
کبھی وہ دور بھی تھا کہ انگریزوں کو اپنی حکومت برقرار رکھنے کے لئے اردو زبان کا سیکھنا ضروری تھا۔ فورٹ ولیم کالج کی ادبی خدمات کو کون نظرانداز کر سکتا ہے ..... اور اردو ادب کو جو سلیس پیرایۂ اظہار ملا اس کی افادیت اور اثر آفرینی کو کیسے فراموش کیا جا سکتا ہے ......! لیکن انگریزی کا غلبہ رفتہ رفتہ اتنا بڑھ گیا کہ ہماری روزمرہ کی گفتگو میں سینکڑوں ایسے الفاظ در آئے جو انگریزی کے تھے اور ہم نے ان کا اردو متبادل ڈھونڈ نے کی بجائے بہتر یہی سمجھا کہ ان الفاظ کو جوں کا توں قبول کر لیا جائے۔ اردو کے تمدنی پس منظر کی بازیافت کرتے ہوئے جب ہم آج کے دور تک پہنچتے ہیں تو یہ محسوس ہوتا ہے کہ اس سکڑتی ہوئی دنیا میں خالص زبان کی کوئی اہمیت نہیں رہی ہے۔ اس بات کی بھی کوئی اہمیت نہیں ہے کہ کس زبان کا لفظ استعمال کیا گیا ہے۔ اہمیت اس بات کی ہے کہ ترسیل و ابلاغ کے ذرائع استعمال کرتے ہوئے کسی زبان کو زبردستی سرپر تھوپنے کی کوشش کی گئی ، وہاں اس عمل کے خلاف بیزاری کا جذبہ بھی نشو و نما پاتا رہا ہے۔ کیونکہ زبان کا مقصد صرف ادبی تخلیقات پیش کرنا نہیں ہے۔ زبان کا مقصد یہ بھی نہیں کہ بھاری بھرکم غیر مانوس قسم کے الفاظ استعمال کر کے اپنی علمیت کا احساس پیدا کیا جائے۔ زبان تو ہمارے سماج کی ایک اہم ضرورت ہے جس کے بغیر تعلقات کو فروغ دینا تو کجا ان کو باقی رکھنا بھی ممکن نہیں اور اردو زبان آج کل ایسی ہی کشمکش سے دوچار ہے۔
***

کتابوں کی باتیں

احتشام اختر

سفالہ: درد ہوشیارپوری
نام کتاب :سفالہ(شعری مجموعہ) شاعر کا نام :درد ہوشیارپوری
قیمت :۱۵۰روپئے 
’سفالہ‘ پریم سوشیل درد ہوشیارپوری کا شعری مجموعہ ہے جوان کی غزلوں ، نظموں ، ماہئے اور قطعات پر مشتمل ہے ان کے کلام سے اندازہ ہوتا ہے کہ وہ کہنہ مشق اور قادر الکلام شاعر ہیں۔ انھوں نے تقریباً ہر صنف سخن میں طبع آزمائی کی ہے۔ زیر نظر مجموعہ کلام میں نعت، منقبت اور سلام بھی شامل ہیں اور اس قسم کا کلام درد ہوشیارپوری نے صرف رسماً اور روایتاً نہیں کہا ہے بلکہ اس رنگ کے کلام سے رسول اللہؐ اور امام حسین ؓسے درد ہوشیارپوری کے والہانہ عقیدت و محبت کا اظہار ہوتا ہے۔ میری نظر میں غیرمسلم شعرا کے قلم سے لکھی ہوئی نعتیں اور سلام اور منقبتیں بڑی اہمیت رکھتی ہیں۔ کیونکہ اس سے ان شعرا کی مذہبی رواداری اخلاق کی بلندی اور وسیع القلبی کا اندازہ ہوتا ہے اور حضور ا کرمؐ کی عظمت و رفعت کا احساس ہمارے دلوں میں اور مستحکم ہو جاتا ہے۔ بقول محمد منشاء الرحمن خاں منشاء:’’ایک ہندو بھائی کے قلم سے ایسے اشعار نکلیں یہ بھی تو خدا ہی کی شان ہے۔ ‘‘
’’سفالہ‘‘ میں نعتیہ اور غیر نعتیہ ماہیے بھی دامن دل کو اپنی طرف کھینچتے ہیں۔ یہ ماہیے درد ہوشیارپوری کے عاشقانہ مزاج کی عکاسی بھی کرتے ہیں۔ ایک حساس شاعر کے دل میں حسن پرستی کا جذبہ نہ ہو ایسا کیسے ہو سکتا ہے فطرت کا حسن ہویا عورت کا شاعر حسن کا پرستار ہوتا ہے۔ جذبۂ عشق کا والہانہ پن اور وارفتگی حسن پرستی کے جذبے کو پر کیف اور پر اثر بناتا ہے۔ درد ہوشیارپوری کے دو ماہیے دیکھئے :
یہ رات سہانی ہے
پردوں میں رہے کوئی
تیرے تصور میں
پھر بھی ہو بے پردہ
ہر بات سہانی ہے
کیا اس کو کہے کوئی
درد ہوشیارپوری کے مجموعہ کلام میں نظموں کی تعداد صرف پانچ ہے اور قطعات چا رہیں لیکن غزلوں کی تعداد اچھی خاصی ہے۔ گویا شاعر نے اپنا زور بیان صرف غزلوں میں صرف کیا ہے۔ غزل بھی بڑی پیاری صنف ہے وہ ہر شاعر کے لئے اپنے گھرکے دروازے کھول دیتی ہے۔ غزل کی مخالفت کے اس دور میں بھی شعرائے کرام کی غزلوں سے دلچسپی کم نہیں ہوئی ہے۔ لیکن یہ بھی حقیقت ہے کہ غزل جیسی پرانی اور روایتی صنف سخن میں کوئی نئی بات کہنا اور اپنے فن کا کمال دکھانا بہت مشکل کام ہے۔ لیکن یہ خوشی کا مقام ہے کہ درد ہوشیارپوری نے صنف غزل میں اپنے کمال فن کا خوش اسلوبی اور چابکدستی سے مظاہرہ کیا ہے۔ ان کی غزلیں ان کی شخصیت اور شاعری دونوں کا شناخت نامہ بن گئی ہیں۔
عشق کی حد سے گزرنا چاہتے ہو شاہ جی
کس لئے بے موت مرنا چاہتے ہو شاہ جی
اب اسے کچھ بھی سمجھ لیجئے جناب
درد الٹا ہو کہ سیدھا درد ہے
ساقی کے التفات نے سرشار کر دیا
یوں بھی ہوا کہ بن پئے مخمور ہو گئے
تقسیم ہوئے آنگن تو دل نے کہا مجھ سے
دیوار اٹھاؤ تو دیوار میں در رکھنا
ڈاکٹر فیروز احمد اور محمد منشاء الرحمن خان منشاء کے تاثرات بھی کتاب میں شامل ہیں جو درد ہوشیارپوری کے کلام کی تفہیم میں معاون ثابت ہوں گے۔ شعری مجموعوں کے انبار میں درد ہوشیار پوری کا یہ مجموعہ کلام قابل توجہ اور قابل مطالعہ ہے۔ امید ہے ادبی حلقے میں اس مجموعے کی خاطرخواہ پذیرائی ہو گی۔
تشکر: قرطاس، ناگپور
٭٭٭

تدوین اور ای بک کی تشکیل: اعجاز عبید

